
	(6-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗУРГААДУГААР БҮЛЭГ

	Нетцихээс ирсэн ноён доктор Хеслинг, түүний авааль гэргий хоёр Цюрихийн нэгэн зочид буудлын цахилгаан шатанд ормогцоо өөд өөдөөсөө мэлрэн ширтэлцэв. Тэгсний учир гэвэл тэднийг дөрөвдүгээр давхарт хүргэж өгөхөөр замчилж яваа буудлын даамал тэднийг илэрхий өөлсөн харцаар харсныг хэн хэн нь анзаарчээ. Харсан ханан дээр хоёр гараараа толгойгоо салаавчлан хүсэж шаналсан том хар нүдээрээ нэгнийг ширтэн, гоёмсог хивсэн дээр зогсоогоор зурсан түрэгийн хааны бүжигчний амьд хүний дайтай эн хагасламал зураг сэтгэлд нь таалагджээ.

	Маргааш нь тэд өдөржин гадуур тэнэхдээ зоогийн газар л тааралдвал орж гэдсээ чинэртэл хоол гүзээлэн, өнөөх ханан дээрх зургийг тийн энгээр нь хагаслалгүй, бүтнээр нь тавьсан бол ямар байсан бол? гэх мэтийн дэмий юм ярьсаар нэг мэдэхэд үхтлээ ядарсан байлаа. Орой тийш өнөөх хямдавтар өрөөндөө эргэж ирлээ. Үлдэж байгаа өдөр хоногийг яаж нөхцөөхөө мэдэлгүй, хийх юмаа олж цөхөхдөө Дидерих сонин шүүрч аваад гүйлгэн харлаа. Тэгтэл нүдэнд нь Германы эзэн хаан Италийн хааны урилгаар Ром руу гарсан мэдээ туслаа.

	Энэ мэдээ Дидерихийг цохиод авах шиг болов. Тэрээр ядарснаа агшны дотор мартчихаад, зочид буудлын хаалгачин, даамал, сахиул, түшмэл нарын нэгээс нөгөөд харайлган хүрэхдээ пүрштэй юм шиг гавшгай болчихсон байлаа. Густа яаж ч гасалж гангинаад нэмэр болсонгүй, пүүгээ тээшээ дор нь баглаж боогоод орхилоо. Бүсгүй эр нөхрийнхөө гарт чирэгдэн өрөөнөөс гарахдаа

	— Үгүй чи минь эрүүл байна уу? Ийм сайхан зөөлөн орноос яаж холдон явах юм бэ? гэж чарлавч Дидерих огт тоосонгүй, харин ч өнөөх бүжигчин хүүхний зургийг эгдүүтэй ширэв татан хараад,

	— Сайхан цэнгэж суугаарай даа, эрхэмсэг хатагтай минь! гэв.

	Сэтгэл нь ихэд хөдөлснөөс Дидерих галт тэргэн дотор дуг ч хийсэнгүй. Харин эхнэр нь мөрийг нь налан хурхирсаар байв. Дидерих тийн хараатай нүдээр бүхэл шөнийг барахдаа:

	«Өөр нэгэн замаар агуу их эзэн хаан маань бас л над шиг Ромыг чиглээд давхиж яваа даа!» гэж бодно. Түүний бодсон бодол, хэлсэн үг нь эзэн хааныхтай нь тохирч байсан гайхалтай юм олон удаа гарсан тул: «Шударга боол миний ийнхүү өөртэй нь уралдан Альпын нурууг давахаар давхиж явааг эзэн хаан минь мэдэж байж ч магадгүй. Эзэн хаандаа үнэнч байх юу болохыг муу сайн хулчгар италичуудад үзүүлээд өгье!» гэж бодсоноо урдах урт вандан дээр сууж явсан хар үстэй нойрмог бараан царайтай намхан хүмүүс рүү нүдээ цахилуулав. Тэгээд: «Германы эрэлхэг зориг энэ дээ!» гэж бахархан бодов.

	Галт тэрэг үүрээр Миланд, үдэд Флоренцэд ирээд зөндөө олон хүн буухад Дидерих гайхаж хоцров. Ромд ямар үйл явдал болох гэж байгааг галт тэргэн дотор үлдэгсдэд ойлгуулах гэж Дидерих ихэд зовсон боловч тэр нь нэг их үр дүнгээ өгсөнгүй. Харин тэнд нь цуг явсан хоёр америк хүн сонирхмоор янзтай болоход тэрээр баярлан

	— Та нар лав л манайх шиг эзэн хаантай байх сан гэж атаархаж байгаа бий! гэвэл америкчууд өөд өөдөөсөө гайхширангуй харснаа хариу хэлсэнгүй.

	Ромд ойртох тусмаа Дидерих мөн ч их юм амжуулах сан гэдэг хүслэнд автав. Герман-итали хэлний ярианы дэвтрээ эргүүлэн байж галт тэрэгний үйлчлэгчээс Ромд эзэн хаантан тэр хоёрын хэн нь түрүүлж очихыг мэдэх гэж оролдож үзэв. Эр нөхрийн нь энэхүү галзуу хүслэн Густад гэнэт халдварлачих шиг болов. Тэрээр

	— Дидерих! Би ч гэсэн аяныхаа торгон ороолтоо малгайныхаа цэцэгтэй хамт эзэн хаантныхаа морилох зам руу чулуудаж ариун өлмийд нь дэвсэхээс үл буцна! гэхэд Дидерих сэтгэл хөдлөн инээмсэглэн:

	— Ээ дээ. Эзэнтэн хэрэв чамайг анхааран таалбал чи чинь сэтгэлийг нь зугаацуулахыг л бодох юм шүү гэвэл тэгэмз гэсэн байртай хоёр хөхөө төмбөлзтөл амьсгаадсан Густа доош харав. Дидерих дээрдсэн амьсгаагаа дарж ядан:

	— Эр хүний хувьд би нэр алдраа ариун тунгалаг байлгахаас илүүд юу ч үл эрхэмлэнэ. Гэхдээ харин энэ нөхцөлд болбоос... гэснээ хэлээгүйгээ дохиогоор гүйцээв.

	Ромд хүрэлцэн ирэхэд бүх юм Дидерихийн бодож явснаас шал өөрөөр болов. Төмөр замын өртөөний албаныхан цагдаа харуулынхантай хүч хамсран аянчдыг нэгэн чөлөөтэй талбайн захад тултал ихэд эмх замбараагүй шахаж аваачсанаа талбайг цаад гудамжтай юутай хүүтэй нь хэдэн давхар торлож хааж орхих нь тэр, гэвч сэтгэл хөдөлснөөс авхаалж тэнхээ орчихсон Дидерих гайхширч хоцорсон Густаг ачаа тээштэй цуг зогсоож орхиод ухасхийн саад хаалт дээгүүр харайн гараад арилаад өгөв. Түүнийг нүд ирмэхийн зуургүй талбайн хоймор луу харайлгахад хамгаалалтын хоёр цэрэг малгайныхаа өд сөдийг сэгсэлзүүлэн хойноос нь элдэв. Тэгтэл буудлын тавцангаас хэдэн хүн буун жуузанд ормогц тэрэг Дидерихийг чиглэн хөдлөв. Дидерих малгайгаараа даллан, хоолойныхоо чадлаар орилж гарсанд тэргэн дотор хөөрөлдөн яваан ноёд яриагаа түр таслахад хүрэв. Тэр ч байтугай баруунтай нь сууж яваа нь алгуурхан толгой дохив. Эзэн хаан Дидерих хоёр өөд өөдөөсөө ширтэлцэв. Энэ агшинд нүдээ жоотойлгон хүйтнээр инээмсэглэн аядах эзэн хаантны унжуу завж үл ялиг татвалзах нь мэдэгдэв. Дидерих нүдээ бүлтийтэл харан, малгайгаар даллан, эр биед нь заяасан хоолойныхоо чадлаар орилон орилсоор сүйхийг даган гүйх бөгөөд ийнхүү харь нутгийнхны алга таших үест үүлгүй тэнгэрийн чанадаас мэлтийх шар нарны туяанд умбан буй өргөн талбайн дунд дуулгаварт боол эзэн хаантантайгаа хэдэн хормыг өнгөрүүлэв

	Азтай хэдэн хором өнгөрч сүйх туг хиураар чимэглэсэн гудамж руу орон, уухайлж хурайлах дуун холдон холдсоор бүр сонстохгүй болохуйд Дидерих санаа алдан, нүдээ аньснаа түдэлгүй малгайгаа өмсөөд эхнэр лүүгээ явлаа.

	Густа тэвчээр алдаж гүйцсэн бололтой даллан дуудаж байв. Цуг хашуулсан хүмүүс инээлдэн, дал мөрийг нь алгадацгаана, мөн түрүүхэн түүнийг элдэж явсан хамгаалалтын цэргүүд сайн сэтгэлийн угаас хөхрөлдөхөөр барахгүй нэг нь бүр хөлсний сүйх ч дуудуулж өгөв. Сүйхийг хөдлөхөд Дидерих бүгдэд хандан толгой дохин, талархсанаа илэрхийлснээ авгайдаа хандан:

	— Энэ хүмүүсийг харахад бүгдээрээ л хүүхэд шиг гэнэн цайлган амьтад юм даа. Мэдээж бас сул дорой. Чи харлаа шүү дээ. Берлинд саяынх шиг харуул хамгаалалт дундуур дайрвал яах байсан гэж санана! Унтерденлиндений өргөн чөлөөнд болсон үймээнийг эргэж санахад манайх ширүүхэн хөдөлдөг улс шүү!

	Тэгээд биеэ эгцлэн сууж зочид буудалд хүргэхийг дэлбэгчид тушаав. Түүний байр байдлыг харсан буудлын газрынхан шууд л хоёрдугаар давхарт оруулав.

	Маргааш өглөө нь нарнаас түрүүлэн гудамжинд гарах гэсэн Дидерих:

	— Хаантан маань эрт л өөдөлж таарна даа гэвэл Густа хариу хэлэхийн оронд хошуугаа өдөн дэрэнд улам гүнзгий шургуулан хурхирсаар байв. Бас заавал авгайгаа дагуулж аваад явах шаардлагагүй байсан тул түүнтэй ахин зууралдсангүй, хотын зураг олж аваад Квириналыг1 хүрээд тэндээ харуулдаж гарлаа. Өглөөний нар алтан шар туяагаараа дороос нь гийгүүлсэн цэлмэг тэнгэрийн доор сүр жавхлан төгс харагдах орд харшийн эсрэг этгээдэд Дидерих хааны дөрөвдүгээр зэргийн одон зүүсэн цээжээ дүхийлгэн гайхамшигт агшныг хүлээн зогсож байв.

	Уулын бэл дэх хотын хэсгээс сүрэг ямаа гарч ирээд усан оргилуур, эмнэг сургагчийн хүрэл хөшөөний цаагуур далд оров. Дидерих ганц удаа эргэж харахгүйгээр чилийсэн хоёр цагийг өнгөрүүлэв. Талбай дээр хөл хөдөлгөөн эхлэв. Харуул манааны шовгороос гаран ордны урд талын хоёр орцын нэгнээс хаалгач бололтой нэгэн хүн гарч ирснээ гэнэт бас цаана нь хэд хэдэн хүн үзэгдэн нааш цааш гүйлдэхээр нь Дидерих сэтгэл түгшин, ордонд сэмээрхэн ойртож дотор нь юу болж байгааг цонхоор шагайж мэдэхээр ордны өмнүүр хэдэнтээ хэрэв. Түүнийг ийнхүү гурав дахь удаагаа өмнүүр нь өнгөрөхөд хаалгач гараа дурамжхан өргөж малгайныхаа саравчинд хүргэж ёслов. Дидерих зогтусан хариу мэндчилэн хэдэн үг сольсонд хаалгач дороо найзархаг аманцар болон:

	— Сэтгэл зовох юмгүй. Сайхан нойрсож байна гэвэл хэний тухай ярьсныг зовлонгүй ойлгосон Дидерих баярлахдаа хаантнаа чухам хэдийд, хаашаа явахыг нь мэдэж авахаар хаалгачийг шалж гарлаа. Дидерихийн ийнхүү асуухыг дуулсан хаалгач «энэ хүн хааны шадар бараа бологсдын нэг нь биз» гэж бодов бололтой түүнд хаантныг дагалдан явах нэгэн сүйх тэрэг дуудуулж өгөв.

	Талбайд хэсэг бүлэг хүмүүс сониучирхан цугласан байлаа. Тэгтэл хаалгач хажуу тийш гарч зам тавьтал морьт торгон цэргийн араас задгай сүйхэн дотор умар зүгийг ивээн тэтгэгч хонгор шаргал үстэй хаан эзэнтэн бүргэдтэй дуулгаа гялалзуулсаар гарч ирэв. Дидерих малгайгаа толгойноосоо хуу татан авч

	— Эзэн хаан мандтугай! гэж италиар дараа дараагаар хашхиртал цугларагсад ч дэмжив. Тэгснээ Дидерих дэргэдхэн нь өөрийг нь хүлээн зогсоо сүйхэн дээр год үсрэн гараад дэлбэгчид хэдэн зоос атгуулан, хэд сүрхий хашхирчихсанд цаадах нь түүнд нь сүрхий урамшин морьдоо тас шавхуурдан урагшаа давхиулав. Цувааг дөнгөж гүйцтэл хаантны сүйх зогсож дорхноо л хүн амьтан цуглараад ирсэнд Дидерих бууж ч амжаагүй байхдаа л өнөөх хэдэн итали үгээ бас л дахин дахин хашхирав.

	Эзэн хаантныг дагуултайгаа нэг байшинд ороод явчихсанд үүдэнд нь харуулдав! Ойртож ирсэн хүмүүсийн өөдөөс цээжээ тэвхийлгэн, нүдээ гялалзуулна!

	Арван минутын дараа хаантан гарч ирж, цуваа хөдлөх болоход Дидерих ч орилохоо мартсангүй, цугларагсад ч түүнийг нь дэмждэгээрээ л дэмжлээ. Уриа хурай болсоор Квиринал руу буцаад явлаа. Дахиад л харуулд. Дахиад л цуваа, дахиад л уриа. Шинэ газар орох бүрдээ эзэн хаантан ёслолын нэг өөр хувцас өмсчихсөн харагдана. Тэр бүрд нь Дидерих сүүдэр шиг дагасаар явав. Тэрээр ингэхээс төвөгшөөгүйгээр барахгүй амьдрал гэгч ийм сайхан байна гэж хэзээ ч бодоогүй явсан ажээ. Дидерихийн түнш, өнөөх хаалгач ч хэзээ хаашаа явах гэж байгааг түүнд дор бүрд нь мэдээлсээр байв.

	Нэгэнтээ түүнд нэгэн түшмэл ёслон байж нэг юм илтгэсэнд Дидерих түүнийг нь тоомжиргүй дүр үзүүлэн байж сонсов. Тэрээр бас хэд хэдэн түшмэлд захирангуй чанга дуугаар тушаал өгөв. Нар дээшээ хөөрөн хөөрсөөр чулуу улайсгадаг үдийн халуун болоход хаан эзэн нь их ордны сэрүүн цэлгэр танхимд дэлхий ертөнцийн энгээр яригдсан хэлэлцээрээ хийж суухад, дуулгавартай боол нь харин ордны гадна наранд, улайссан чулуун дээр цангаж халууцахын туйлд хүрчихсэн зогсож байв. Тэрээр хэдийгээр эрийн тэвчээр заавч, харь газрын үдийн нар ходоодон дотор нь орчхоод дөрөвдүгээр зэргийн одонтой юутай нь хайлж урсгачих гээд байх шиг байв.

	Үд дундын нохой гаслам тэр халуунд ойролцоох уушны газар луу байн байн гүйж байсан дэлбэгч эзэн хаантандаа тийм сүсэгтэй германчуудын төрхийг биширсэн бололтой усан үзмийн дарс авчирч өглөө.

	Тийнхүү шинэ хүч сэлбэсэн тэр хоёр дараачийнхаа үсэргээнд гарав. Учир нь цуваа хөдөлж, тэргүүнд нь эзэн хаантны сүйхийг хөллөсөн хатирч морьд сум шиг хурдална. Тэднийг амжиж гүйцэхээр ангал хавцлыг санагдуулам нарийн гудамжаар довтолгоход гудамжаар зорчигсод анхандаа нэг бол байшингийн хананд наалдан, эсвэл ойр буй хаалганы довжоо өөд санд мэнд авирцгаана. Хаантнаа хаана л бууна, Дидерих тэнд сониучирхагсдын тэргүүнд зогсчихсон долоо дахь дүрэмт хувцас сүйхнээс цухуймагц уриа хурайгаа хашхирч гарна. Хаан нэгэнтээ Дидерих рүү толгой дохин инээмсэглэв. «Аа, энэ чинь өнөөх араас минь сүүдэр мэт дагаж, орилж чарлаж явдаг дуулгаварт дагуул минь байх чинь» гэж өөрийг нь таньсан нь тэр ажээ.

	Эзэн хаантныхаа соёрхлыг хүртсэн энэ агшинд Дидерих өөрийгөө сайхан сэтгэлээр харж буй дэргэдэх хүмүүсээ ширэв татан харна.

	— Эзэн хаантан зоог барих гэнэ ээ гэж мөнөөх хаалгач хэлэхэд Дидерих эхнэртэйгээ ирснээ сая л нэг санан, зочид буудал руу үсэргэв. Очиход нь Густа айж, гэдрэгээ ухран, хана налан

	— Үгүй чи минь, юу болчих чинь энэ вэ? гэв. Учир нь Дидерихийн нүүр нь улаан лооль шиг минчийж байдаг бие нь усан хулгана болтлоо хөлөрч, нүд нь орой дээрээ гарсан нь тэртээ урьд цагт энэхүү латинчуулын нутгаар дайн тулаан хийн таваргаж явсан эртний германчуудыг санагдуулах ажээ. Дидерих ихэд догдлонгуйгаар:

	— Өнөөдөр болбол манай үндэсний үйл хэргийн их ялалтын өдөр! Эзэн хаантан бид хоёр энд сэтгэл санааны байлдан дагуулалт хийж явна! гэсэнд Густа хоол ундгүй, эзгүй байшингийн мухарт олон цаг бухимдан хүлээснээ агшнаа умартан: «Ийм хүнд юу ч гэж хэлэх билээ дээ?» гэсэн байртай тэврэн авав.

	Дидерих хоолоо яаран сандран байж идэв. Учир нь тэрээр зоогийн дараа эзэн хаантнаа амарна гэж мэдэж байсан тул, амарч байх хооронд нь цонхон дор нь харуулдахаар шийдсэн бөгөөд тэр нь ч оножээ.

	Түүнийг очоод ордны эсрэг этгээд дэх мөнөөх өглөөнийхөө байранд цаг хагас хэртэй зогстол хаалгачид бөгс өндийх яльгүй хэрэг гарчээ. Тэрхэн агшныг ашиглан сэжиг бүхий нэгэн этгээд баганын цаагуур далд ороод явчихыг үзвэл хорон төлөвлөгөө биелүүлэхээр аятай цагийг хүлээж байгаа нь илт байв. Дидерих тулалдаанд орох лугаа адил орь дуу тавин, сониучирхагсдын магнайд талбай дээгүүр догшин шуурга мэт гялсхийн өнгөрч, харуул сахиулынхныг түйвээн, баганын цаанаас сэжиг бүхий нэгэн этгээдийг суга татан гаргаж ирсэнд бүгд гайхацгаав. Гэвч өнөөх этгээд ч гэсэн яг л галзуу араатан мэт Дидерихийг заамдан ноцсон тул зэвсэгт харуулынхан ч халж барьж авч чадалгүй дэмий л тойрон гүйлдэцгээж байв. Тэрээр гэнэт баруун гараа чөлөөлөхөд тэнд нэгэн лааз харагдав.

	— Бөмбөг! гэж хэн нэгнийг муухай орилоход айснаас бүгд хөшчих шиг болов. Тэгтэл ч лаазыг шидлээ. Бүгд газар элэглэн унаад тэсрэлтийн чимээг хүлээлээ. Гэтэл тэд энэ үед ганцаараа зогсоогоор үлдсэн Дидерихийн толгой цээж, нүүр нүдгүй бүгд цагаан болсныг харав. Бас чинжүүний төрлийн нэгэн халуун ногооны хурц үнэр үнэртэн, зоригт баатар зогсолтгүй найтаалгаж байв. Энэ үед хүмүүсийн хамгийн зоригтой нь босож ирээд тэр нунтаг цагаан юм юу болохыг мэдэхээр шинжилж гарав. Малгай дээрээ өд багсайтал хадсан нэгэн цэрэг хуруугаа норгоод түүнийг өнөөх цагаан юманд хүргээд амсаж үзсэнээ нийтэд хандан нэгийг хэлэхэд хүмүүсийн царай хөгжөөнтэй болов. Дидерих тэрхүү цагаан бодис шүдний хуурай ооноос өөр юу ч биш болохыг ойлгосон боловч ооны эзнийг тавьсангүй, харин ч: «Миний л сонор соргогийн ачаар эзэн хаантанд минь заналхийлсэн хор аюулын үндэс таслагдав» гэж итгэхийг оролдож байв. Тэгээд ч уг этгээдийг цагдаад шилжүүлэв. Анхны байцаалтаас уг этгээд герман хүн болох нь илэрсэн тул Дидерихийг өөрөө цааш байцаана уу гэв. Тэрээр нүүр нүд, хувцас хунаргүй дун цагаан болчхоод зогсож байсан боловч түүнийг юуны ч чинээ эс бодон шууд байцааж гарав.

	Сэжигтэн өөрийгөө улс төрийн ямар ч бодлогод оролцдоггүй, урлагийн хүн гэсэнд Дидерих:

	— Эх зах, ёс суртахуун гэгчийг мэдэхээ байсан урлагийнхан хэзээд сэжигтэй. Алив, ноёд минь, үүнийг аваад явцгаа гэв. Цагдаа тахрууд Дидерихийн өмнө годхийн ёслоод сэжигтнийг аваад арилав. Дидерих хаалгачаар хувцсаа сойздуулав, учир нь хаантан ахиад л нэг тийш явах болсон тул дуулгаварт боолын сайн дурын албан ажил эхлэх нь тэр ажээ. Өдөржин нааш цааш ядарч туйлдтал давхиулсны эцэст үдэш болоход Германы элчин сайдын яаманд хүрч очив. Тэнд эзэн хаантан хүлээн авалт хийх ажээ. Хүлээн авалт удах төлөвтэй байсан тул, Дидерих цангаагаа гаргахаар ойролцоох уушны газарт очив. Удалгүй пивонд халаад нам гүм наргин суугаа улсад хандаж хэдэн дорвитой үг хэлмээр санагдахад үүдэнд байсан нэгэн сандал дээр үсрэн гарав. Хэлсэн үгэнд нь үндсэрхэх үзэл нэвт шувт шингэсэн байсан бөгөөд:

	— Манай эзэн хаан гэдэг бол бусад хаадтай адил одой дорой амьтан биш. Сул дорой амьтад та нар цэрэгжлийн нарийн чанд эрдмийг биднээс сурч авцгаа! гэсэн санааг илтгэх ажээ. Италичууд хэдийгээр герман хэл мэдэхгүй ч гэсэн германы эзэнт улсын элчин сайдын яамны үүднээс нааш ойх бамбарын улаан гэрэлд сөрвөгөр сахалтай ам нь ангалзан, хамар нь сарталзан, нүд нь гялалзан, царай нь хүрлийн харагдахад юуны тухай ярьж байгааг нь гадарлажээ. Тэгээд урт илтгэлийнхээ завсар чөлөөгөөр «Эзэн хаан мандтугай» гэж италиар хашхирахад цуг хашхиралдаад, хойноос нь хөхрөлдөн алга ташицгаана. Тийн тэнгэрийн агуу их догшин хөвгүүний нэрэн доор харь орны халамцуу хүмүүсийн сүсэг бишрэлийг хүлээхдээ Дидерих хэдий сэтгэл хангалуун ч гэсэн: «Та нарыг бид яаж ч мэднэ шүү!» гэсэн энэрэлгүй харцаар харж зогсоно. Бурж бурж аваад сандал дээрээсээ бууж уушны ширээндээ эргэж иртэл хэдэн хүн их л дотночлон хүлээж авсан нь цөм герман угсаатан байлаа. Олуулаа болсон тэд герман ёсоор ууж, хөхөрч, санаснаараа хөдөллөө. Тэдний нэг нь эзэн хаантны асар том хөрөг бүхий оройн сониныг дэлгэн Квириналын ордны хаалган дээр болсон хэргийн тухай: «Тэрхүү сэжигт этгээд эзэн хаантны бие хамгаалагч нэгэн шударга түшмэлийн соргог хараанаас мултарч эс чадав» гэж уншлаа. Тэр гавьяат түшмэлийн хөрөг нь бас гарсан ажээ. Тэрээр хэдий асар бүдэг хийгээд доорх нэр нь хэт буруу бичигдсэн ч гэсэн нүүрний ерөнхий хэлбэр, сөрвөгөр хоёр сахлыг хараад Дидерих өөрийнхөө хөрөг болохыг танив. Ийнхүү эзэн хаантан тэр хоёрын хөргийг сонин нэгэн нүүрэн дээрээ гаргаж дэлхий ертөнцийн мэлмийд толилуулах болжээ! Дидерихийн амьсгаа давхцаж, нүдэнд нь нулимс цийлгэнэж, бие нь хөшчих шиг болов. Ингэнэ гэж даан ч бодоогүй ажээ. Аандаа дотор нь арай уужрах шиг болоход нулимсаа ч арчих гэлгүй «Райны хамгаалалтад» гэдэг нэгэн дайчин дуу эхлэв.

	Тийнхүү хямд дарс, зовлонгүй олдсон нэр алдар хоёроор сэтгэлээ зугаацуулж суутал эзэн хаантан буцаж морилох гэнэ ээ гэсэн хэл ирэв. Дидерих хүндэт албандаа орох гэж яаравчлан ухасхийхдээ бүдрээд шатаар өнхрөөд арилав. Архины түншүүд нь түүнийг гадаа гудамжинд гүйцэн ирэв. Тэрээр элчний хэрэм рүү харан гадас адил шулуун зогсож байв. Тэгтэл бамбарын гэрэл туяаран сүйхний хатирч морьдын туурай тачигнан, эзэн хаантан залран өнгөрөв. Бусад согтуучуул нь сүйхний араас гуйван дайван тэмүүлэхэд Дидерих яаж ч чадсангүй шуудайтай өвс шиг пидхийтэл унаад өглөө. Толгой мөрөөрөө хэрэм налан, бөгсөөрөө шалбааг дотор хэвтэж байсан түүнийг эргүүлийн цэрэг олж, харь гүрний хүндэт зочин эзэн хаантны бие хамгаалагч мөн болохыг танихдаа ихэд сандарчээ. Бөгсөн доорх нойтон юм нь цус шиг байсан боловч харь нутгийн түшмэл тайван хурхирч байгааг мэдэхдээ тэд санаа амарч, бие биесээ харан хөхрөлдөв.

	Маргааш орой нь театрт Дидерих эхнэртэйгээ эзэн хаантанд зориулсан жүжиг үзэв. Эзэн хаантан нэг л дүнсгэр суув. Үүнийг ажигласан Дидерих Густад:

	— Энд ирэх гэж өчнөөн төчнөөн мөнгө үрсэн минь талаар болоогүйг би одоо л ойлгож байна. Энэхэн мөчид бид түүхэнд тэмдэглэгдэж хоцрох үйл явдлын гэрч болж байна шүү! гэв.

	Дидерихийг зөн бэлгэ нь хуураагүй ажээ. Учир нь оройн сонинууд эзэн хаан өнөө шөнийн дотор буцахаар мордоно, тэрээр Райхстагийг тараахаар шийджээ гэсэн мэдээ тараалаа. Үүнийг дуулсан Дидерих эзэн хаанаасаа дутуугүй дүнсгэр царайлан тэр үйл явдлын хэчнээн чухал болохыг дэргэдэх хүмүүстээ тайлбарлах гэж оролдов. Үймээн гаргагчид цэргийн хуулийн төслийг эсэргүүцэж байгаа тул үндэс угсаагаа гэж бодож явдаг хэн боловч эзэн хааныхаа төлөө ариун тулалдаанд зориглон орох цаг нэгэнт болсон, тэгэхлээр би ч үгүйдээ өнөө шөнийн галт тэргээр буцна гэвэл хэн нэг нь түүнд галт тэрэгний хөдлөх цагийг хэлж өгөв. Тийн шөнө дүлээр хөдлөх гэхийг Густа эсэргүүцэн бурхны авралаар хүний нутгийг сонирхохоор ирсэн хэн боловч бага ч атугай юм хүм үзэж аяныхаа чилээг гаргаж ирснийхээ хэргийг бүтээдэг биш бил үү? Над шиг ингэж зочид буудлын ханхай өрөөнд хоёр өдрийг уйтгарлан өнгөрөөгөөд гэнэт шөнө дүлээр оргодол босуул шиг арилаад өгөх амьтан байдаг болов уу? гээд «Энэ амьтнаас л болж байгаа юм!» гэсэн шиг эзэн хаантны нь сууж буй давхарлаг руу хялалзвал Дидерихийн үнхэлцэг нь хагарчих шахан «Болиоч дээ!» гэж хориглов.

	Гэвч Густагийн дуу улам чангарч, урд суусан үзэгчид эргэж харахад Дидерихийн уур шатан тэдний өөдөөс нүдээ хэд цахилуулснаа тоох шинжгүй болоход нь:

	— Галт тэрэг хөдлөх цагийг заавал хүлээн энд дүлий дүмбэ оргиж суугаад яана, алив явъя! гэж Густаг чирэх нь халаг боссоноо, — Энэ муу сайн гоймон цуслагчдад хүн харчих олигтой юм юу л байлаа даа? Тэнгэр сайхан байлаа. Болоо юм биш үү? Хамаг байдаг нь үеэ өнгөрөөчихсөн энэ газраас чи юуг нь үзэх гээ вэ? гэж дүвчигнэхэд Густа шалдаа буун:

	— Уг нь ч сайхан л байна л даа гэв.

	Мань хоёр эзэн хаантныхаа араас галт тэргээр нэхэн гарав. Яарч сандарч байгаад сам шүүр, оо савангаа буудалд мартсан Густа зогсоол бүр дээр л бууж мухлагаар орох сон гэж гонгиноно. Бүтэн гучин зургаан цаг ариун цэврийн хэрэглэлгүй явах нь залуу бүсгүйд амаргүйг ойлгосон Дидерих түүнийг тайтгаруулах гэхдээ үндсэрхэх үзлийн бүхэл бүтэн лекц чалчиж явлаа. Тэгэвч Нетцихийн шороон дээр улаа хүргэмэгц Густа 

	— Ариун цэврийн хэрэглэл худалдаж авах минь! гэж гүйгээд явчхав.

	Гэтэл бүтэн сайн өдөр байсан тул хамаг дэлгүүр мухлаг хаалттай байв. Онгорхойгоос ганцхан эмийн сан л байх ажээ. Дидерихийг ачаа тээшээ хүлээж байх хооронд Густа эмийн сан руу ороод алга болчихлоо. Дидерих хүлээж цөхөөд хойноос нь явлаа.

	Үл яльхан онгойсон эмийн сангийн үүдэнд гурван жаал шахцалдан инээдээ барьж ядна. Дидерих тэдний толгой дээгүүр өнгийж харахдаа гайхсанаас гэнэт бүх бие нь хөшчих шиг болов. Учир нь хөмсгөө зангидан хоёр гараа элгэндээ салаавчилчхаад лангууны цаана нааш цааш хөлхөх хүн бол урьдын пивоны түнш Готлиб Хорнунг байлаа. Густа:

	— Та ингэхэд ер нь надад ганц ширхэг шүдний сойз өгөх хүн үү, үгүй хүн үү? гэж арга тасарсан байдалтай гуйхад цаадах нь баргар царайлсан хэвээр:

	— Та миний ямар царайтай байгааг харж байна уу? гэж илтгэгчийн буурьтай өгүүлснээ: — Би танд арай ч шүдний сойз удалдаад зогсож баймаар харагдахгүй байгаа биз дээ? гэв. Густа цочсон байртай гэдэсхийснээ:

	— Юу гэнэ ээ! Лангуугаар тань дүүрэн л шүдний сойз байна шүү дээ! гэвэл Готлиб ихэмсэг инээмсэглэн

	— Тэндээс нэг амьтан гарч ирнэ биз гэж толгойгоо гэдийлгэн, эмийн сангийн эзний байгаа газар луу эрүүгээрээ заагаад

	— Энэ хамаг хог новшоо тэр өөрөө худалдах байлгүй. Ийм дорд ажил хийх гэж би гурван жил дээд сургуульд суралцаж, бас хүндэт ихсийн нийгэмлэгийн гишүүн болж яваагүй шүү! гэв. Ингэхэд нь Густа:

	— Та тэгээд энд яах гэж зогсоо юм бэ? гэж болгоомжтой асуувал Готлиб Хорнунг нүдээ улайрсан бухынх шиг сүртэй эргэлдүүлэн:

	— Би чинь эндхийн жор баригч нь байхгүй юу гэж хашхирав. Густа явахыг завдан эргэснээ гэнэт нэгийг санав бололтой зогтусаж:

	— Оо энгэсгийг бол яах вэ? гэтэл цаадах нь:

	— Мөн адил! Худалдахгүй! гэв. 

	Густа биеэ барьж чадахаа нэгэнт болив бололтой, хөхөө төмбийлгөн цамнаж эхлэх гэтэл Дидерих амжиж орон:

	— Шинэ тевтончуулын нэр алдрыг өндөрт өргөж явах нь зүйтэй шүү! гэж нөхөртөө зөв өгөөд, — Заавал юм авах гэсэн хүн таарсан мөнгөө лангуун дээр тавьж орхиод авдгаа аваад л явна биз гэснээ хэлснээрээ хийж авгайнхаа хэргийг бүтээж өгөв.

	Дидерихийг өөртөө өөрөө үйлчилж байх хооронд Готлиб орь ганцаараа байгаа юм шиг гараа зөрүүлэн баргар царайлсан чигээр исгэрэн алхана. Эцэст тэрээр нөхрөө дуудан хэрхэн аж төрж байгааг нь лавлавал оо энгэсэг, сойз мэтхэнийг худалдаж нэр алдраа бузарлахгүй гэснээс болж таван ч эмийн сангаас хөөгдөөд байгаа, одоо зургаа дахь удаагаа хөөгдөхөөс ч эс буцна гэнэ. Үүнийг сонссон Дидерих Густад хандан:

	— Шинэ тевтончуулын ясны сайн эр гэдэг чинь энэ дээ! Үзэлдээ үнэнч л байвал амьдралаа үрэхээ юман чинээ эс бодно! гэвэл Густа Готлибыг сүрхий сониучирхан харлаа.

	Дидерих ч нэг их асуулгаж гуйлгалгүйгээр ахуй амьдралынхаа тухай ярьж гарлаа. Одонгоо үзүүлэхээр энгэрээ ярж, эхнэрээ танилцуулж, хөрөнгө мөнгөнийх нь тоог дурдаад, өөрийнх нь хүчин зүтгэлээр нэгэн сүрхий хортон Нетцихийн шоронд орсон хийгээд бас нэг нь Ромд баригдаж эзэн хаантны амь насанд харшилж болох аюулын хор үндэс таслагдсан болохыг тоочлоо. Ялангуяа сүүлчийн тэрхүү болсон явдлыг ярихдаа:

	— Орд харш хавьд үймээн шуугиан дэгдээхгүй гэснээс сонинууд баригдсан этгээдийг ухаан солиот амьтан гэсэн байна лээ. Гэхдээ тэр этгээдийн цаана асар том аюулын үүр уурхай байсныг үндсэрхэх үзэлтний хувьд би яг мэдэж байна. За Готлиб минь бидний хооронд гэхэд нэгдмэл хүчээр хөдлөх шаардлагатай байна. Чамайгаа би үндсэрхэх үзэлдээ үнэнч хэвээрээ үлдсэн гэж итгэнэ, тийм биз дээ? Чи намайг хуримынхаа аянаас юунд ийм гэнэт буцаж ирэв гэж бодно? Райхстагт Нетцихээс үндсэрхэг үзэлтэй хүн сонгуулахын төлөө л хамаг хүчээ дайчилъя. Аюул бэрхшээл их гэдэгт эргэлзэх хэрэггүй. Учир нь Нетцих хэзээнээс нааш чөлөөт сэтгэлгээтний бат цайз болсон, үймээн дэгдээгчид төр засгийн төмөр баганыг үндэс сууриар нь ганхуулж байсан газар билээ гэтэл Густагийн тэвчээр алдагдаж гүйцэв бололтой ачаа тээшээ аваад бушуухан харих минь! гэж сандаргалаа.

	Тэгэхэд арга мухардсан Дидерих нөхрөө өнөө орой манайхаар очоорой. Хоёулаа нэгэн тун чухал асуудлын талаар ярилцамз гэв. Тэднийг гарахад шүдний сойз авах гэж Готлибыг дамшиглахаар түрүүнээс нааш гадаа хүлээж байсан дүрсгүй жаалуудын нэг нь зөрөн орлоо. «Оо энгэсэг, сойз мэтхэн худалдаж зогсохгүй» гэдгээрээ сурвалжтаны ёсыг баримталсан энэ эр ч ардчиллын эсрэг тулалдаанд тун ховор олдох хүн дээ! гэж бодсоор Дидерих тэндээс явлаа.

	Хариад эхийнхээ нус нулимс болон угтахыг хүчилж тэсвэрлэн өнгөрөөгөөд урьд зарц нар орогноход юм уу хир хатаахад зориулж байсан дээд давхрын хонгил тийш Эммитэй хоёулыг нь хөөж явуулав. Тэгээд аян замын хир тоосноосоо ч салаагүй байж ерөнхийлөгч Вулковынх руу явав. Дараа нь Наполеон Фишерийг сэм дуудуулан, бас Кунц, Кюнхен, Целлих тэргүүтэнтэй даруй уулзах арга сүвэгчлэв. Адьяа гараг байсан тул бүх хэргийг амжуулах гэгч туйлын хэцүү ажээ. Хошууч Кунцийг тоглоомоос болиулах, гэлэнтэн Целлихийг авгай охин Ядассон гуравтай салхинд гарахыг нь байлгах, Кюнхэн багштаныг хоёр согтуу түншийнх нь гараас салгаж авах гэгч тамын ажил байлаа.

	Гэвч тэдгээрийн цөмийг амжуулж, дайнчдын нийгэмлэгийнхнийг уушны газар цуглуулмагцаа Дидерих олон таван үгээр цаг алдах гэсэнгүй, шууд л үндсэрхэх үзэлтэй депутаттай болохын чухлыг дурдаад өнөөгийн төвөгтэй нөхцөлд тийм хүнд үүрэг үүрүүлж болох хүн бол гагцхүү хошууч Кунц байна гэвэл Кюнхен

	— Зүйтэй! гэж хашхирав. Гэтэл хошууч хөмсөг зангидан

	— Намайг дэндүү тэнэгт тооцож байгаа юм биш биз, та минь? Нетцихээс нэр дэвших үндсэрхэх үзэлтэнтэй ямаршуу халуухан юм учрахыг би төсөөлж байна. Тэрэн шиг голоо гогодуулах гэгч энэ хорвоод үгүй биз ээ гэв. Дидерих эсэргүүцэн:

	— Хошууч эндүүрч байна. Ноёд оо, дайнчдын нийгэмлэг бол бидний тулалдааны түшиц газар, ганц найдлага маань билээ. Бид шууд эндээс шулуун замаар ардчилал мардчилал гэж чамирхагсдад үхлийн цохилт өгч, их Вильхелм хаантны хөшөөг ялалтын бэлгэ тэмдэг болгон сүндэрлүүлэх юм аа! гэв. Кюнхен ахиад л,

	— Зүйтэй! гэж хашхирсан боловч нөгөө хоёр нь сэжиглэнгүйгээр:

	— Энд хөшөөний тухай ярих ямар хэрэгтэй бил ээ? гэв. Хөшөө Наполеонтой хийсэн хэлэлцээрийн гол болзол болохоор, Дидерих түүнийгээ булзааруулахын тулд баахан дэмий бурав. Тэрээр:

	— Чөлөөт сэтгэлгээтний шуугиулж буй нялхсыг асрах газар гэгч нэг их гавьтай юм биш, тэрээр ч газар авахгүй. Хэрэв хөгшин Кюльманыг л хөрөнгөө хөшөө бариулахаар гэрээсэлсэн болгочихвол манай талаар нэр дэвшсэн хүний төлөө тун олон хүн саналаа өгөхөд хүрнэ. Учир нь нээрээ л хөшөө барих болбол хотын гар урчууд ажилтай болж, Нетцихийн нэр хүнд ч өсөж, ардчиллын балчиг шалбаагаас ангижирсан төрөлх хотыг маань агуу их эзэн хаантны ивээлт нар гийгүүлэх болно! гэснээ бас Вулковтой хэлэлцэн тохирсноо санан, яриагаа бушуухан өөр юманд шилжүүлэхийг бодон:

	— Манай нийтийн хэргийн төлөө хэмжээлшгүй ихийг хийсэн энэ хүний гэж Кунц руу гар зангаснаа, тийм ээ, энэ хүний хөшөөг ч гэсэн манай өвгөн буурал хот хэзээ нэгэн цагт босгохдоо л босгоно. Тэр цагт энэ суут хүн, агуу их Вильхелм хаан хоёр өөд өөдөөсөө харалцан зогсох болно гэтэл хошууч:

	— Өөд өөдөөсөө хэлээ гаргаж байгаагаар уу? гэж түүнд даанч нэг итгэсэн шинжгүй өгүүлснээ: — Ингэхэд яагаад та өөрөө бүрээ бөмбөрийн нижигнээн доор сонгогдох тэр агуу их хүнээ болох гэлгүй надтай зууралдаад байгаа юм бэ? гээд Дидерихийг цоргино уу гэлтэй харвал цаадах нь буруу юм даан ч санаагүй хүний төрхөөр гараа зүрхэн тус газраа хүргэн:

	— Ноён хошууч аа, та намайг өөрөө зүрх алдаад байна гэж бодоод байвал эндүүрч байгаа тань тэр. Райхстагийн депутатад нэрээ дэвшүүлэхээс хавьгүй хүнд бэрх сорилтыг эзэн хаантандаа чин зүрхнээсээ сүсэгтэй миний бие нэг бус удаа давсан юм шүү! Хаана л буруу номтныг номхруулах тулалдаан болно, тэнд л би тэмцлийн магнайд явж, тэгснээрээ ч амьтны хараал их идэж явсныг та өөрөө мэднэ. Тийм ээ, Нетцихийнхэн намайг сонгохгүй. Гэхдээ тэд миний үзэл бодлыг сонгох ёстой. Тиймээс ч би ажил хэрэгч герман хүний ёсоор хошууч танд л уг нь өөртөө оногдох ёстой алдар гавьяагаа огоорон байраа өгч байгаа юм шүү! гэв.

	Үүнийг сонссон бүгдийн сэтгэл хөдөлжээ. Кюнхенийг зүйтэй! гэж хашхирахад нүдэнд нь нулимс цийлгэнэв. Целлих уярсан янзтай толгой дохив. Кунц цээж нь оволзон доош харав. Дидерихийн дотор онгойж, хамаг бие нь хөнгөрөх шиг болов. Тэрээр өчүүхэн ч ичиж зовохгүйгээр зүрхээ уудалжээ. Тэгээд хонгор шар үсээр өвч хучигдсан хөөмөл цагаан гараа ширээн дээгүүр сунган хошуучийн хүрэн гарт дөлөнгүй дөхүүлснээ гэнэт түүнийг ухасхийн атгаж авав.

	Гэвч сэтгэлийн тэрхүү шуурга даан удаан үргэлжилсэнгүй, дөрвөн эр дор бүрээ өөрийн ухаанаа сийлж гарав. Кунц

	— Хэрэв чөлөөт сэтгэлгээтний төлөөлөгч Клюзингтэй хийх тэмцэлд ялагдахад хүрвэл гарсан хохирлыг та эрхбиш төлж өгөх юм биз дээ? гээд Дидерихийг хариулахгүй болохоор нь, хуруугаараа нүүр лүү нь чичих шахан:

	— За тэр харав уу? Хэргийн гол нь манай үзэл бодлыг явуулахад биш байна л даа! Очиж очиж заавал намайг тийм эргээд мултрахын аргагүй занганд оруулах гээд байдаг чинь ямар ч гэсэн танд л туйлын ашигтай заль мэх байж таарах гээд байна. Би даан ч түүний чинь цаад нарийн учрыг ойлгох овсгоогүй төржээ, ноён доктоор! гэв.

	Арга мухардсан Дидерих Вулковтой үгсэн тохирсноо илчилж:

	— Нэгэнт тийм хүн манай талд байгаа болохоор бидний ялах маань гарцаагүй. Тэр цагт одонгийн зэрэг юм дархан оногдоно гэхэд Кунц сая л нэрээ дэвшүүлэхийг зөвшөөрөв.

	Тэр хоёрыг ингэж маргалдаж байх хооронд Целлих дотроо: «Намайг сонгуулийн комиссын даргаар ажилла гэх юм биш биз. Тэгвэл сүсэгтэн олны маань дунд хагарал гарч болзошгүй юм шүү! Хүргэн дүү Хойтойфель ч чөлөөт сэтгэлгээтний намаас лаваар нэр дэвшинэ дээ! Уг нь миний хувьд тэр хөшөө мөшөөний оронд нэг сүм бариулаад орхивол ашигтай юм сан даа» гэж бодож суув. Тэгээд санаагаа цухуйлгаад үзэхээр шийдэн,

	— Үнэндээ гэхэд бурхан санваарын газарт ч хөрөнгө бэл их л хэрэгтэй байна. Ариун Мариягийн сүм маань хотын тамгын газрынхны нүд хараанд өртөхөө байсаар удлаа. Энэ чигээр байх юм бол нэг л өдөр сүмийн маань дээвэр хөөрхий миний болон сүжигтэн олны тархин дээр тар няр нурж байж магадгүй юм шүү гэвэл уг нь сүмийн тухай юу ч бодоогүй явсан Дидерих:

	— Та манай бодлогыг дэмжих юм бол бид сүмд чинь засвар хийлгээд өгье гэж амлаад тавьчихлаа. Тэгмэгцээ гэнэт санаа авсан мэт:

	— Тэгэхдээ улс төрийн ийм чухал бодлогоос гэр бүлийн аливаа асуудлыг хол байлгавал зүгээр юм сан! гээд юуны тухай ярьж байгааг нь ойлгон дуугүй болсон Кээтхений эцгийг анхааралтай харав. Дидерихийг Кунц, Целлих хоёртой л хошуу холбоод салахгүй болоход Кюнхен багштаны уур хүрч, ярих сан гэхээс сандал дээр тогтож сууж чадахаа болин хэсэг хавьчсанаа бүгд дуугаа хураасан агшныг шүүрэн авч:

	— Үндсэрхэх үзэл санааг дэлгэрүүлбэл зохих гол газар хаана вэ? гэвэл залуучуудын дунд! гэтэл Бук хөгшний төө зайгүй найз хүн гимназийн захирал байсаар байгааг бид тэвчиж болох уу, хөөе? Тэнд чинь би бидний алдраа мандуулсан далан оны тухай бишгүй л юм ярьж чадах шүү дээ! гэтэл өөрөө захирал болох гээд байгаа Кюнхений санааг ойлгосон Дидерих:

	— Тийм ээ, ялах юм бол бид танаар захирал тавина! гэв.

	Тийнхүү «Нийтийн хэрэг» гэгчийг хүн бүр өөртөө ашигтайгаар болгохоор тогтсоны дараа, дахиад л баахан дээгүүр хий бурж, Целлих бүр:

	— Бидний үүсгэн явуулж буй хэрэг бол бурхны таалалд машид нийцнэ гэж айлдсаны дараа уушны газар очиж наргихаар хөдөлцгөөв.

	Мань дөрөв үүрээр сая л гэр гэртээ харьж явахдаа Хойтойфелийн цагаан, Наполеоны улаан, эзэн хаантны намаас нэр дэвшсэн хошууч Кунцийн хар-цагаан-улаан хүрээ бүхий өөрийнх нь төлөө саналаа өгөхийг уриалсан хуудаснууд байшингийн хана туургаар нэг наасантай тааралдав. Ойчихгүйг хичээн, хоёр хөлөө чинээгээр нь алцайлган зогссон Дидерих хахирган чанга дуугаар:

	— Эдүгээ сөнөх замдаа ороод байгаа тэр Райхстагт суугаа удам судраа мартсан адгийн амьтад эзэн хаанд минь агуу бодлогоо явуулахад бүхнээс хэрэгтэй ган нударга болсон цэрэг армийг өргөжүүлэхэд хориг тавих гэж зүрхэлсэн вий! Гайгүй бид та нараас тэнгэрлэг эзэн хаанаа өмгөөлөн хамгаалж, хорт могой та нарыг үнсэн товрог болгоод өгөхөө нэг мэднэ ээ! Хэн миний эсрэг, тэр миний дайсан! Тийм ээ, эсвэл эзэн хааны төлөө! Эсвэл үймээн дэгдээгчдийн төлөө! Завсрын үзэл суртал гэгч үгүй болсоон! гэж хашхирвал бусад гурав нь бас дуугаа нийлүүлэн хашхиралдсанаас үзвэл Дидерихтэй санал нэгтэй байгаа ажээ. Ажилдаа яарч явсан хэсэг ажилчид тэр их орилооноос цочсон бололтой эргэж харахад Дидерих тэдэнд хандан: Ажилчид аа! Та нар герман хүн болж төрснөө дээдийн дээд аз завшаан гэж бодоорой! Биднийг ийм эзэн хаантай болсонд бүх дэлхий атаархаж байна! гэж эрхий хуруугаа гозойлгосноо, — Тийм ээ, бидэнд атаархдагийг миний бие саяхан хүний нутагт явж байхдаа үзлээ! гэж хашхирвал Кюнхен тэсэж ядахдаа зарлал наасан самбарыг нударгаараа маршийн хэмнэцээр бөмбөрдөн хөлчүү дөрвөл баахан орилолдлоо. Тэгснээ Дидерих бүр гайхчихсан зогсож байгаа ажилчид руу:

	— Ажилчид аа! Эзэн хаантан маань та нарыг колонитой болговол та нар баярлах уу? Баярлахаар барах уу, тийм биз? Тэгвэл та нар эзэн хаантныхаа илдийг ирлээд өгцгөө! Удам судраа мартсан тэнүүлч гуйлгачдын төлөө саналаа бүү өгөгтүн! Та бүхэн саналаа гагцхүү эзэн хаантны намын төлөөлөгч ноён хошууч Кунцийн төлөө өгөгтүн! Эс тэгвэл хохь чинь болно шүү! Кунцээс өөр нэгийг сонговол долоо хоног хар хөлсөө асгаж байж олдог өнөөх хэдээс чинь бүтэн хорин марк хасагдана шүү! гэж галзуу юм шиг хашхирвал зам замаа хөөн одоцгоов.

	Бас гайхалтай дөрөв ч цаг алдахыг хүссэнгүй, түдэлгүй тэндээс явлаа. Түрүүхэн эргэлзэж байснаа үүрд мартахаар шийдсэн бололтой Кунц:

	— Халтар пролетари нар үйлдвэрчний эвлэлд нэгдэхээрээ л их айлгаад байх шиг байна. Гайгүй тэдний тэгж дураараа дургиж дунд чөмгөөрөө жиргэх цаг нь мөд өнгөрнө. Тэдэнтэй бид ойлгомжтой хэлээр нь ярьж, толгой тархинаас нь чөлөөт сэтгэлгээ гэгчийг зайлуулаад өгнө өө! гэж заналтай хашхирахыг үзвэл дайнчдын нийгэмлэгийнхээ гишүүддээ хэтийн программаа танилцуулж байгаа нь тэр ажээ. Гэлэнтэн сүжигтний дотор ийм санаатай суртал ухуулга явуулахаар амлахад, онгироо Кюнхен ч гал дөл болон:

	— Тийм ээ, миний бие ахлах ангийн охид хөвгүүдийг дугуй унуулан хотоор нэг зар тараалган сонгогчдыг цуглуулна! гэв. Үүрэг даалгавраа бодохоор нэг ч хором зүгээр сууж чадахаа байсан Дидерихийг харихад авгай нь орон дотроо хүйтэн цэрвүү угтжээ. Дидерих:

	— Эзэн хаантан маань илд юүгээн агсан агуу их тулалдаанд орох гэж байхад шударга байлдагч нь болсон миний бие үлий сахисан сар шиг чамайг хараад хэвтэж байх хэрэг үү, аа?! гэж нүдээ цахилуулан хашхирав. Гэвч Густа түүнээс нь нэг их сүрдсэнгүй, өдөн хөнжлөө хумьж арагшаа ууртай шидээд эргэж хараад хэвтчихлээ.

	Нялхсыг асрах газрыг сүрхий дэмжиж байгаагаа илэрхийлсэн Хойтойфелийн өгүүлэл сонинд гараад хоёр хонож буй боловч түүний өөдөөс дорвитой алхам хийгээгүй байгаагаа санасан Дидерих даруй нэгэн дайчин өгүүлэл бичиж сонины газар илгээвэл «Нетцихийн хуудас» сонины эрхлэгч Нотгрошен «Захиалагсдынхаа өмнө хүлээсэн үүргийнхээ дагуу ёс суртахууны боловсролын төгөлдөржилтөд зориулан аливаа шинэ санааг орхихгүй нийтэлж байхаа өөрийн үүрэг гэж үзнэ» гэсэн тайлбартайгаар нийтэлжээ.

	Дидерихийн өгүүлэл нялхсыг асрах газар гэгчийн тухай ахин бодож зориглох хүнгүй болтол уншигчдын толгойг эргүүлжээ. Тэрээр: «Нялхсыг асрах газар гэгч нь хэнд хэрэгтэй юм бэ? гэж асуугаад «Тэр нь мэдээж бутач хүүхдэд л хэрэгтэй тул нийгэм дэх ёс суртахуунгүй явдлыг өөгшүүлнэ гэсэн үг. Бид гэдэг бол ардчилал гэгчийн хор уршигт идэгдэн сөнөх замдаа ороод байгаа францчууд биш болохоор бидэнд бутач хүүхэд үржүүлэхийн хэрэгцээ алга аа! Франц улсад яагаад садар самуун явдлыг дэмжин дэлгэрүүлж байна вэ? гэвэл цэргийн алба хаах залгамж хойч үегүй болчхоод байгаа юм. Харин германчууд бид бие бялдар, ёс суртахуунаар ариун, үржил сайтай, үргэлж залуужин чийрэгжиж байх тавилантай үндэстэн байнам» гэж хариулаад бүх дэлхийг германчууд эзлэх тэр өдөр хэзээ ирэхийг хүртэл тооцоолон гаргасан байлаа.

	Төгөлдөр цэвэр герман маягаар чимэглэж зассан Клапшийн уушны газар үндэсний хорооны санаачилгаар «Эзэн хаантны намынхны» сонгуулийн өмнөх анхдугаар хуралдаан эхлэхэд бэлэн болжээ. Хана туургаар нэг гацуурын ногоон мөчир хадаж, дээгүүр доогуур нь «Эзэн хаантны соёрхол болбол тэнгэрийн зарлиг!», «Та нарын хувьд ганцхан дайсан бий бөгөөд тэр бол миний дайсан юм!», «Социал-демократуудыг бол яах вэ, би өөрөө даая!», «Миний бодлого бол зөв!» «Иргэд ээ! Нойрноос сэрцгээгтүн!» гэх зэргийн уриа лоозонгоор дүүргэжээ. Тэнд орсон хүн нээрээ л унтаж урвайж суухын аргагүй байв, учир нь Клапш охинтойгоо уух хүний л савны хэмжээгээр үнэгүй пиво зөөж, хулыг дүүргэх тоолон нь улавч цаасыг нь солих гэж ухаангүй гүйж байв. Тиймээс ч хурлын тэргүүлэгч Целлих нэр дэвшсэн Кунцийг нийтэд танилцуулахад амьтны дуу шуу чангарч, царай зүс нь улайсан байлаа. Тамхины утаанд умбасан тэргүүлэгчдийн ширээний ард суугаа Дидерих, Хойтойфель, Коон болон тэдний нэгэн санаатан хэсэг этгээд орж ирсэнд дотроо эвгүйцэн аль болох олон хүн цуглуулж ирэх даалгавар хүлээсэн Готлибт үүнийгээ хэлбэл цаадах нь дүрсхийн уурлачихлаа. Учир нь тэрээр хүн олох гэж муугаа үзэж үзчихээд, таарахгүй хүн олж ирлээ гэсэн зэмлэл хүлээнэ гэж бодоогүй явсан ажээ.

	Өөрийн нь үүсгэж сэдсэн Вильхелм хаантны хөшөөний шуугианаар улам бүр дээр дээрээсээ цутган ирэх олон амьтныг хараад Дидерих: «Ээ дээ, энэ чинь Клюзинг зөнөгийг гурав дахин үхүүлээд ч төлж дийлэхгүй зардал гарах юм биш биз!» гэж бодоод зүрх алдав. Готлиб даан олон хүнтэй мэндэлснээс болж гар нь хавдчихсан байв «Ардчиллын эсрэг тууштай тэмцэнэ гэдгээрээ сүржигнэж яваа гар хоосон амьтны юунд нь шохоорхсон юм бол?» гэж Дидерих түүнийг нь хараад гайхна. Цаадах нь зургаа дахь эмийн сангаас өнөөдөрхөн хөөгдөн нээрээ л орох оронгүй, оочих аягагүй болсон боловч оо энгэсэг, шүдний сойз мэтхэн юм худалдахгүй гэж урьд урьдынхаасаа ч илүү шийдвэртэй яваа ажээ.

	Нэр дэвшсэн Кунц босчихсон ээрэн тультраатсаар нэг юм ярьж байв. Хэлж байгааг нь чагнавал ноён хошууч юу хэлэхээ нэг л сайн мэдэхгүй байж байгаа байдал төрхийг нь харвал тулалдаанд ялна гэж туйлаасаа итгээгүй шинжтэй байв. Тэрээр:

	— Ноёд оо! Арми гэдэг бол бидний ганц тулах тулгуур гэтэл Хойтойфелийнхны суугаа булангийн тэндээс хэн нэг нь: «Балай золиг вэ!» гэж хашхирсанд хэсэг зуур түгдэрснээ, — Харин тэр армийг чинь хэн хооллож ундалдаг бил ээ? Ард түмэн! гэтэл саяын хашхирдаг этгээд ахиад л «Уухайс даа!» гэв. Кунц өнөөх үймүүлэгч этгээдийг давах санаатай байдгаараа хашхичин:

	— Тийм ч учраас энэ төрийн түшиг тулгуур нь болсон бид цөмөөрөө, хэмжээгүй эрхт хааны зоргоор... гэж хадууртал үймүүлэгчид «Зөв өө! Зөв! Яг» гэж хашхиралдав. Хошууч хөлсөө арчлаа. Ухаан мулгуу, үг мохоогоос болж санасан санаагаа гаргаж хэлж чадалгүй, чөлөөт сэтгэлгээтнийхний идэш болох замд орсноо ухаарахдаа хамаг бие нь чичирч, хар хөлс нь цутгажээ. Дидерих ар хормойноос нь угзран, болихыг сануулавч хэлэх гэсэн санаагаа хэлж л сална гэж шийдсэн хошууч яаран сандран зөндөө олон үг урсгасан боловч эхэлсэн санаагаа гүйцээн хэлж дийлсэнгүй, эцэст нь тэсэж чадахаа болихдоо:

	— Уг үндсээр нь устгая! Ниргэе! Ура! гэж царайгаа улайлган хашхирав. Дайнчдын нийгэмлэгийнхэн ашгүй дээ гэсэн шиг алга нижигнүүлэв. Клапш охинтойгоо хоёул Дидерихийн зангаагаар дэмжлэг бага ирэх тэр зүг рүү пиво зөөн харайлгаж гарав.

	— Хойтойфелийг үг хэлэхээр бостол Готлиб Хорнунг өрсөн индрийн зүг гүйв. Дидерих, ажил төрлөөсөө хагацаад харангалахын наана яваа түүнд, сайн үг хэлбэл чинь арван марк өгнө шүү гэж амласан болохоор нүүгэлтэх утаан дотор умбах тэргүүлэгчдийн ширээний ард тайван сууж байв.

	Готлиб Хорнунг шүдээ тачигнуулан гүйж гарч ирээд хошуучийн хэлсэн үгэнд тайлбар болгон:

	— Арми бол ардчиллын өмхий шалбаагт живэхээс нийгэм олныг хамгаалдгийн хувьд төрийн төмөр тулгуур болох нь яах аргагүй үнэн билээ. Ардчилал гэдэг бол боловсрол нимгэн амьтдын ертөнцийг үзэх үзэл бөгөөд шинжлэх ухаан түүнийг давж туулаад байгаа юм! гэхэд нь хэн нэгэн бээр «Маш зүйтэй!» гэж хашхирсан нь түүнийг дэргэдээ ажиллуулж байсан эмийн санч ажээ. Готлиб Хорнунг тэр дууг танихтайгаа зэрэг:

	— Ноён дээдэс, ноорхой боол гэгч бол мөнхөд байх ертөнцийн жам аа! Учир нь байгальд ч мөн тийм бус уу? Юу үнэн гэвэл, хэн бүхэн дээрээ айн сүрдэж явдаг нэгэн хүнтэй, дороо айлган сүрдүүлж явдаг нэгэн хүнтэй нь үнэн. Хэрэв энэ үнэнийг гажуудуулж чи ч адил, би ч адил гэх юм бол мөрөн дээрээ толгойтой бүхэн л дураараа аашлан, захирах ч хүнгүй, захирагдах ч хүнгүй болж, улс нийгмээрээ ардчилал гэдэг холион бантанд живж дуусах бус уу? гэснээ хоёр гараа цээжиндээ зөрүүлэн: — Өндөр дээд сурвалжтаны нийгэмлэгийн гишүүн явсан түүнийхээ ариун нэр алдрыг хамгаалахын төлөө одоо ч гэсэн улаан цусаа асгаруулахад бэлэн байгаа миний бие шүдний сойз төдийхөн худалдаад зогсож байж даан ч чадашгүй! гэтэл

	— Оо энгэсгийг бол яах вэ? гэж булангаас нэг нь хашхирлаа.

	— Тэрийг чинь ч чадахгүй! Намайг тийм хог новштой зууралдаж чадахгүй гэдгийг бүгд мэдэж аваг! Хэн бүхэнд өөрт нь оногдох хувь, зураг тавилан гэж байдаг. Тийм ч учраас бид эзэн хаантанд маань хэчнээн л цэрэг хэрэгтэй болно, төчнөөнийг гаргуулж өгөхийн төлөө тэмцэх тийм л хүний төлөө саналаа өгөх учиртай. Энэ хүний төлөө саналаа өгөх үү, үгүй юү? гэдэг бол эзэн хаантнаа гэх үү, үгүй юү? гэсэн үг шүү, ноёд оо? гэв.

	Тэгээд алга нижигнэхэд хөмсгөө зангидсан чигээрээ хэдэн агшин зогсоод бяцхан шувуун цээжээ ихэмсгээр дүүхийлгэсээр индрээс буулаа. Дайнчдын нийгэмлэгийн хэн ч олдсон дээр нь гэсэн шиг тэрх бололцоог ашиглан хуутай пиво дээр өргөн Кунц тэр хоёрт баяр хүргэвэл Кунц түүнд нь гялайснаа илэрхийлэн, хуутайгаа хариу өргөн, бөхөлзөв. Харин Готлиб Хорнунг хөшөө шиг хөдөлгөөнгүй зогсоход түүний биеэ хэт тоосон тэрхүү байдлыг анзаарсан Дидерих: «Намайг тэрэгний морь шиг зүтгүүлж зүтгүүлчхээд одоо болоход энэ хоёр амьтан чинь арай ч дэндүү их талархал хүлээж замаас завших нь шив дээ» гэж өөрийн эрхгүй хорсон бодов.

	Гэвч тэрхэн дороо: «За даа, пивонд хөлчүүрхэж онгирсон амьтны дэврүүн загнахыг ямар мэдэхгүй биш. Энэ муу Кунц эцсийн эцэст Наполеон Фишерийн сонгогчдыг олшруулах л үүрэгтэй юм чинь. Тэрээр ийм юманд яг бүр өөрийн биеэр хутгалдахгүй байсан нь арай ч өлзийтэй биз ээ» гэж бас бодож амжив.

	Энэ санааг нь гадарласан байдалтай Хойтойфель урьдаар Дидерихээр үг хэлүүлэх гэж баахан оролдоод эцэст нь хурал удирдсан Целлих одоо босож үг хэлэх гэвэл нь хориг тавих шинжгүй байхаар нь босож шууд л нялхсыг асрах газрын тухай үгээр яриагаа эхлэв. Тэрээр:

	— Энэ бол хүнлэг бөгөөд бас нийгэмд ч гэсэн тустай алхам юм. Харин тэгэхэд Вильхелм хааны хөшөө хэнд хэрэгтэй юм бэ? Тэр чинь хувийн ашиг хонжоо, нэр алдар олох гэсэн этгээдийн сэдсэн, ажил хийсэн болж баахан бэлэн мөнгөн дээр буух гэсэн гар урчуулын дэмжлэгийг горьдсон панзнаас өөр юу ч биш ээ гэсэнд үнэн санааг нь олоод хэлчихсэнд эвгүйрхсэн хүмүүс арга ядахдаа хий л хоолойгоо засна. Дидерихийн бүх бие чичирч эхлэв Хойтойфель:

	— Цэрэг дайнд мөнгийг сая живаагаар нь үрэхийг юман чинээ боддоггүй улс байдгийн учир нь тэд дайны хажуугаар хувийн асар их ашиг олдогт байгаа юм гэсэнд Дидерих тэсэлгүй год үсрэн босоод,

	— Надад болох уу? гэсэнд:

	Хойтойфелийн онож хэлсэн үгэнд дэмий л хий бухимдан хуруу хумсаараа оролдож суусан хүмүүс уухай хашхиралдан:

	— Наадхаа зайлуулж, тэр хүнээр үг хэлүүлэгтүн! гэж шал дэвслэн, ширээ дэлдэж гарсанд Хойтойфель аргагүйн эрхэнд индрээс буун Дидерих гарч ирэв.

	Үндсэрхэх үзлийн халуунд нэрвэгдсэн амьтдыг шуугилдахаа больтол нь хүлээж зогссоноо

	Дидерих:

	— Эрхэмсэг ноёд оо! гэтэл хэнээтнүүд: «Зүйтэй!» гэж орилолдон шал, ширээ пижигнүүлэв. Дидерих ахиад л шуугиан намдахыг хүлээн зогсохдоо санаа зорилго нэгтэй нөхдийн дунд байгаагаа мэдрэн сэтгэл нь ихэд хөдлөв. Тэгээд арай гэж чимээ намдахад түрүүчийн үг хэлсэн этгээдэд дургүйцэн байгаагаа хэдэн хатуу үгээр илэрхийлсэнд,

	— Тийм ээ! Ёстой булай этгээд байна! хэмээн хашхиралдав. Тийм ээ, энэ бол булай хэрэг! Гэхдээ тэрээр бас «Эзэн хаантны нам» цаг үеэ сүрхий олж байгуулагдсаныг давхар нотолж байгаа бөгөөд тэр муугүй хэрэг! гэж Дидерих байдгаараа хашхирчхаад шуугиан бүрмөсөн намдсан хойно ингэж ярилаа:

	— Эзэн хаан өөрөө соёрхохдоо, үймээн дэгдээгчдийн бузар буртгаас ангижрах гэсэн хэн бүхэн, зарц ч бай, эзэн ч бай бултаараа үндсэрхэх үзлийн нэгэн далайд нэгдэцгээгтүн! гэсэн билээ. Энэ бол бидний ч хүсэл! Хаандаа үнэнч байх гэсэн бидний ариун үзлийг гутаах гэсэн үймээн самууны үр хөврөл болсон өөдгүй амьтдын хорон санаа балран унах нь лав аа! гэтэл алга нижигнэхээс өрсөн Хойтойфель: «Сонгуулийн дүнг харж байж л баярлаарай, бадарчин» гэж хашхирав. Энэ үгийг булах гэсэн мэт алга таших нь хэдий галзуу юм шиг нижигнэвч тэр ганцхан өгүүлбэр дотор зүйрлэшгүй хорон санаа нуугдаж байгааг ойлгосон Дидерих ярианыхаа сэдвийг өөрчлөх нь чухал гэж бодоод гайгүй шиг сэдэв болохоор нь нялхсыг асрах газрын тухай ярихаар шийдэн:

	— Садар самууны үр дүн болсон тийм балай юманд германчууд бид ойртох хэрэггүй юм шүү! Харин сөнөж мөхөж байгаагаараа Францчууд л түүнтэйгээ зууралдаж байг! гээд «Нетцихийн хуудас» сонинд бичсэнээсээ эш татаж гарлаа. Целлихийн үндэслэн байгуулж, удирдах болсон өсвөрийн сүжигтний нийгэмлэгийн гишүүд үг бүрд нь алга таших болсонд урамшсан Дидерих:

	— Герман хүн бол цэвэр ичимхий. Тийм ч учраас далан онд ялсан юм! гэж хашхирвал өсвөрийн сүжигтний нийгэмлэгийнхэн, дайнчдын нийгэмлэгийнхэн хоёр дуу дуугаа авалцан орилолдов. Тэргүүлэгчдийн ширээний цаанаас Кюнхен үсрэн босож ирээд янжуурын утаа уугиулсан гараараа даллан:

	— Тэднийг бид гайгүй ахиад балбаад өгнө! гэж гонгиноход Дидерих өлмий дээрээ өндөлзөн:

	— Эрхэмсэг ноёд оо! гэж үндсэрхэх үзлийн галзуу давлагаанаар оволзон буй далайг санагдуулам танхим руу хоолойныхоо чинээгээр хашхираад, — Их Вильхелм хаантны хөшөөг бариулах явдал бол бид бүхний тэнгэр бурхан шиг шүтдэг тэр агуу их хүнийг мөнхжүүлэхээс гадна түүний ач хүү болох залуу сайхан хаандаа бид цаашид ч ёстой герман хүмүүсийн хувьд цэвэр ичимхий, эрх чөлөөнд дуртай, шударга, үнэнч зоригтой байхаа андгайлсан ёстой ариун нандин бэлэг болох юм аа!» гэв. Тэгэхэд хөшөөг талархагсад юунд ч тогтоогдохгүй болон, галзуу сүрэг адил орилолдон хөсөхөд Дидерих ч энэ ертөнцийн бодитой бодол санаанаасаа ангижран, Вулковтой хийсэн хэлэлцээр, Наполеонтой тохирсон хуйвалдаан, Хойтойфелийн «Бадарчин баярлах болоогүй» мэтсийг цөмийг умартан, бие нь бадайран хий агаарт хөвөх адил тэнгэрлэг үзэл сурталдаа хөтлөгдөн арилаад өглөө. Тэгээд нэг мэдэхдээ босон харайчихсан:

	— Бид ийнхүү хүнлэг ёс гэгчээрээ хууран мэхэлж үндэсний сонирхлоос урван тэрслэгчдийг зүйл дуусгах цаг нэгэнт болжээ! гэж хашхиртал Хойтойфель

	— Үндэсний сонирхол гэдгээрээ хууран мэхлэхээ та хэзээ болих вэ? гэж тун ч хорон өнгөөр ёжлов. 

	Галзуурснаас ялгаагүй болсон үндсэрхэх үзэлтнүүдийн шуугианд Дидерихийн үг цаашид бүр дуулдахаа болилоо. Одоо түүний юу бурж байгааг нь орилоон дундаас чихэнд өртөх үг, өгүүлбэрийн тасархайгаар баримжаалан тааварлаж болох байлаа. Бодвол үүрдийн энх амгалан гэгч байдаггүй болохоор чөлөөт сэтгэлгээтнүүдийн дэвшүүлэн тавьж байгаа зүйл нь үл гүйцэлдэх дэмий санаашрал юм. Тийм дэмий юмтай хөөцөлдөж өөрийгөө болон өрөөлийг төөрөлдүүлэхийн оронд үндэс угсаагаа хүн төрөлхтний сор сүлд болгохын үүднээс ухаан балай, ёс суртахуунгүй этгээдээс салах аргаа бодож, энэ зорилгоор тэдэнд мэс засал ч болов зориглон хийж, өсөж үржихийг нь шууд тасалдуулбал зохино!» гэх шиг боллоо. Үүнийг дуулаад Хойтойфель болон түүний талынхан тэсэлгүй танхимаас гарч явлаа. Хойтойфель хаалган дээрээс эргэн:

	— Амраар нь бүр үймээн самууныг хөнгөлөөд хаячихмаар юм даа, эрхэм ээ! гэвэл Дидерих:

	— Хөнгөлөх л болно доо! гэж хортой хариулахад үндсэрхэх үзэлтнүүд ч:

	— Тийм ээ, хөнгөлөх л болно доо! гэж нэгэн дуугаар орилолдов. Ширээ сандлаа пижигнүүлэн үсрэн босож өмнө өмнөх хундага хуугаа шүүрэн авч өндөрт өргөвөл баярлахдаа бахардаж унахаас холгүй байгаа Дидерих тэдний хүн бүртэй нь хундага тулган, гар барихын хүслэнд умбан, тэргүүлэгчдийн ширээнээс согтууран бүрэлзсэн нүдээр танхимыг харвал тэрхүү танхим нь бүх л герман нутгаар нь солигдон, урд нь олон арван сая германчууд язганах шиг болон, алсын униарыг санагдуулсан тамхины цэнхэр утааны цаанаас бас: «Хаан миний соёрхлоор бол!», «Миний дайсан!», «Миний бодлого!» гэсэн эшлэл үгс согтуу нүдэнд нь бүрэлзэн байв. Энэ агшинд тэрээр ахиад нэг жинтэйхэн шиг дуугарахыг хүссэн боловч төвөнх нь хатаж хэл нь ээдрээд ердөө ч болж өгсөнгүй. Тэрхэн агшинд ухаан нь сав саруулхан болох шиг болж аль хэдийнээ бараа туруугүй арилаад өгсөн Хойтойфелийг эрэлхийлэн: «Эмчийг би юунд ч тэгтэл доромжлов доо, ай бурхан минь! Тэр хүн одоо хоолойг минь эмчилж өгөхгүй байх даа» гэж гэмшин бодов. Дидерихийг гэрээс гарахыг хориглосон нь Хойтойфелийн өшөөгөө хамгийн хатуугаар авсан хэрэг бололтой. Учир нь Нетцих хотод гэрт гадаагүй сонгуулийн өмнөх тэмцэл дүрэлзэж, сонинууд үг хэлсэн болгоны нэрийг гаргасаар байв. Өдөрт л энд тэндгүй очиж илтгэл хийж, олны дотор айхавтар нэр хүндтэй болж байгаа Кюнхен байтугай адгийн муу Целлих, сурвалжлагч Нотгрошен нарын нэр хүртэл сонины булан эзэлж амжсан байв аа. Хүн бүхнийг ийнхүү нэрээ цуурайтуулж байхад гагцхүү Дидерих л эртний германы тавьц тавилгатай өрөөндөө хоолойгоо зайлан, бухимдан сууна. Түүнд цонхны цаана байгаа бараг босоо хүний хэмжээний хаан, хатан, зекиний бүрээч2 гурав гэдэг хүрэл баримлаас өөр хань болох амьтангүй. Тэр баримлыг үндсэрхэх үзэлд нэг л орж өгөхгүй, тэр ч байтугай өөрөөс нь цаас худалдаж авахаа болихдоо хүрээд байсан Кооны дэлгүүрээс худалдаж авсан юм санжээ. Густагийн бүрхийн тухай хэрүүл дэгдэхэд авгай нь тэр баримал руу хуруу хумсаа гозолзуулж: «Чиний л хэрэггүй юманд мөнгө үрдэггүй чинь аль вэ?» гэж загнадаг ажээ.

	Сүүлийн үед Густагийн ааш нэмэгдэн, Хеслинг авгайд ойртох болгонд дотор эвгүйрлээ, бөөлжих нь гэх болжээ. Тэгээд дотор нь гайгүй болмогцоо хөгшинд:

	— Та нарын энэ зэрэгтэй яваа чинь миний л ач шүү дээ! гэхэд цаадах нь ч мөчөөгөө өгөлгүй:

	— Чамайг болохоо байж, боож үхэхдээ тулаад байхад чинь миний хүү тоож авсан нь чиний хувьд ёстой л бурхны ивээл байсан биш үү? гэнэ. Ийм ярианы эцэст Густагийн нүүр царай минчийтэл улайж, хөх нь түмбэлзэн, зөнөг хөгшин гашуун нулимс асгаруулна. Гэр орныхны энэ маргаан нь харин Дидерихт нэн ашигтай байна. Учир нь хөгшин залуу хоёр бүсгүй хоорондоо үзэлцэхээ байхдаа хэн хэн нь өрхийн тэргүүлэгчийг өөртөө татаж, түүнээс тал олохыг эрэлхийлэх бөгөөд ийм байдал дунд Дидерих нялуун хайр энхрийлэл дотор бөмбөрч байв.

	Харин Эмми л нэгэн янзаараа дээврийн доорх хавчиг хонгилдоо хаалгаа мөнхөд түгжин сууна. Түүнийг харахаас л ой нь гутдаг болсон Густа: «Энэ гайг яаж л нэг зайлуулъя даа?» гэж аргаа барахдаа

	— Эммигийн эзлээд сууж байгаа тэр зайнд бороотой үед угаасан юм хатаамаар л байх юм! гэж Дидерихт дуулдахаар хэд хэдэн удаа хэлээд авчээ. Дидерих: «Эр тоохоо байсан тэр амьтандаа хар бор ажил хийж ходоодоо тэжээдэг нэг юм яаж өгье дөө?» гэж бодолхийлнэ. Гэтэл цаадах нь өөрийнхөө сурвалжтаны Брицен ноёныхоор орж гардгаа сав л хийвэл дурсан, их л дээгүүр царайлан явах тул түүнд шууд л: «Чамайг дархан юм уу мужаан хэн нэгэн эр сүвтэй юмтай суулгая» гэж хэлэх зүрх Дидерихт байсангүй. Эмми Брицен ноёныхоор нээрээ л хэд хэд очсон ажээ. Тэгтэл Брицений охин дүү нар Хеслингийн байшингийн хаалгаар нэг ч шагайгаагүй байсныг бодоход Эмми тэдэнд «Манайхаар ирээч» гэж хэлдэггүй байсных биз ээ. Дээвэр доорх хавчиг хонгилд орогнон суудаг Эмми сурвалжтан бүсгүй нарыг гэртээ урьж зүрхэлдэггүй нь зөв ч байсан биз. Тэгтэл нэг өдөр эрхэмсэг ноён Брицен Хеслингийнхний байшинд орж ирээд бусад өрөө тасалгаанд саатаж тогтсонгүй, Эммигийн муу хавчигт орж байж байгаад явсанд Густагийн аазгай нь хөдлөн: «Намайг гэртээ байх үед энэ амьтан манайхаар орж гарч, хагартлаа идэж уугаад л явдаг байсан биш бил үү? Одоо намайг танихгүй царайлаад байх шив дээ» гэж бодов.

	Нэгэн өдөр Густа дээврийн давхарт гарч Эммигийн хавчгийн хаалгыг түлхэж үзвэл түгжээгүй байсанд зориглон ороод явчихлаа. Тэр нь Эммиг өрөвдсөний юм уу, өөрөө уйдсаны алинаас болсныг мэдсэнгүй. Эмми орон дээрээ гэрийнхээ зөөлөн торгомсог нөмрөгөө хөдрөн цонхигор царайлан хэвтэж байснаа Густагийн орж ирэхийг мэдмэгцээ буруу харчихлаа. Густа давхар биетэй болсноо хэлтэл Эмми зүүгээр хатгуулсан юм шиг агшнаа эргэж өрөөсөн тохой дээрээ өндийн тэсэж ядсан байртай нүүрээ үрчийлгэн, нөгөө гараараа хаалга руугаа зангав. Уурласнаас Густагийн амьсгаа нь бачимдан, хөх нь түмбэлзэнэ. Эмми босож ирээд шууд л «Гар!» гэв. Хэрүүл дэгдэж, энэ дуунаар Хеслинг хөгшин майжганан хүрч ирвэл хэрэг нэгэнт шийдэгдчихсэн байлаа. Тэр өдрөөс хойш Хеслингийн гэдэг энэ айлынхан хоёр тусдаа хооллох болов. Нус нулимс болсон бүсгүйчүүлийн гомдол мэдүүлэгт Дидерихийн сэтгэл уярч орхив. Тэгээд тэднийгээ түр ч болов хэрүүлгүй байлгах гэхдээ Эммигийн хавчигт орж Магдагийн байгаа Эшвайлер лүү хоёроос гурван сарын хугацаатай яваад ир гэсэнд цаадах нь татгалзсанд бүүр гайхаж хоцров. Арга нь барагдахад уураар түрий барин маргаашийн дотор яв! хэмээн тушаасанд: «Би гэртээ байя л даа, хонгор хайрт ах минь!» гэж бүсгүй арчаагүй дорой царайлан гуйж гувшиж гарлаа. Өрөвдөх сэтгэл Дидерихийг дийлэн Эмми гэртээ байх болов.

	Маргааш нь харин Эмми урьд өмнө юу ч болоогүй юм шиг хөхиүн хөгжилтэй, бүүр өнгө жавхаатай болчихсон үдийн хоолонд орж ирэв. Харин Густа дуу шуугаа хураан нэг л хүйтэн хүнийрхүү болчхов. Үүнийг ажиглах зуураа Дидерих хундагаа өргөн Эммид хандан зальтайхнаар:

	— Сурвалжит Брицений хатагтай таны өлмий бат орших болтугай! гэвэл дүүгийнх нь царай хувьсхийснээ:

	— Тун ч их доромжлох шив дээ! гэж хашхираад гарын тос арчих алчуурыг шидчихээд хаалга саван гарч одов. Дидерих зовсон байртай:

	— За юу нь бас буруудчих аа вэ? гэж амандаа бувтнахад Густа хайнгадуухан мөрөө л хавчисхийв. Тэгээд хүүхнийг холдож явсан хойно:

	— Чи нээрээ л тэгж бодож байгаа юм уу? гэж шалгаав. Дидерих ам алдсандаа гэмшин баахан гэлмэж байснаа

	— Тийм юм уу л гэж санаандгүй бодсон юм гэв. Густа

	— Тийм л байсан бол ноён дэслэгч гудамжинд надтай дайралдахдаа ядахдаа толгой дохиод өнгөрч болох байсан шүү дээ. Тэр чинь өнөөдөрхөн л намайг харангуутаа замаа буруулаад л өнгөрнө билээ гэвэл Дидерих:

	— Дэмий юм бүү донгос! гэлээ. Густа:

	— Би ч энэ талаар чамаас арай л дээр мэдэх юмтай шүү. Аягач шивэгчид л шөнө болгон цонхоор хүн авирч ороод байна гээд байгаа шүү дээ. Шивэгчин Минна өнөө өглөө надад ярихдаа... гэтэл Дидерих үгийг нь таслан:

	— Дуу! Чи бас тэгнэ вий! Аягач шивэгчин нартайгаа хошуу холбоод! Ээж л ингэдэг байсан юм. Харин би тийм зарчимгүй юмыг тэсвэрлэж чадахгүй гэдгээ дуулгачихъя. Эцгийнхээ гараас хүлээж авсан голомтот гэрийнхээ ариун нэрийг бодож хэлэхэд: Минна та хоёрын хэн нь ч гэсэн дахиад ийм баларсан юм ярих гээд байвал аль л хаалгаар орж ирсэн, тэр л хаалгаар гарч тонилохоо мэдээрэй! гэж нүдээ цахилуулж, сахлаа шоволзуулахад Густа хэдий дороо атийн дуугүй суувч эр нөхрөө дороос нь бах нь ханасан харцаар ёжтой ширтэнэ.

	Эммийн тухай хов живийг эр хүний шийдэмгий зоригоор тийнхүү тас цохисондоо Дидерих тэрүүхэндээ их л додигор байв. Учир нь ээдрээ тэмцэл ихтэй энэ цөвүүн цагт айл өрх ядахдаа дотроо хагарал маргаангүй байх нь чухал ажээ. Гайтай хоолойноосоо болж гэрийн мухар сахисан гурван хоногт дайсан этгээд их юм амжуулсан нь илэрхий байв. Өнөө өглөө Наполеон хүртэл:

	— Эзэн хаантны намыг бид дэндүү хүчтэй болгочихгүйгээ мэднэ. Танайх социал демократуудын эсрэг дэндүү гүтгэлэг явуулахаа татвал зохино! гэж хэлэх зүрхтэй болчихсон орж иржээ. Ийм илэн далангүй үгнээс сүрдэж зэвүүцсэн Дидерих Наполеоныг тайвшруулахаар хүлээсэн үүргээ өөрийн зүгээс биелүүлэхэд бэлэн байгаа дүр үзүүлэн:

	— Өнөөдрийн дотор очиж хотын тамгын газраас үйлдвэрчний эвлэлийн байшинг бариулахыг шаардъя гэж амлав... Бие нь гүйцэд засрал аваагүй тэрээр хотын тамгын өргөөнд ормогцоо сайх барилгын тухай асуудлыг Коон болон түүний нэгэн санаатнууд аль хэдийнээ дэвшүүлэн тавьсан байхыг сонсоод мэл гайхаж хоцров. Тэрх барилгын төслийг чөлөөт сэтгэлгээтнүүд дэмжсэнээс одоо торох юмгүй болсон байв. Гэвч Дидерих эцсээ хүртэл тэмцээд үзэхээр шийдэн, Коон болон түүний нөхөд үндэсний ашиг сонирхлоос урван тэрсэлснийг илчлэх зорилгоор хэдэн жинтэй үг хэлье гэтэл хоолой нь ахиад таг болчихлоо. Тэгээд гэртээ ирмэгцээ Наполеоныг дуудуулав. Түүнийг ороод ирэхэд өмнөөс нь:

	— Танд халагдсаныг тань дуулгая! гэж сөөнгөтөн зандарвал механик нь эгдүүтэй инээмсэглэснээ:

	— Ашгүй дээ! гэчхээд хаалга руу явлаа. Гэтэл Дидерих

	— Зогсогтун! Та ямар ч хал балгүй мултарна гэж бодоогүй биз! Та нэгэнт чөлөөт сэтгэлгээтэнтэй хөлөө нийлүүлсэн тул, би өөрийгөө тантай хэлэлцэн тохирсноо түмний сонорт хүргэх үүрэгтэй гэж үзнэ гэвэл Наполеон мөрөө хавчисхийн:

	— Улс төрийн бодлого гэдэг бол улс төрийн бодлого л шүү дээ гэв. Механикаа ийм ичгүүргүй авирласанд Дидерих юу гэхээ мэдэлгүй хөшөө шиг ёрдойн зогсож хоцорсонд цаадах нь бүр ч зүрх орсон шинжтэй дэргэд нь тулж ирээд дал мөрийг нь алгадах нь холгүй найзархуу аашлан:

	— Чадалтай л бол тэг л дээ. Тэгэхэд хүрвэл бид хоёулаа, дахиад хэлэхэд хоёулаа л муугаа үзнэ шүү дээ! гээд инээвхийлэх нь болгоомжтой байхыг нэн хатуугаар сануулсан хэрэг байсныг ухаарахдаа Дидерихийн бие агзасхийв. Айхдаа хайрцагтай янжуур гаргаж өмнө нь баривал Наполеон нэгийг авч асаагаад:

	— Хэрэв л бидний хэн нэг маань түрүүлж ам алдвал нөгөө нэг маань хараад сууж хоцрох гэж үү? Ноён доктор, хоёулаа үгүй болно шүү! Бук зөнөг биш шүү дээ, бид хоёр гэдэг чинь. Хагархай хэнгэрэг шиг явахын гайг бид харж байгаа биш үү? гэвэл «Нэг аюулаас мултраад нөгөө аюул руу орчхов уу?» гэж айсан Дидерих:

	— Юу гэнэ ээ? гэж шивнэв.

	Механик нь гайхсан байртай хөмсгөө сөхөн:

	— Та л одоо болтол юу ч дуулаагүй явлаа гэж үү? Өвгөн Бук таныг өнгөн дээрээ л үндсэрхэхээс биш цаанаа бол өөр бодолтой тухайлбал үндсэрхэх үзэл мүзэлгүйд нь хүрч байж захиалга ихтэй Клюзингд даралт үзүүлж, Гаузенфельдийг мөдхөн шиг гартаа авах гэсэн л ганц бодолтой гэж нийтэд зарлаж яваа шүү дээ гэвэл Дидерих хад чулуу шиг хүрлийн:

	— Тэр этгээд тэгж бурж яваа вий! гэлээ. Наполеон:

	— Тийм ээ, Бук өвгөн тэгж ярьж явна. Түүгээр ч үл барам танд тус хүргэхээр Клюзингтай ярина гэж байна билээ. Тэр нь чиг танд нээрээ л тустай байх шүү гэтэл Дидерих нэг юм санасан бололтой огцом амьсгаадан:

	— Наполеон! Өвгөн Бук гуйлгачны таяг бариад орох оронгүй, оочих аягагүй зогсож байхыг та мөд харах вий! Түүнийг ийм байдалд хүргэхээ би андгайлъя. Баяртай! хэмээн паржигнав.

	Наполеоныг гараад явчихсан хойно ч Дидерих өрөөн дундуураа нааш цааш холхин:

	— Хоёр нүүрт хорт могойг хараач! Намайг далдуур хорлох гэж өмхий санаалж явах нь! Тэгдэг ч байх гэж битүүдээ хардан сэрдэж явдаг минь онож л дээ, Коон болон түүний нөхдийнхний явуулгын ард бас л тэр хөгшин чоно нуугдаж байгаагаас зайлахгүй. Одоо бүр Гаузенфельд тийм ичгүүргүй гүтгэлээ гаргаад иржээ! гэж пар пар гэсээр л байлаа.

	Эзэн хаандаа шударга үнэнч байх гэсэн санаа сэтгэл нь ихэд хямарчээ. Тэрээр: «Тэр зөнөг яахлаараа миний далдаас далд бодлыг үнэрлээд мэдчихдэг байна аа? Вулков даан ч намайг бооцоонд тавьчихмааргүй сэн дээ! Миний давхар бодолтой хөдөлж байгааг бултаараа л мэдсэн байхаас зайлахгүй нь. Тийм л байж таарах нь. Учир нь өнөө өглөө Кунц болон бусад хүн хар надтай нэг л хүйтэвтэр хандаад байсан шүү. Зүрх сэтгэлээ тушаасан үйл хэргээ явуулах гэхдээ би өөрөө хохирол амсахаас ч буцаагүй билээ. Үнэндээ гэхэд эзэн хаантны намыг Нетцихт үүсгэн байгуулсан хүн би биш гэж үү? Тэгэхэд урвасан хулгай, далдын хорлол, хардалт сэрдэлт алхам бүрд тааралдахаас биш германы шударга зан гэгч хаа ч үгүй байдаг байжээ! гэж гонсойн гутран бодлоо.

	Пар нар гэхээс өөр бүтэн өгүүлбэр дуугарч чадахаа байсан тэрээр сонгуулийн өмнөх хуралдаан дээр Целлих, Ядассоноор үг хэлүүлэх болж, цаадах нь удам судраа мэдэхээ байсан гуйлгачин Наполеон Фишерийг сонгох гэсэн нэр нүүргүй амьтдыг дайран давшилж, индэр хэмх нүдчихээс холгүй дүвчигнэж байхад нь хэлгүй юм шиг харж суусаар өнгөрүүлжээ.

	Улс төрийн зүтгэлтэн хүнд байж боломгүй Ядассоны тэрхүү болчимгүй авирлалыг харж суухдаа Дидерих өөрийгөө түүнээс хэчнээн давуу болохыг мэдэрч байлаа. Нөгөө талаар Ядассон үгэндээ хэдий чинээн согтох тусам, үндсэрхэх үзлээс төдий чинээн холдон, Коон болон Хойтойфелийн талынхны талархлыг хүлээж байгаа нь илт байв. Дидерихийн бодлоор Ядассоныг ч хүртэл урхидан байгаа тэрх сэжигтэй хэргийн цаана хамаг бузрын эх үүсгэвэр болох, үндсэрхэх үзлийн цусан өст дайсан зөнөг Бук байгаагаас зайлахгүй ажээ.

	Ийнхүү усан цэнхэр нүдтэй, хөгшин ч гэсэн цэвэрхэн нүүрэн дээрээ ялдам инээмсэглэл тодруулсан Бук өвгөн Дидерихийн хувьд гэнэт хамгийн аюултай дайсан болон хувирч түүнийг амар тайван байлгахаа болилоо. Шөнөд нойр нь хулжиж, өдөрт явсан газар болгонд нь Бук араас нь дагаж яваа шиг санагдах болсноос хүн амьтантай ч дуугарах дургүй болж: «Энэ зөнөгийг чинь би амандаа ёлтойх ч шүдгүй болж хоцорсон ерийн л нэгэн бураа амьтан гэж бодсон чинь харин хамгийн хурц араатай махчин байжээ» гэж бодно. Тэгж бодоход Букийн, хүргэн хүүгээ шоронд суулгалаа гэж Дидерихтэй яагаад муудалцаагүйн нарийн учир аажмаар ойлгомжтой болоод ирлээ. Үргээчхэлгүй, итгэлийг нь олж байгаад мэрж идэх гэсэн хорон санаатай байжээ! Харин хотын тамгын газар юунд төлөөлөгчөөр сонгуулав? Өндөрт гарах тусам чанга унадаг гэдэг. Түүнийг эрх тушаалтай болгож, толгойг нь эргүүлж, болчимгүй авирлуулан, нэр нүүрийг нь өөрөөр нь баллуулах гэж яггүй нарийн тооцоолсноос зайлахгүй ажээ. Букийн тухай хэдий чинээн бодох тусам төдий чинээн алдаа хийж явсан нь Дидерихт илэрхий болсоор байлаа. Тэрээр: «Муу төгцөг надаас нэгэн удаа өөрийнхөө эдлэн газраа хотын тамгын газар худалдахгүй биз гэж асууж байсан нь намайг ганц сүйрүүлэхээр зэхэж байсан хэрэг байх нь ээ. Ай, түмэн хорын эх болсон хөгшин нохой миний санасан болгоныг аль эртнээс л гадарлаж байж дээ. Тэр ч байтугай намайг Вулковтой яриад сууж байхад тамхины утаан дотор нуугдчихаад бүхнийг сонсож байснаас зайлахгүй, бас тэр нэгэн өвлийн шөнө Гаузенфельд руу гэтэн очиж хүний хөлийн чимээнээс цочин суваг дотор харайн орж нүдээ тас аньчхаад сууж байхад минь Бук дээрээс минь өнгийн харж байсан байж таарна» гэж санаанд багтамгүй ч юм бодож улам улам шанална. Тэрээр өөрийгөө сувгийн ёроолд бээвийн сууж байгаагаар дүрслэн бодоход Бук сувгийн ирмэг дээр зогсоод татаж гаргахад бэлэн, зөөлөн цагаан гараа сунгана. Царайд нь нигүүлсэнгүй инээмсэглэл тодрон байснаа тэр нь гэнэт хамгийн аймшигт доог тохуу болон хувирна. Энэ бүх хий бодлоос гарсан эцсийн дүгнэлт гэвэл: «Хар санаат этгээд намайг баллахын тулд завхарсан хөвгүүнийхээ замаар оруулах гэж байсан байна» гэсэн бодол байлаа. Ингэж бодоод Дидерих шийдсэн байртай:

	— Гайгүй, би чамд хэн нь хэнийгээ залгихыг үзүүлээд өгье, хөгшин нохой! гээд шүүрс алдав. Хүүгийнхээ ингэж хэлэхийг дуулсан Хеслинг авгай:

	— Эвий хүү минь, юу болчихоо вэ? гэсэнд цочин давдасхийв. Энэхэн үед Эмми орж ирээд шууд явсаар цонхонд хүрч, гадагшаа баахан харуулдсанаа толгой сэгсэрч, шүүрс алдаад эргэв. Густа араас нь дагуулан харсаар байв. Тэгээд Эммиг Дидерихийн дэргэдүүр өнгөрөх агшинд Густа ах дүү хоёрыг доогтой хараад инээмсэглэв. Ингэх нь үймээн самуун дэгдээгчдийн удирдагч Наполеон Фишерийн инээмсэглэхтэй даан ч адилхан санагдсанд Дидерих сүрхий зэвүүцэв. Тийн байснаа тэсэж чадалгүй:

	— За юу болчихоо вэ? гэж хашхирсанд Густа намсхийн нэхэж байсан юм руугаа шагайв. Харин Эмми огт тоосон шинжгүй өөдөөс нь харав. Энэхүү хүйтэн тоомжиргүй харцанд бүүр галзууртлаа уурласан Дидерих:

	— Чи ер нь яагаад л байна даа, хөөе?! гэж паржигнатал хашхирснаа Эммиг юу ч эс дуугарахаар нь, яаж ч хашхираад үг хэлүүлж чадахгүйгээ ухааран, эв аргаар оролдож үзэхээр шийдэн:

	— Хэнийгээ гудамжинд харуулдах болов? Ахдаа хэлчих л дээ гэв. Бүсгүй царайгаа хад чулуу мэт хүрлийлгэн, мөрөө хавчисхийн зогсож байснаа:

	— Юу ч гэх билээ дээ, сурвалжтан ноён Брицений дүү бүсгүйчүүл манайхаар ирж магадгүй гэж л бодсон юм гэв.

	— Ийм шөнөөр үү? гэж Дидерихийг дуу алдтал Густа:

	— Бид ч ёс төр гэж намбаганасаар байгаад болохоо байх дээрээ хүрээд байх шив дээ. Тэдгээр хатагтай нар чинь аль өчигдөр л эхтэйгээ цуг аянд мордсон шүү дээ. Гэхдээ тэдэнд баяртай гэж заавал хэлэх шаардлагатай юм бол зуслангийнх нь байраар нь очвол л болоо биз гэж хөндлөнгөөс үгэнд нь оролцов.

	— Яагаад? гэхдээ Эмми агзасхийв.

	— Яах юу байх вэ. Эгч нь хэний тухай ярьж байгааг чинь мэдээд л тэр байхгүй юу! гэж нэн хорсолтой хэлээд бах тав нь ганц ханасан байртай, — Ноён дэслэгч ч удахгүй хойноос нь мордох юм гэнэ лээ. Гэхдээ дэслэгч л өөрөө эндээс нэг тийшээ явах гээд байгаа юм байх аа гэвэл Эмми:

	— Битгий худлаа хэл! тээд нэгэнтээ найгалзсанаа тэр даруйхнаа биеэ цэхлэн, тэргүүнээ гэдийлгэн, гарч одов. 

	Тасалгаанд нам гүм болов. Хеслинг авгай хоёр гараа элгэндээ зөрүүлэн тэрүүхэн буланд бээвийн сууна. Дидерих торонд хашигдсан араатан мэт аахилж уухилсаар нааш цааш холхино. Густа нөхрөөсөө хараа эс салган, түүнийг доогтой, өдөж, амыг нь асуусан байртай харна.

	Дидерих хаалга руу очиж, торгон хөшигний завсраар хоолны өрөө рүү сэм шагайвал Эмми нь сандалтай хүлчихсэн юм шиг хачин эвгүй сууна. Тэрээр цочсон юм шиг гэнэт дэнлүү рүү эргэвэл түрүүхэн цонхигор цагаан байсан царай нь минчийн улайж, нүд нь юу ч харахгүй байгаа янзтай гялалзан байснаа огцом босон харайж, хөл дээрээ тогтож ядан зогссоноо дэргэдэх диваны өнцгийг дайран, уурласандаа өвдөхийг огтхон ч мэдрэх шинжгүй гүйн гарлаа. Дидерих балмагдахдаа эх, эхнэр хоёр луугаа эргэснээ Густаг «Хохь нь, яадаг юм бэ?» гэсэн янзтай байхад нь тэсэж байж чадахаа болиод дүүгийнхээ араас гүйв.

	Гэтэл Дидерихийг дөнгөж шатанд хүрч явтал дээр хаалга тас буун, цүү цуурга хангинах дуулдав. Зүрх нь амаар гарах шахсан Дидерих өөрийн эрхгүй зогтусав. Дээр очоод «Хаалгаа тайл!» гэж хашхирах гэсэнд хоолойноос нь шивнэх төдий дуу арай чамай гарав. Хариу дуулдсангүй, төмпөн хангинаж ус шал пал гэхэд гэнэт муухай бархирсаар нударга далайн хаалгыг учир зүггүй балбаж гарав. Тэр чимээнд цаанаас хүн ирж хаалга тайлахыг ч дуулсангүй, гэнэт хаалга онгойн, Эмми нөмгөн гарч ирээд;

	— Юу болчхоод хаалга балбана вэ? гэж ууртай асуув. Дидерих юу гэхээ мэдэлгүй ээрэгнэж байснаа шатан дээр гарч ирээд сониучирхан харж зогсоо эх, эхнэр хоёроо хармагцаа;

	— Та нар цаашаа байцгаа! гэж зандарснаа Эммиг ухрааж түлхэнгүүтээ өөрөө чихэлдэн орж ирээд хаалгаа түгжчихэв. Тэгээд:

	— Цаадуулдаа ийм юмны үнэрийг ч бүү авхуул! гэж товчхон хэлээд төмпөн дотроос хлорформ нэвчсэн бяцхан резинийг хоёр хуруугаар чимхэн авч түүнийг өөрөөсөө хол, дээр барин:

	— Алив чи, үүнийг хаанаас авсан бэ? гэвэл дүү нь тэргүүнээ омогтой гэдийлгэн, өөдөөс нь ширэв татан харснаа юу ч эс дуугарав. Тэгээд дүүгээ дуугүй байх тусам. хэдий хууль зүйн үүднээс чухал нь илэрхий боловч энэхэн мөчид ямар ч хэрэггүй юм асууснаа ойлгоод, цонх руу очиж өнөөх резинийг харанхуй хашаа рүү чулуудав. Тэртээ доор горхины усанд унах шиг болж палхийхэд сэтгэл амрах мэт амьсгаа автал Эмми:

	— Та яах гээд байна аа? Намайг дураар минь байлгаж үзээч гэвэл түүнийг ингэж хэлнэ гэж санаагүй Дидерих

	— За байз... ингэхлээр... гэж түгдэрснээ гэнэт санаа авсан мэт, — Харин чи энэ усаар, энэ резинээр яах гэсэн бил ээ? гэв. Эмми харцаа буруулан, мөрөө хавчисхийснээ:

	— Миний яах танд хамаагүй юм биш үү? гэтэл Дидерихийн уур дүрсхийн шатаж:

	— За чи сонсож бай! Хэрэв чи шүүхийн вандан дээр очоод сууж байхаас зовоогүй юм аа гэхэд бид бүхний нэр алдрыг бас ч бодолцмоор сон доо! Ингэхлээр чи чинь энэ орчлонд гон бие, гозон толгойгоороо яваа амьтан биш шүү дээ! гэж тачигналаа. Эмми огт дуулсан шинжгүй зогсох бөгөөд энэ нь Дидерихийг улам ч бачимдуулна. Үгээ олохгүй баахан дэвхцэж, ээрэгнэж байснаа:

	— Эцгийн гал голомт сахисан миний бие энэ байшин дотор ийм бузар юм гараасай гэж үл хүснэ. Тэрний чинь гайг юуны түрүүнд үүрэх хүн нь би бил ээ! гэвэл Эмми түүнийг гэнэт нэвт шувт ширтэн:

	— Би үүрэлцэхгүй болох гэх үү? гэв. Дидерих хий л бухимдан:

	— Миний нэр төр болбоос! гэж хашхирснаа гэнэт дуугүй болов. Учир нь тэрээр Эммийн царайг хэзээ ч байгаагүйгээрээ шийдэмгий эгдүүтэй болсныг хараад иймдээ хүрсэн хүнийг айлгаж чадахгүй гэдгийг ухаарчээ. Арга тасрахдаа хаалга руу явснаа гэнэт нэгийг санасан бололтой эргэн ирж:

	— Би чиний ахаас гадна хамгаалагч чинь байх ариун үүрэгдээ үнэнч үлдэхийг хүснэ. Энэ юу гэсэн үг болохыг ойлгож, хариуд нь бас хүн шиг байх нь чиний үүрэг мөн гээд хлорформын үнэр ханхлуулсаар байгаа төмпөнг ширэв татан хараад, — Яахаа тангарагла! гэвэл Эмми хүйтнээр:

	— Намайг тайван байлгаж хайрлагтун! гэв. Дидерих арга мухардсан байртай:

	— Хараад байхад чи бэрх юмтай учирсан бололтой. Хэрэв л миний айгаад байгаа тэр зүйл үнэн бол... гэтэл Эмми

	— Тэр үнээн! гэв Дидерих:

	— За тийм байж. Энэ бол чи зөвхөн өөрийнхөө нэрийг хугалаад зогсох бус бас хамаг гэр бүлийнхээ ариун нэр алдрыг баллаад байгаа гэсэн үг. Би нэр төр, үүрэг юугаа бодох юм бол... гэтэл Эмми

	— Болохоо байсан юмыг бодоод бодоод ч юу л олдох вэ гэв. Дүүгээ ийм ичгүүргүй аашилна гэж арай ч бас бодоогүй явсан Дидерих агзасхийн цочив. «Энэ маань түр зуурын жаргалд ташааран яваад эргэж гарахын аргагүй зовлонд унаж, тэгээд зүйл дуусгахаар бүр зориг шийдсэн байна шүү» гэж Эммийн нүүрийг харж бодов. Одоо тэрээр энэ зовлонгийн эзэн болсон зальхай этгээдийн увайгүй үйлийг жигшин гайхширтал гэнэт дотор нь хөвчсөн шөрмөс тасрах шиг болж хөл гарынх нь мэдээ алдраад явчихлаа. Ёгхийтэл нам сууж, баахан шуухитнаснаа:

	— За дүү минь ахдаа хэл дээ. Ах нь чамайг... гэснээ дуугүй болчхов. «Уучилъя» гэдэг үг амнаас нь гарч өгсөнгүй, тэгэхээр нь:

	— Ах нь чамд тусална гэвэл:

	Эмми

	— Та надад яаж ч тус болох билээ дээ? гэж цөхрөнгүй өгүүлээд хана налав. Тэгэхэд Дидерих доош харан:

	— Мэдээж, чи надад зарим нэгэн юмыг тодотгох шаардлагатай болно. Хэдий чинээн тодорхой байх тусам л төдий чинээн сайн. Энэ бүгд лав л та нарын өнөөх морь харж барьж байсан цагаас эхэлсэн байх гэж би дотроо тааварлана гэв. 

	Эмми тийм ч гэсэнгүй, үгүй ч гэсэнгүй, уруулаа үл ялигхан нээж, толгойгоо гилжийлгэснийг харвал гайхаж байгаа нь илэрхий. Энэ нь өнөө хүртэл дотроо хав дараад явсан тэр юмыг нь энэ агшнаас аваад өөр нэгэн хүн мэдэж, мөрөн дээрээс нь дарж байсан тэр дарамтыг үүрэлцэх болсонд баярласнаас болоо биз ээ. Ингэж тааварласан Дидерих зүрх орон, босож:

	— Чи надад итгээрэй! Би маргааш өглөө гэрт нь очиж тэр этгээдтэй ярилцамз гэвэл Эмми:

	— Тийшээ очоод яах юм бэ? Бүх юм дууссан шүү дээ! гэв. Гэвч Дидерих бат итгэлтэйгээр:

	— Бид гэдэг чинь өөрсдөөрөө тоглоом тохуу хийлгэж байхаар улс биш гэдгийг хэн хүнгүй мэдэх болно оо! гээд хаалга руу явсанд Эмми түүнийг дуудан, өөдөөс нь айж дүрлийсэн нүдээр ширтэн:

	— Та түүнтэй амь мэлзэлцэхгүй биз? гэв. Тэр тухай огтоос санаагүй Дидерих:

	— Юунд чи ийм юм асууна? гэвэл Эмми:

	— Та түүнтэй хэрхэвч амь мэлзэлцэхгүй гэж тангарагла! гэв. Дидерих дуртайяа тангараглав. Харин тэрхэн агшинд ах, амраг хоёрынхоо хэнийх нь төлөө айсныг нь мэдэх юм сан гэж бодов. Гэвч Дидерих бодсоноо асуусангүй, өлмий дээрээ сэмхэн гишгэлсээр гарч одов.

	Эх, эхнэр хоёр нь шатан дээр хүлээж зогсоог хараад:

	— Явж унтацгаагтун! гэж зандрав. Өөрөө зориуд хүлээсээр суугаад Густагийн хурхирах дуулдсан хойно сая л орондоо орж хэвтэв. Нойр нь хулжиж, маргаашийн өдрийн тухай ийн бодруун: «Юуны өмнө хатуу л байх юм шүү! Эр хүн шиг байж, заавал ялалт хийх, заавал!..» Гэтэл ийм эрэлхэг бодол нь цааш үргэлжлэлгүй түүний оронд айлгах гэж оролдож нэг үзээд, дараа нь гуйж гувшиж, бүр ядчихаад эцэст нүдээрээ дүүрэн нулимс мэлтгэнүүлэн, үхээнц царайлан байсан Гөппел өвгөн нүдэнд нь харагдсанаа цаана нь бас өдий цаг хугацаа өнгөрөхөд сэтгэлд нь ганц ч орж ирээгүй байсан Агнес үзэгдэнэ. Эмми ахыгаа энэ хэргийн талаар юу ч ойлгохгүй гэж бодож байгаа биз, гэтэл тэрээр нэгэн бүсгүйг чухамдаа амьдаар нь тамд хаяж байсан хүн бил ээ! Орон дотор урваж хөрвөхдөө хүрэхийн цагт шөнө даанч урт. Дидерих, бүр амь тэмцэн тарчлахдаа сэтгэлээ хуурах санаатай:

	«Бурхан минь ээ, би энэ хэрэгт чинь оролцож чадашгүй нь! Хлорформ ч яах вэ. Эммигийн заль мэх л байсан байж таарна. Эмсийн залийг ямар эс мэдэх биш. Гайгүй, арьсыг чинь хуулаад өгөхөөр чи үнэнээ хэлэлгүй хаа холдох вэ, зальт эм! Тэгээд чамайг гэр орноосоо хөөж холдуулъя» гэж бодож үзлээ. Тэгтэл гудамжинд усан бороон дунд цонх руу нь ширтэн зогсоо Агнесын цонхигор царай нүдэнд нь харагдах шиг болоход хөнжлөө толгой дээгүүрээ нөмрөн: «Үгүй би түүнийг орон гэрээсээ хөөж чадахгүй нь» гэж гаслав. 

	Өглөө нь урьд шөнийн юм бүдэг бадаг санагдахад «Дэслэгч ч эрт л босдог байж таарна даа» гэж бодоод Густаг сэрэхээс өмнө орноос сугарч аваад арилаад өглөө. Саксоны хаалганы цаана өглөөний цэлмэг тэнгэрийн доор далан хэлийн шувууд шулганан жиргээд нэн ч тааламжтай байв. Шүүдрийн усанд мөлчийтөл угаагдсан сэрүүн лаврин өдий болтол түгжээстэй харагдах нь: «За энд чинь шинэхэн хосууд ирчхээд жаргалаа эдэлж хэвтэнэ үү дээ?» гэж бодогдохоор байв. Цэнгэг агаараар амьсгалсан Дидерих «Хүний үр тэвчиж үл түвдэх орчлонгийн жаргал гэдэг эцсийн эцэст иймд хүргэдэг ажээ. Тохитой томоотой хүмүүс ч байдаг. Ноён дэслэгч тун сайн хүн ч байж болох юм» гэж бодсоноо энэ бодлоосоо түр салахаар шийдэв.

	Цэвэрхэн байшингийн өмнө сүйх тэрэг зогсож байлаа. «Үнэн байх нь, еэ халаг!» гэж Дидерих гутран бодов. Хашааны хаалга онгорхой байв. Тэгтэл байшингийн хаалга онгойж дэслэгчийн хөтчийг өмнөөс нь гараад ирэхэд Дидерих;

	— Ноён дэслэгч байх шив дээ. Уулзъя гэнгүүт яваад орчхов. Дэслэгч

	— Ийм хар үүрээр үү? гэж өгүүлснээ чемоданы тагийг алдаж хуруугаа хавчуулчхаад, — Ай чөтгөр алгад! гэж хараал тавив. 

	«Аа энэ золиг чинь бүр юмаа багладаг дээрээ тулчхаж л дээ» гэж Дидерих гонсойн бодтол дэслэгч:

	— Би танд юугаар тус болох сон бол? гэж Дидерихийн ирсний учрыг огт мэдэхгүй байгаа царай гарган асуув. Дидерих ёсорхож маягласангүй, дэслэгчид шууд л хэрэг тулгав. Сурвалжтаны Брицен ноён хэргээ хүлээхгүй удтал тэмцэлдэв. Гөппел өвгөний өмнө Дидерих ийм тэвчээр гаргаж чадаагүй байжээ. «Дэслэгч гэдэг чинь ерийн нэгэн муу шинэ тевтончоос илүү байлгүй ч яах вэ?» гэж Дидерих дайснаа дотроо үнэлэн бодлоо. Тэгээд нууж хаагаад байх юм нэгэнт үгүй болсон хойно сурвалжтаны Брицен ноён гэнэт их л уриалгахан зантай болж:

	— Та тэгээд яах гээд байгаа юм бэ? гэв. Дидерих дотроо хэдий айвч өнгөн дээрээ инээмсэглэн байж:

	— Эрхэмсэг ноёнтон миний шаардлагыг хүлээн авахаас эс татгалзвал заавал зэр зэвсэг болоод байхын хэрэгцээгүй гэж үзнэ гэчхэв. Гэтэл дэслэгч:

	— Хэн ч нэр төрөө алдсан эмийг ирээдүйн хүүхдүүдийнхээ эх болгоё гэж бодож зүрхлэхгүй биз ээ гэж Дидерихийн мэддэг, тэр ч байтугай нэгэн удаа хэлж байсан тэр аймшигт өгүүлбэрийг хэллээ. Дидерих эхлээд, нэгэн цагт хөөрхий Гөппелийн хэлж байсан утгагүй хэдэн үгийг хэлж үзээд, эцэст эгээ л Гөппел шиг, сүрдүүлэг хэрэглэхээр шийдэн:

	— Таны торгон цэргийнхний нэрийг ингэж түймэрдэж явааг тань ноён хурандаагийн сонорт хүргэж болох байлгүй дээ гэв. Тэрээр ингэж л хэлбэл Брицен ноён бууж өгнө гэж шөнөжин бодсон ажээ. Гэтэл сурвалжтаны Брицен ноён нэг их сүрдэж сүйд болсонгүй:

	— Тэг л дээ, тэг. Таны бодлоор ноён хурандаа намайг сургаж донгодож, тэгэхлээр нь би буруугаа хүлээж, түүнд таны дүүтэй гэрлэхээ андгайлах болох нь ээ, үгүй, ноён минь энэ чинь дэмий, хоосон сүрдүүлэг байна. Торгон цэргийн нэр төрийн тухайд гэвэл ноён хурандаа амь мэлзэлцэх зориггүй замын нэгэн ноёноос арай л өөрөөр боддог байх шүү гэв.

	Ийм үг сонссон Дидерихийн уур шатаад явчихлаа. Тэрээр цээж юүгээн дүүхэлзүүлэн байж:

	— Ноён дэслэгчид бодолтой ярьж байгаасай гэж сануулах байна. Миний бие дайснаасаа өс хонзонгоо авахын тулд эцсийн дусал цусаа ч үл хайрлагч эрэлхэг зоригт шинэ тевтончуулын нэг нь бил ээ! Бас эрхэмсэг гүн Тауэрн Бренхаимтай амь мэлзэлцэж явснаа сануулахад илүүдэхгүй буй заа! гэчихсэнээ «Энэ золиг одоо л надтай амь мэлзэлцэх гэх вий дээ» гэж бодоод ухаан алдтал айхдаа, — Өрх гэрийн тэргүүлэгч, төрдөө үнэнч, түмэндээ нэртэй намайг алах эрх танд байхгүй шүү! гээд энэ санаагаа улам ойлгомжтой болгохоор: — Эхлээд дүүг нь бузарлаад, дараа нь ахыг нь алах эрх танд үгүй шүү! гэж хашхирлаа.

	Цаадах ноёны ч тэвчээр барагдаж гүйцэв бололтой, хөтчидөө хандан:

	— Омогтой панзчины хоншоорыг нь мялааж, шарыг нь дараад өг! гэв. Хөтчийг хүрээд ирэхээс нь өмнө Дидерих амжиж зайлахаар эргээд ухасхийв. Харин босгон дээрээс:

	— Тэнэгүүд та нар цэргийн хуулийн төслийг биднээр дэмжүүлэх гэж горьдох вий! Тэгвэл тэр чинь санасны чинь гарз! Та нарын ширээнээсээ ховхорч, ширдгээсээ сэгсрүүлэх цаг чинь мөд ирнэ ээ, гайгүй! гэж хэлж амжив. 

	Тэгээд гадаа гарч цэцэрлэгт хүрээлэнгийн нарийхан жимээр гэр өөдөө алхаж явахдаа ч үл үзэгдэх дайснаа занан нударгаа тэнгэр өөд үе үе гозолзуулна.

	— Гайгүй, голомтын чинь үнсийг хийсгээд өгнө өө! гэж хэлэхдээ шувуу жиргэсэн сайхан өглөө, хөх тэнгэр ногоон ойг гэнэт ажив. Энэхэн агшинд доромжлуулсан түүнд эзэн хаант засгийн эрх сүрийн өмнө байгаль хүртэл арчаагүй дорой хүчин мэт санагдав. Тэнгэр сайхан аашлаад ч муухай аашлаад ч төмөр нударгатай төрд ямар нөлөө үзүүлж чадах бил ээ? Сүрдүүлгийн үг хашхирах нь амархан ажээ. Гэтэл өнөөх Вильхелм хаантны хөшөөг яах бил ээ? Вулковтой яаж харьцах вэ? Бас Гаузенфельдтэйг? Доодсоо өшиглөх гэвэл дээдэстээ бас өшиглүүлэх хэрэгтэйеэ дээ. Төрийн төмөр царай гэгч энэ ажгуу: Дидерих арчаагүй бяцханаа мэдэрч, уур хилэн нь ч гарч гүйцлээ.

	Ард нь морин төвөргөөн, тэрэгний түчигнээн сонстоход эргэн харвал сурвалжтаны Брицен ноён сүйхэндээ залран айсуй. Дидерих сурсан зангаар арай л малгайгаа аваад ёсолчихсонгүй, гэхдээ царайд нь илэрсэн хайр хүндэтгэлийг нуухын арга байсангүй. Эрхэмсэг ноёнтон харин ой гутсан байртай буруу харав. Холдон холдох сүйхний араар харж явахдаа Дидерих:

	— Ноён офицер ч үнэндээ сайхан эр юм аа. Ийм шижигнэсэн эр, тэгээд бас сурвалж угсаа сайтай болохоор мань мэтийг гололгүй ч яах вэ гэж өөрөө өөртөө хэллээ.

	Майзе гудамжаар ороод иртэл сэтгэл нь хямраад явчхав. Учир нь Эмми ахыгаа алсаас харуулдан зогсож байв. Тэрээр дүүгээ өрөвдөн: «Хөөрхий минь хувь заяагаа хэрхэн шийдэгдэхийг хүлээж юутай их шаналаа бол? Хувь заяа чинь шийдэгдсээн. Эзэнт засгийн эрх сүр нь өрөөлийг дарахад сайхан ч гэсэн өөрт тулгарахад аймшигтай санж» гэж бодов. Тэгээд аль болохоор биеэ барин, ялагдсанаа ийм холоос харуулахгүйг хичээн алсаас толгой дохив. Эмми ихэд турсныг Дидерих сая л ажиглав. Бүсгүй хувь тавилангаа хаашаа эргэснийг ахынхаа царайнаас олж үзэв бололтой, духаа хучсан өнгө гандмал үсэн дороос нь нойр алдсан том нүд нь түгшүүр зарлах мэт дүрлийн ширтэхэд уруул нь чичиргэнэнэ. Дидерих шатны хашлаганаас барин халж ядан хэсэг зогссоноо өлмий дээрээ гишгэлсээр дээшээ гарав. Эмми түүний урдаас тосон хүрч ирснээ нүүр лүү нь нэг лавлан харчхаад эргэж явлаа. Явсаар бүр өрөөндөө хүрч ороод цонхны дэргэд очсоноо гэнэт эргэж харав. Дидерих биеэ хүчлэн цэхэлсээр:

	— Асуудал шийдэгдэх яагаа ч үгүй байна гэж хэлэхдээ өөрийнхөө дуунаасаа өөрөө айв. Юу болж өнгөрсөн нь Эммид бүр ойлгомжтой болсон тул гуйван хүрч ирээд дотроо онгойтол уйлж авахаар Дидерихийн мөрөн дээр толгойгоо тавив. Түдэлгүй Дидерих доошоо бууж ирвэл Густа бах нь ханасан байртай мушилзан угтав. Дидерих эгдүүцэн:

	— Чи өөрөө шившгээ хутгаж шидэмсээ чирч байж сохор азаар намайг тээглүүлсэндээ өширхсөнөөс Эммигийн зовлонгоор харин нэг жаргаж байх шив дээ! Миний дүү ямар ч байсан эр болгоны хойноос харайлгахгүй дээ, чи хараарай! гэвэл Густа дэлбэрэх нь хариугүй:

	— Чи намайг өөрийнхөө араас харайлгасан гэх нь үү бас?! гэж хашхирав. Дидерихийг энэхүү эвгүй маргааныг дуусгахаар шийдэн;

	— Тэр чинь чиний төрсөн дүү шүү дээ, мэдэв үү? гэж байшин доргитол шал дэвслэн байж хашхирсанд Густа нээрээ л дуугүй болов.

	Тэр өдрөөс хойш Дидерих Эммиг ихэд энхрийлэн үзэх болов. Хоолны ширээнээс босоход нь хүртэл духыг нь үнсэнэ. Мань хоёрын хэрхэн нялуурахыг алдалгүй бүртгэх ажилтай болсон Густа инээдээ барьж ядан сууна. Дидерих үүнийг нь мэдэж, уураа багтааж ядахдаа Густаг Эммитэй харьцуулан бодож үзээд эхнэр нь өгүүлэхийн аргагүй бузар эм мэт санагдахад бяцхан тайвширна. Эр нөхрөө бараг нүд ирмэхийн зуур олж амжсан, өөрт нь хэзээнээс сэргэлэн санагддаг байсан Магда нь хүртэл түүнд одоо Эмми шиг дотно санагдахгүй болжээ. Учир нь Эмми нь амссан зовлонгоороо түүнд үнэ хүндтэй, эмзэгхэн ариун амьтан мэт санагдах болсон явдал байлаа. Турьхан цагаан гар нь суусан сандлынх нь хажуу руу мэдээгүй юм шиг унжсан, бодолд дарагдсан Эммиг ажиглаад байхад үзэсгэлэнтэй бөгөөд уяраам. Заримдаа тэр бүсгүй залуу гоолиг цогцоо энэ зовлонт хорвоод орхиод сэтгэл санаагаараа алсын алс руу явчихаа юу даа гэмээр болоод ирнэ. Бүхний гэм буруутан болох дэслэгчийн хажуугаар Дидерихийн хамаг санаа бодлыг нь авсан эрх мэдэл гэгч одоо түүнд нэг л хүйтэн хөндий санагдах болов. Тэрээр Эммиг биш дэслэгчийг хохирсон гэж үзнэ. Учир нь хоосон цогц мэт хөдөлгөөнгүй суух дүүгээ харах болгонд Густа, түүний хөрөнгө, эзэн хаантны хөшөө, өндөр их хайр ивээл, танил тал, Гаузенфельд, одон медаль цөм ор хэрэггүй зүйл мэт санагдана. Бас Агнес санагдана. Тийм ээ, өнөө хүртэлх амьдралд нь түүнтэй учирсан бүхний дотроос гагцхүү Агнес л үнэн, үнэ цэнтэй нь байжээ. «Хөөрхий минь, Агнес, одоо хаа байгаа бол? Амьд уу? Үхсэн үү?» гэж толгойгоо салаавчлан бодтол: Тэр нь «Эзэд дээдэст үнэнч зүтгэлээ гээд би юу олов доо? Бүгд л ашиглах гэнэ, матах гэнэ, гүтгэх гэнэ. Муу хөгшин чөтгөр Букийг л хар л даа. Ардаа алах мэс нуучхаад нүүрэн дээрээ хэчнээн их хайр энхрийлэл харуулж байлаа» гэсэн бодлоор солигдоно. Агнесын тухай бодол толгойноос нь гарахаа больсонд нэгэн удаа Берлин рүү захидал бичээд үзсэнд «Нөхөрт гарсан. Бие нь эрүүл, жаргалтай яваа» гэсэн хариу ирэв, Дидерих үүнийг дуулаад баярласан боловч бас л нөгөөтээгүүр урам нь хугарчээ.

	Дидерихийг тийнхүү толгойгоо салаавчлан суусаар байтал нэг мэдэхэд сонгуулийн өдөр болчихсон байлаа. Тэрээр санаж сарвайж явсан юмандаа гомдсон хүний зангаар юу ч дуулахыг, хэнтэй ч уулзахыг эс хүснэ. Царай нь өдөрт улам ч зэвүүн хүйтэн болж байгаа механиктайгаа уулзахаас бүр ч халширна. 

	Сонгуулийн өглөө Дидерихийг орондоо хэвтэж байтал Наполеон Фишер ороод ирлээ. Тэрээр тав алдуулсандаа уучлалт муучлалт гуйсангүй, шууд л

	— Эцсийн мөчид нэг хоёр үг солихгүй бол болохгүй нь ээ, ноён доктоор! гэв. Энэ удаа механик үйлдвэрийнхээ эзнийг байцаахаар ирсэн нь тодорхой болов. Түүнийг,

	— Та давхар бодол гарган хоёр нүүрлэжээ. Та нэгэнт бидэнтэй цуг ажиллахаар амласан болохоор бид танайхны биш, чөлөөт сэтгэлгээтний эсрэг ухуулга хийсэн билээ гэтэл Дидерих:

	— Бид ч гэсэн дээ гэв. 

	Наполеон заналтайгаар:

	— Та наад хэлж байгаа үгэндээ өөрөө ч сайн үнэмшихгүй л байгаа л даа. Та Хойтойфельтэй хавирга бөөрөө нийлүүлсэн тул тэрээр таны хөшөөний тань төслийг дэмжих болжээ. Та туг далбаагаа намируулсаар тэдэнтэй өнөөдөр очиж нийлэхгүй юм аа гэхэд дараа шийдвэрлэх сонгууль болоход л тэгнэ гэснээ элгээ эвхсэн чигээрээ оронд нь бүр тулж ирээд, — Ноён доктоор, та биднийгээ ийм чухал үед унтаж байсан гэж битгий л бодоорой! гэв.

	Дидерих дайсныхаа гэнэтийн дайралтын өөдөөс юу ч хийж чадахгүйгээ мэдэн дэмий л орон дотроо хамгаалан хэвтэх бөгөөд бүр арга ядахдаа:

	— Фишер минь, таныг улс төрийн томоохон бодлоготны хувьд би үнэлдэг. Нетцихийг Райхстагт төлөөлөх хүн бол үйлийн үргүй та мөн гэж түүнийг аргадахыг оролдоно. 

	Наполеон Дидерих рүү духаараа шагайснаа:

	— Зүйтэй! Хэрэв тэгүүлэхгүйг оролдох юм бол Нетцихийн олон үйлдвэрт ажил хаях болно. Тэдгээрийн нэгийг та ч андахгүй байлгүй, ноён доктоор! гэчхээд хаалга руу алхсанаа айснаас толгойгоо нугдайлган хөнжилдөө лав шургасан Дидерихийг босгон дээрээс нь удаанаар ажиглав. Тэгснээ гэнэт:

	— Олон улсын социал-демократууд мандтугай! гэж цочир чангаар хашхирч орхиод гарч одов. Дидерих арга ядахдаа:

	— Эзэн хаантан мандтугай! Ура! гэж хашхирав. Гэвч айдас нь арилсангүй. Харин ч улам ихэссээр байв. Тэгэхээр нь босож аваад дайнчдын нийгэмлэгийнхэнтэй уулзах санаатай Клапшийн уушны газар луу гэлдэрлээ.

	Түүнийг өвчтэй байсан хэдэн хоногт Бук өвгөний бузар явуулгын уршгаар юм гэдэг ихэд өөрчлөгдсөн байлаа. Өөрийнх нь үндэслэн байгуулсан эзэн хаантны нам чөлөөт сэтгэлгээтнээр дүүрч Кунц, Хойтойфель хоёрын хоорондын ялгаа Наполеон тэр хоёрынхоос хамаагүй бага болжээ. Целлих хүргэнтэйгээ ичингүйрэн мэндлэлцэхдээ тулж:

	— За яах вэ, чөлөөт сэтгэлгээтнээс нэр дэвшигч сонгуульд ялбал ч ялаг, бид чөлөөт сэтгэлгээтнүүдэд үндсэрхэх үзлээ хангалттай ухуулсан гэсхийнэ. Кюнхен багштаны үгнээс ч ийм үнэр ханхлах нь Вулков Дидерих хоёрын хуйвалдаан нь ганц хөгшин Букийн нууцгай залийг дийлэхгүй нь үү? гэж санагдуулна. Ардчиллын балчиг намаг гэгч ийм хортой ажээ!

	Кунц заавал өөрийгөө сонгуулах гэхдээ шаардлага гарвал чөлөөт сэтгэлгээтнээс ч дэмжлэг авахаас буцахааргүй болжээ. Тэр ч байтугай, үг яриаг нь чагнавал, нялхсыг асрах газар гэгчийг бариулахыг дэмжих болсон нь илт байлаа. Дидерих ийм дэндүү эх оронч бус хандлагыг зад эсэргүүцэж:

	— Хойтойфель гэдэг чинь ямар ч тостой хар ажилчнаас дор шаар байгаа юм шүү! гэв.

	Нүдэнд нь ажил хаялтын сүрт жагсаал үзэгдэх шиг болон Гаузенфельд Вильхелм хаантны хөшөө цөм хуурамч зэрэглээ шиг эрвэлзэхэд Дидерих социал-демократ механикийнхаа төлөө санал өгүүлэхээр усан борооноор сонгуулийн тойргуудын хооронд таваргах нь эзэн хаантандаа үнэнч гэдгээ умартаж орхисон мэт байв.

	Борви бохисхийх завгүй өдөржин нааш цааш харайлган, очсон газар болгондоо хэмжээгүй их пиво гүзээлсээр байгаад орой болохын үед туламтай мах болтлоо ядарсан Дидерих Клапшийн уушны газар сонгуулийн дүнг дуулав. Хойтойфель найман мянга орчим, Наполеон зургаан мянга гаруй, Кунц гурван мянга зургаан зуун далан хоёр санал тус тус авсан тул Хойтойфель, Наполеон хоёрын хооронд ахин санал хураах шаардлага гарав. Дидерих босон харайж, ура хашхирав, учир нь дахин санал хураатал нэлээн юм амжуулж болох байв.

	Уушны газраас гарахдаа Дидерих үндэсний үйл хэргийг ялуулахын төлөө бололцоотой бүхнийг хийхийг өөрөө өөртөө тангарагласан байлаа. Целлихийн үг, байдлыг ажаад байвал, дараагийн сонгуульд Хойтойфелийн төлөө саналаа өгөгтүн! гэж ухуулга хийх нь тодорхой байв. Кунц нь харин Хойтойфелийг өөрт нь саймширч ахин нэр дэвшихээс татгалзах биз гэж итгэсээр байх ажээ. Тэгтэл өглөө болоход чөлөөт сэтгэлгээтний намынхнаас гаргасан үндэсний үзэл гэгч бол өчүүхэн бүлэг этгээдийн эдлэх дархан эрх бус тул нэр нь дэвшээд буй Хойтойфелийг үндэсний үзэлгүй гэхийн аргагүй. Тэгэхээр... гээд түүний төлөө саналаа өгөхийг уриалсан цагаан хуудсыг хотоор л нэг тарааж наасан байв. «Энэ бүхэн бол өнөөх л гайтай зөнөгийн арга мэх болох нь илэрхий. Үндсэрхэх үзэл, эзэн хаан хоёрт үнэнч байх ёстой намаа чөлөөт сэтгэлгээнээс чөлөөлөхгүй бол өнгөрөх нь!» гэж Дидерих шүд зуун бодов. Гэртээ харьж ирвэл нүүрээ самбай торгон тороор бүтээсэн бүсгүй дүү нь өнөөх л "Энэ хорвоод ямар ч явсан яах вэ даа?" гэсэн байртай угтан гарч ирэв. Дидерих Эммитэй мэндийн үг солихдоо гэм хийсэн хүн шиг ичингүйрч, дотроо: «Үгүй Эмми, энэ хорвоо чинь их учиртай. Тэмцэх хэрэгтэй» гэж бодлоо.

	Зетбир хөгшнийг хөөчхөөд бурхны өмнө бүхнийг хар толгойгоороо шийдэх болсон Дидерих албан өрөөндөө орж утсаар Гаузенфельдийг дуудах гэтэл хаалга нээгдэн, шуудан зөөгч орж ирээд ширээн дээр хэдэн дугтуй тавьсны дотор «Гаузенфельд» гэсэн үг харагдав. Дидерих чагнуурыг буцааж тавин дугтуйг яаралгүй ханзлав. Тэрхэн агшинд зүрх нь түг түг цохилон: «Муу зөнөг чинь Бук болон түүний сүлбээтнээс хөндийрөхөөр шийдсэн юм биш байгаа? Тэгсэн л байгаасай даа!» гэж бодов. Тэгээд хоёр мөр гүйлгэн уншсандаа гайхсанаас уулга алдчихав. Клюзинг хөгшин Дидерихийг өөрийнхөө хойчийг залгамжилж чадах ганц хүн гэж үзсэнээс аварга том цаасны комбинатаа түүнд худалдахаар шийджээ.

	Дидерих өрөөнийхөө буланд очиж шигдэн суугаад: «За байз, энэ чинь юу болохоороо иймдээ хүрчихдэг бил ээ?» гэж бодож гарав. Вулковын оролцсон нь илт байлаа. Муж улсын цаасныхаа захиалгыг өгөхөө татгалзан, Наполеон Фишер ажил хаялтаар сүрдүүлэхэд өвгөнд ингэхээс өөр арга үлдээгүй нь лавтай. Баян Клюзингийн бахь шиг чанга гараас «Нетцихийн хуудас» сонины цаасны хагасыг ч болов салгаж авах гэж царайчилж явсан цаг ийнхүү өнгөрдөг байжээ! Хөөрхий хөгшин, хоосон үйлдвэрээс өөр юу ч үлдэх төлөвгүй болоод ирэхэд л түүнийгээ цаг бүр оройтоогүй дээр хэдэн мөнгө болгож авахаар шийджээ дээ гэсэн дүгнэлт хийгээд Дидерих гуяа алгадан хүд хүд хөхрөв.

	Гэтэл гарын үсгийн доохон талд анзаармааргүй жижгээр бичсэн хэдэн үг нүдэнд нь тусахад лавлан уншаад гайхсанаас ам нь ангайж хоцров. Тэгснээ дороо дэвхцэн, алгаа үрэн байж:

	— Тийм байж, тийм байж! Одоо та нар миний нударган доор! Ялалт! гэж өөртөө баттай өгүүлээд үсрэн босож тэрхүү юунаас ч үнэтэй захидлыг мөнгөнийхөө авдарт хийж хан ян цоожлов. «Бук өвгөн болон түүний сүлбээтнүүдийн бодийг нэгмөсөн хөтлөх цаг иржээ. Учир нь Клюзинг бүлгийнхнээ хойшид мөнгөөр хөлжүүлэхээс татгалзжээ! Нэгэнт хамгийн үнэнчийн тоонд орж байсан хүн нь урван тэрсэлсэн тул одоо тэд зөвхөн мөнгөөр гачигдаад зогсохгүй бүр дотроосоо ялзарч зад үсэрнэ, тэдэнтэй шинээр нийлэх хүн олдохгүй. Хорт хавдрыг онош нь олдсон дээр бушуухан огтолж хаях хэрэгтэй. Энд өршөөх, цааргалзах гэгч юм байж хэрхэвч болохгүй. Нийт олны сайн сайхны төлөө, үндсэрхэх үзлийн ашиг сонирхлын төлөө эр хүн шиг тэмцэх цаг иржээ!» гэж Дидерих сэтгэл догдлон бодлоо.

	Тэр орой нь «Валхалла» гэгч уудам танхимд чөлөөт сэтгэлгээтний сонгуулийн хорооноос зохиосон хүн ардын нээлттэй цуглаан болов. Дидерих Готлиб Хорнунгд үүрэг өгч Хойтойфелийн хэтийн мөрийн хөтөлбөрийг сонсож суух шаардлагагүй гэж үзсэнээс маргаан шүүмжлэл эхлэх цаг болоход сая л хүрч ирэв. Үүдний танхимд ороод иртэл Кунц улайтлаа уурлачихсан өөдөөс нь хүрч ирээд:

	— Мэргэжлийн алуурч гэнэ! Ноён минь, намайг хүн тэгж нэрлэхээр байна уу? Үгүй юу? Та хэлээдэх л дээ! Хойтойфелийн надад өгч байгаа нэр нь тэр! гэж хашхираад цаашдаа ярьж чадалгүй ээрэгнэн зогсож хоцроход Кюнхен:

	— Тэр шаар надад ингэж хэлж зүрхэлсэн би түүнд хэн гэдгээ үзүүлээд өгөхөө би ганц мэднэ ээ! гэж мөн л хашхиран хэлэв. Дидерих хошуучид: «Хойтойфельтой заргалд!» гэж зөвлөв. Кунц заргалдаад зогсохгүй бүрмөсөн төхөөрөх юм хэлэв. Тэр ч байтугай энэ хогийн муусайн чөлөөт сэтгэлгээтнүүдийг бодвол үймээн дэгдээгчид арай ч нааштай биз гэнэ ээ. Дидерих дотроо хөх инээд нь хүрч: «Чи ингэх л гээд байсан юм даа, хар тэнэг» гэж бодно. Целлих Кюнхен хоёр цаадхыгаа бодвол арай ч танагтай юм уу даа гэмээр.

	— Эзэн хаантны намынхан хэтдээ хэнтэй ч хавирга бөөрөө нийлүүлэхгүй! гэцгээхэд Дидерих «Хахуульд идүүлсэн адгийн хулчгарууд, одоо л сэхээрч гялайлгах нь даа!» гэж бодон тэднийг доогтой харна. Хошууч тайвширч эс чадан:

	— Муу дээрэмчдийн цусаар уйлахыг нь нэг харах вий! гэж хашхирахад Дидерих

	— Тийм ээ, тэгэх тэгэхдээ бүр өнөө орой! гэж итгэлтэй, тайван хэлсэнд бүгдээрээ гайхав. Тэгээд нүдээ цахилуулан хүн бүрийг нэвт шувт ширтээд:

	— Ноён Целлих! Таны зузаан түншүүд болох чөлөөт сэтгэлгээтнүүдээс хууль ёсонд харш зүйл хийж байсныг хөдөлшгүй баримттайгаар илрүүлбэл та яах сан бол? гэсэнд Целлих хувхай царайлан дуугүй байв. Дидерих одоо Кюнхенд хандан:

	— Олны хөрөнгө завшиж бузар хэрэг үйлдэж байсныг миний бие илрүүлээд байна гэвэл Кюнхен:

	— Нээрээ л тийм бол сөнөжээ, сөнөж! гэж жонгинов. 

	Харин Кунц ухасхийн ирж:

	— Хайрт Хеслинг минь! Таныгаа зүрх сэтгэлээсээ нэг тэврэхийг зөвшөөрнө үү! гэж дуу алдаад Дидерихийг тэврэх юм болж ноцож аваад тавьснаа:

	— Миний бие эгэл нэгэн цэрэг билээ. Гаднаас харахад би хүнд ямар ч санагдаж болох юм, гэхдээ миний зүрх сэтгэл үнэнч шүү! Та энэ хог шаарнуудын бузар хэргийг илрүүлж орхих л юм бол хошууч Кунц тэр агшнаас эхлэн өөрийгөө ноён доктор Хеслингийн ганц нөхөр гэж бодохоор барахгүй тантай Марслатурийн дэргэд мөр зэрэгцэн тулалдаж явсанд тооцох болно гэв. Хошуучийн нүдэнд нулимс цийлгэнэхэд Дидерих тэсэлгүй дагаад уйлав. Уужим танхимд ч гэсэн хүмүүсийн сэтгэл дэврүү хөөрүү байлаа. Тамхины хөхөмдөг утааны цаанаас энд тэндгүй далайсан нударга гозолзон:

	— Ямар булай юм бэ?

	— Зөв дөө! Зүйтэй!

	— Шившиг гэж хашхиралдана.

	Маргаан ид шатаж байсан энэ үед Дидерих танхимд орж ирээд эхлээд нүдэндээ итгэсэнгүй, дараа нь хорссоноос енгэнэтэл уйлах шахав. Учир нь Букийн даргалан суугаа тэргүүлэгчдийн ширээний өмнө үг хэлээд зогсож байгаа хүн бол урьд Хеслингийн цаасны үйлдвэрийн галдаа байсан, одоо ажлаасаа хөөгдөж гудамжинд гараад байгаа Зетбир мөн байлаа. Залуу эзэндээ гүнээ өширхсөн тэрээр үйлдвэрийн эздийн хамаг заль мэх булай муухай болгоныг хайр найргүй илчилнэ. Түүнийг:

	— Урьд хөрөнгө бэлтэй хүмүүс ядууст «Боол болж төрснөөс цааш боолоороо л насаа барцгаа» гэдэг байсан бол өнөөдөр харин хувийн ашиг хонжоо олох гэхдээ боолдоо ертөнцийн хамаг сайхныг амлан, ивээн тэтгэгчийн царай гарган явдаг заль мэхтэй панзчид олширлоо гэхэд социал-демократуудын зохион байгуулж суулгасан ажилчид:

	— Тийм ээ! Тийм панзчид олширч байна! гэж зэрэг зэрэг хашхиралдлаа. Дидерих тэссэнгүй хүмүүсийг ярж, урагш гарч ирээд Зетбирийн улаан нүүр лүү нударга занган:

	— Чи муу зөнөг надад хөөгдсөн өдрөөсөө эхлэн болох бүтэхгүй этгээдтэй толгой сээр холбох болсноор барахгүй одоо бүр ийн гүжирдэж гүтгэхэд хүр ээ вий! гэж зандарвал дайнчдын нийгэмлэгийнхэн Кунцын командаар:

	— Шившиг! Бузар! гэж орилолдов.

	Ажилчид саяын орилооныг эсэргүүцэн исгэрэлдэхэд Зетбир зориг орсон байдалтай нударга зангидан Дидерихийн өөдөөс чичлэв. Зетбирийн энэ зориг залуу эзнийг галзууруулахын даваан дээр хүргэв бололтой тэрээр:

	— Муу хөгшин нохой, чамайг шоронгийн хадаас болгоно доо! гэж муухай бархирав. Хурал даргалан суугаа Бук өвгөн босож ирээд шуугианыг намжаах санаатай хонхоо зайлна.

	Хэлсэн үг дуулдахаар болохуйд Бук өвгөн зөөлөн уянгалаг хоолойгоор:

	— Нутаг усныхан минь ээ! Нэр алдар, ашиг завшаан хичээсэн нэг хоёр этгээдийн үгэнд итгэж тэдэнд идэш бололгүй, юмны үнэн учрыг хүн бүр өөрийн толгой дотроо бодож үзэцгээ!

	Хувь хүн, тэр ч байтугай анги гэдэг маань чухам юу сан билээ? Энд хамаг ард зоны тухай ярих хэрэгтэй байна. Ард зон гэдэг бол бид цөмөөрөө гэсэн үг. Эзэд дээдсийг хасах хэрэгтэй. Хэрэв эгэл бид л нэгдэж чадвал миний залуу ахуй цагт гаргасан алдааг давтахгүй байж болох юм. Тэр үед бид жад сэлэм, буу, цэрэг, ажилчдад эрх чөлөө авчирч өгнө гэж бодсоноос буруутжээ. Үнэндээ ажилчид эрх чөлөөг өөрсдийн улаан гараараа олж авах учиртай байсныг бид ойлгоогүй байсан бөгөөд тийн тэдний эрх чөлөөтэйгөө золгож чадаагүй нь дээдсийг дархан эрхтэй болгосон юм гэвэл танхимаар нэг хадтал:

	— Ёстой үнэн! гэж хашхиралдав. Бук цааш нь:

	— Эзэнт засгаас цэргийнхээ тоог олшруулж, хүчийг зузаатгах гэж байгаа өнөө үед бидэнд эрх чөлөөнийхөө төлөө тэмцэх сүүлчийнх ч байж болох бололцоо олдоод байна. Ийнхүү зэвсэглэхээр зэхсэн нь биднийг үеийн үед боолчлох гэсэн хэрэг юм. Боол болж л төрсөн хойно боолоороо л насыг бар! гэдгээ зөвхөн ажилчид та бүхэнд төдийгүй толгой баян тусгай эрх дархтай цөөн этгээдээс бусад бүх анги давхаргынханд хэлэх хэрэгтэй болоод байна гэвэл:

	— Ёстой үнэн дээ! Нээрээ л нэг ч эрийг цэрэгт бүү явуулагтун! Нэг ч мөнгө дайны хэрэгт бүү зарагтун! гэж цугларсан олон нижигнэтэл хашхиралдав.

	Ширүүхэн тулалдаан болно гэдгийг мэдсэн цагаас урьд хөлс нь дааварласан Дидерих танхимыг нэгэнтээ гүйлгэн харахдаа Готлиб хөшөөг талархагсдад нэгнийг зааварлан буйг, Целлих өсвөрийн христосчуудын голд суугааг болон дайнчдын нийгэмлэгийнхэн Кунцийг тойрон бөөгнөрснийг ажих лугаа тулалдаанд орохоор санаа шулуусан:

	— Язгуур угсааны маань өштөн дайсан толгойгоо өндийлгөж байна! Хэн эзэн хаантны маань үгийг эс дагана тэр бол эх орноосоо урвасан этгээд мөөн! гэж байдаг тэнхээгээрээ орилтол эх орноосоо урвагсад гэгдэгсэд: — Үү! Үү! гэж хашхиралдан үг хэлүүлэхгүй байх гэсэн боловч харин нэгэн санаатнууд нь түүнээс ч сүртэй алга нижигнүүлсэнд тэмцэлд улайрсан тэрээр:

	— Францын нэгэн жанжин германчуудаас өшөөгөө авна гэжээ! гэвэл тэргүүлэгчдийн ширээнд суугсдын нэг нь:

	— Тэр генерал ийм үг хэлсэндээ Берлинээс овоо шиг шан хүртээ байлгүй дээ гэхэд танхимаар дүүрэн хөхрөлдөөн болов. Дидерих хоёр гараа гозолзуулан:

	— Эх орны төлөө мэсээ барьж, цусаа урсгая! Дайсанд германы дайчин үзэл, зоригийг харуулцгаая! Эзэнт төртэй Герман улс мандтугай гэж яаран сандран хашхирахад нэгэн санаатнууд нь:

	— Хүчирхэг армийн төлөө! Тэр л биднийг ардчиллын өмхий шалбаагаас хамгаална! гэж гурван зүгээс дэмжив.

	— Таныг бол харин Вулков л хамгаална! гэж нэг хүн хашхирахад Хойтойфелийн дууг таньсан Дидерих: 

	— Та эзэнт засаг, эзэн хаантыг л хэлэх гээд байна уу гэвэл Хойтойфель:

	— Эзэн хаан ч таныг хамгаална л даа гэв. Дидерих долоовор хуруугаараа Хойтойфелийг занган:

	— Та эзэн хаантныг доромжлоов шүү! гэж хашхирлаа. Гэтэл нь нэгэн дуу:

	— Хатган өдөөгчийг хараач! гэж асар заналтай гарсан нь Наполеон Фишерийн дуу мөн байлаа.

	Наполеоны талынхан:

	
— Хатган өдөөгч! Гүтгэгч! гэж заналтай хашхиралдан, Дидерихийг бүслэн авах нь нэн ч аймшигтай ажээ.

	— Энэ шаар ахиад л хатган өдөөж эхэллээ!

	— Бас л нэгийг шоронд хатаах нь!

	— Бүрэн бүтэн дээрээ зайл эндээс, новш! гэсээр тэд Дидерихийг бариад авлаа. Эвэршсэн гарт багалзуур нь зоогдоход, ихэд айснаас нүүрээ татвалзуулсаар тэргүүлэгчдийн зүг бүлтгэнэн харж: «Амь авраач!» гэж орилов. Бук хөгшин хонхоо сүртэй чанга дуугаргаснаар барахгүй ноцолдоон болж байгаа зүг хэдэн тэнхээлэг залуу илгээж Дидерихийг уурссан ажилчдын гараас салгуулав. Гэтэл Дидерих амь мултарснаа мэдмэгцээ Букийг занган:

	— Ардчилал номлогсдын паянг дуулгая гэж шимтэнгүй өгүүлснээ

	— Би тэдэн шиг замаараа явсан хүн гүтгэхгүй, хэлснээ хөдөлшгүй баримтаар нотлоод өгнө өө! гэв. Нэгэн санаатнууд нь:

	— Уухай хэлээд байгаарай! гэж гурван зүгээс зэрэг хашхиралдаад замд дайралдсан ширээ сандлыг унагааж хөмрүүлсээр улангасан дайрцгаав. «Одоо л нударгалцаж эхлэх нь» гэж бодсон байдалтай индрийн хажууд харгалзаж асан цагдаагийн офицер дуулгаа өмсөв. Тэгтэл индрийн зүгээс:

	— Тайвширцгаагтун! Наадах чинь яриг! гэсэн дуу хадав. Тэр дуу хязгааргүй их хилэн хорсол агуулах тул агшны дотор нам гүм болов. Тэргүүлэгчдийн ширээний цаанаас шовсхийн өндийхдөө чадалжин, залуужих мэт болсон Бук өвгөний царай танигдахааргүй догшин болчихсон байв. Тэрээр Дидерихийн амьсгалыг давчидтал сүртэй харснаа:

	— Наадах чинь хэлэх гэснээ хэлж аваг! Ямар ч урвасан муу хулгайчийг алахын өмнө үгийг нь хэлүүлдэг бус уу? Бид бүхний өмнө үндэс угсаанаасаа урвасан муу хулгайчид сүргээрээ зогсож байна! гэж Дидерихийн нэгэн санаатнуудыг заагаад:

	— Эд нар бол миний үеийн эгэл сайхан хүмүүсийг алж, тарчилган хоосруулж, гүтгэж, насаар нь шорон гянданд хатааж байсан яргачин хулгайч нараас зөвхөн гадаад төрхөөрөө л өөр юм гэхэд Готлиб Хорнунг,

	— Ха-ха-ха гэж доогтой инээв. Тэр этгээд хохь нь болохдоо нэгэн булиа чийрэг ажилчны гар хүрэхээр газар сууж байжээ. Ажилчин мангар том хар нударгаа асар өндрөөс далайтал Готлиб сандалтай хүүтэйгээ урьтаж өнхрөөд өглөө.

	Бук өвгөн яриагаа үргэлжлүүлэх нь:

	— Тэр цагт ч гэсэн нэр төрөө бодохоос ашиг хонжоог боддог өөдгүй этгээдүүд байсан билээ. Тэд тарган цатгалан л байвал дээдсийн улан доор амьдрах нь ч яамай гэж боддог. Тэр үед харгислалыг аварч, биднийг хөнөөсөн өнөөх л эд мөнгөний шунал өнөөдөр бас та нарыг хөнөөхөөр заналхийлж байна гэснээ сэтгэлээ ариутгахаар сүүлчийнхээ тэнхээг шавхана уу гэлтэй гараа алдлан, — Аяа нутаг усныхан минь ээ! Энэ хүн хэлэх гэснээ хэлтүгэй! Дайсныхаа арга мэхийг мэдэж авагтун! гэлээ.

	— Яах юм бэ? гэж хэн нэг нь эсэргүүцэв. 

	Өвгөн:

	— Зүгээр, зүгээр, энэ этгээд яриг л даа. Дараа нь харин өөрийгөө үндсэрхэх үзэлтэн гэж зарласныхаа шанд хэр их хахууль авсныг нь асуугаарай! Бас, та нар түүнээс яагаад, ямар ашгийг болон төрсөн гэр, өссөн голомтоо хүртэл наймаалсныг нь асуугаарай гэв.

	Тэргүүлэгчдийн ширээний зүгээс:

	«Вулков» гэсэн дуун хадахад бүхэл танхим доргих шиг болов. Тэгэхэд гараа ардаа базлан зогссон Дидерих арга буюу индрийн шатаар өгсөх болов. Букийг харвал зангидсан нударга өвдөг дээрээ тавин нүдээ түүнээс эс салгах бөгөөд Хойтойфель, Коон тэргүүтэй хурлын тэргүүлэгчид ч түүний сүйрлийг харах гэхдээ цусан нүдэлцгээн сууна. Бас «Вулков» гэсэн саяын аймшигтай үг танхимд цуурайтах мэт сонсогдсоор л байна.

	«Энэ бүхэн бол цөм гүтгэлэг» гэж хэлэх санаатай амандаа нэг юм гөвтнөтөл зүрх нь торонд орсон болжморынхтой адил лугшин, нүд нь харанхуйлаад явчихлаа. Тэгэхээр нь ухаа алдаад уначихвал л энэ зовлонгоос нэг ангижирна даа гэж бодоод нүдээ тас аньж үзэв. Гэвч ухаа алдсангүй. Энэ агшинд: «Цус, дүүрсэн хэрэг! Тэртээ тэргүй өнгөрч!» гэж бодоод эцсээ хүртэл тулалдахаар шийдэв. Тэгээд өвөр халаасаа нэгэнтээ тэмтэрснээ эцэг ёсны халамжлалынхаа хуурамч багийг нэгэнт хуу татан хаяж өөрийг нь үзэн яддагаа харуулсан аюулт дайсан Букийг хялавхийн харснаа чинэртэл зангидсан хос нударгаараа доошоо чичлэн:

	— Энд хэн маань л ашиг хонжоогоор хөөцөлдөөд байна даа? гэж хашхиртал танхимд нам гүм болов.

	— Төрсөн гэр, өссөн голомтоо наймаалаад хэчнээн мөнгө хонжсоныг минь баримтаар батлаад өгсөн хүнд би тэр мөнгийг яг тоогоор нь тушаачихъя л даа! гэхэд тийм үг сонсоно гэж санаагүй байсан хүмүүс гайхаж хоцров. Тэгээд агшны дараа хөшөөг талархагсад уухайлалдан, тэднийг дагаад дайнчдын нийгэмлэгийнхэн, эцэст нь өсвөрийн христосчууд дэмжин хашхиралдав. Гэтэл дахиад л «Вулков!» гэх нь дуулдаж, пивоны хулаар ширээг торжигнуулан тоншиж, ширээ сандал түчигнээд явчихлаа. Энэ нь зөвхөн түүний бус, бас эзэнт засгийн эсрэг зохион байгуулсан тэмцэл гэдгийг мэдсэн Дидерих цагдаагийн офицер луу тэвдэнгүй харвал цаадах нь ахиад л дуулгаа шүүрэн өмсөж харагдав. Тэрээр офицерыг тайвшруулах санаатай гараараа даллаад:

	— Энэ Вулков холбогдолгүй, шал ондоо хүмүүс бий! Чөлөөт сэтгэлгээтний нялхсыг асрах газар гэгч нь Надаас тэд гал голомтоо худалд гэж шаардсан! Би тангараглаж ч чадах байна. Үндэс угсаа, төр түмнээ гэдэг хүн болохоор миний бие хотыг хуурч, гарах ашиг хонжоог хотын зөвлөлийн зальхай түшмэдтэй хуваалцахаас эрс татгалзсан билээ гэтэл Бук өвгөн хүрлийтлээ уурлачихсан босон харайж ирээд:

	— Битгий худал хэлэгтүн! гэж хашхирав. Гэвч Дидерих Букээс ч илүү хилэгнэн, үйл хэргийнхээ үнэнд итгэсэн хүний байдлаар өвөр халааснаасаа хуудас цаас гаргаж ирээд «Худалч!» «Хүний шаар!» гэж хүрхрэлдэн оволзож байгаа мянган толгойт луу гэгчийг санагдуулам олны толгой дээгүүр даллаж:

	— Баримт нь энэ байна! гэж ахин дахин хашхирав. Тэгээд шуугиан намжихад:

	— Би бол тэдний урхинд ороогүй. Харин Клюзинг тэдэнтэй наймаа хийжээ. Үнэн шүү, нутаг усныхан минь ээ! Тэгэхдээ бүр ингэжээ: Чөлөөт сэтгэлгээний намынхаас хоёр хүн Клюзинг дээр очиж нялхсыг асрах газрыг бариулахад хүрвэл эдэлбэрийн газраасаа хэсгийг хотын тамгын газарт худалдаач гэж гуйжээ гэвэл

	— Нэрийг нь хэлчих л дээ! Нэрийг нь! гэж хашхиралдав. Клюзинг түүнд хамаг нууцыг задруулсан боловч даан ч өнөө хоёрын нэрийг л хэлээгүй ажээ. Гэвч Дидерих юунаас ч буцахаа байсан хүний төрхтэй хэнхдэгээ дэлдэнэ. Тэргүүлэгчдийн ширээнд суугсдыг ширэв татан харахдаа хэн нэгнийх нь царай цонхийхыг ажиж амжих лугаа: «Хэн амь эс золивоос, тэр яахин ялах бил ээ?» гэдэг үгийг санан:

	— Нэг нь дэлгүүрийн эзэн Коон шүү! гэв. Тэгээд Дидерих үүргээ нэр төртэй биелүүлсэн хүний баяртай царай гаргасаар индрээс буувал түүнийг хошууч Кунц нэгэн санаатнуудынхаа нижигнэсэн алга ташилтын доор угтан ирж, хацар нүүрийг нь баруун зүүнгүй үнсэж гарав.

	— Болоогүй! Наадах Кооноо яриул! гэж эсрэг талынхан хашхиралдав. Коонд босохоос өөр арга байсангүй. Хоёр хацар нь үл мэдэг татвалзан буй Бук Кооны царай өөд нэгэнтээ харснаа түүнд үг хэлэх зөвшөөрөл олгов. Коон, Хойтойфельд түлхүүлэн урт ширээний араас итгэлгүйхэн босож, гуйвсаар хүрч ирээд, гэмшингүй инээмсэглэн:

	— Эрхэмсэг ноёд оо! Түрүүчийн этгээдийн ярьсан балай зүйлд итгэх хүн та нарын дунд байхгүй гэдэгт найднам гэв. 

	Тэр үг нэг бүрээ дэндүү аяархан хэлсэн тул юу хэлснийг нь төдий л олон хүн ойлгосонгүй бололтой. Тэгээд хэлчихсэн мөртөө цааш нь: «Миний бие ноён доктор Хеслинг огт оргүй юм зохиож хэллээ гэж хэлэх гээгүй байна. Гэхдээ тэрээр болсон явдлыг ихэд урвуулан хэлэв гэтэл

	— Уухай! Хэргээ хүлээлээ! гэж зүг зүгээс нир нирхийтэл хашхиралдсанд бэлтгэлгүй байсан Коон айсандаа алхам ухрав. Энд тэндгүй л нударга гозолзон, талцан хэрүүл шуугиан үүсэв. Кюнхен хэдийн ура хашхиран, хэдэн шингэн үсээ хийсгэн эгнээний хооронд гүйн гардан тулалдаанд уриалахад цагдаагийн офицероос бусад нь цөм л хөл дээрээ босчихсон байлаа.

	Хөгшин Бук тэргүүлэгчдийн байраа орхин нэг буланд очиж суугаад үнэн сэтгэлийнх нь сургамжийг аваагүй олонд даан ч гомдсон байдалтай нулимс урсгана. Хойтойфель цагдаагийн офицерын өмнө очиж гуйж зэмлэх хоёрын хооронд: «Эд чинь хэрэг шийдэгдээгүй байхад юунд ингэж бужигначхав?» гэж үзсэн боловч цаадах нь суудлаасаа огт хөдөлсөнгүйг бодвол: «Та нарын сүйрэл надад юуны падтай юм бэ?» гэсэн хариу байлаа. Арга барахдаа Хойтойфель хурлын даргын хонхыг шүүрэн авч сүрхий чанга зайлаад:

	— Хоёр дахь нэрээ алив! Хоёр дахийг нь! гэж хашхирч үзэв. Тэргүүлэгчдийн ширээнийх нь хоёр дахь нэрийг шаардаж түүнтэй дуу нийлүүлэн зөндөө хашхиралдсаны эцэст сая л шуугиан намжив. Хойтойфель бяцхан хүлээзнэснээ:

	— Гаузенфельдэд очсон хоёрын нөгөө нь муж улсын шүүгч Кюльман байсан юм. Тийм ээ, өөрийнхөө үлдээх өвөөр нялхсыг асрах газрыг бариулаарай! гэж гэрээсэлсэн тэр Кюльман чинь! Тэгэхээр одоо та нар Кюльман өөрийн өвөө хулгайлж явжээ! гэж хэлэх нь үү? Тийм болох нь ээ дээ? гээд мөрөө хавчисхийвэл танхимаар нэг хөхрөлдөв.

	Удсан ч үгүй түрүүний галзуу орилоон ахиад л үүсэв: 

	«Батлагтун!»

	«Кюльман өөрөө яриг!»

	«Кюльман чинь үхлүүт өвчтэй, хэвтэрт байгаа шүү дээ!»

	«Тийм бол түүн рүү хүн илгээ л дээ!»

	«Одоохон! Одоохон! Утсаар асуу!»

	Энэ сүүлчийн үгийг дуулсан Кунц, Дидерихийн чихэнд

	— Ээ лээ гэж! Одоо л бид балрах нь байна шүү! гэвэл Дидерих ихэд омогтойгоор:

	— Балартал ч хаа байсан юм! гэв. 

	Целлих харин тэрүүхэндээ залбиран, бүхнийг бурханд даатгана. Өөрийн улсын ийнхүү эргэлзээ төрсөн нь Дидерихийн хорыг хөдөлгөв. Тэрээр:

	— Бадарчин баярлах болоогүй! гэж шийдвэр төгс хэлээд чөлөөт сэтгэлгээтнүүдийн ялзралыг үзэн ядуулах, гэхдээ социал-демократуудтай гар барилцан, Клюзингийн захидлыг хүн бүхний урд аваачиж харуулахдаа хуудас цаас руу ахин дахин чичлэн:

	— Кюльман гэж энд хаа байна? Харин Бук л гэж байгаа биз дээ! Кюльман хэл нь л татчихаагүй бол Коонтой цуг хэн очсоныг гайгүй хэлээд өгнө өө! Бук л гэнэ дээ, та нар харж л байгаарай! Бук гэнэ! гэж хашхирна. Дидерихийн гарт байгаа хуудас цаасыг цөмөөрөө л харж байвч, тэрээр гараа агшин ч тайван үл байлган савчих тул, дээр нь юу бичсэнийг хэн ч уншиж чадсангүй.

	Дидерих өнгөндөө хэдийгээр завгүй дүр үзүүлэвч, индэр хавиар юу болж байгааг нүдний булангаар нэгд нэгэнгүй отон байна. Тэгтэл тэнд нам гүм болж, хурлын тэргүүлэгчид нааш цааш гүйлдэн, хоорондоо шивнэлдэх болов. Бук л харин алга байлаа. Яваандаа танхимд шуугиан намжив. Гэнэт: «Кюльман үхчихжээ!» гэсэн үг дуулдав. Дидерих тэр хоёр үгийг сонссоноосоо илүү мэдрэв. Тэгээд тэрээр одоо ярьж, зовлогоо зовоосны хэрэггүй гэдгийг ойлгон дуугүй болов. Баярлаж гайхсандаа нүүр ам нь татвалзав. Хүний асуултад ч хариулах гэлгүй, учир намба нь олдохгүй байгаа дүнгэнээн дунд мэлрэн зогссоор байв. Тэгтэл Готлиб гүйж ирээд:

	— Үнэн шүү! Утасдаж байхад би дэргэд нь байлаа. Кюльман яг тэр агшинд амьсгал хураав гэлээ. Дидерих

	— Цагаа олж үхжээ! гэж дуу алдаад сая л нойрноос сэрж байна уу гэлтэй эргэж харав. Целлих:

	— Бурхны л ач даа гэхэд Дидерих: «Бурхан чинь заримдаа бас тус болдог л юм байна шүү» гэж бодов. 

	Кюльманыг үхэл дайраагүй бол энэ өдрийн хэрэг явдал ер нь яаж шувтрах байсан бол оо?

	Үхлийн мэдээг дуулсан хүмүүс намаа түр умартан, өөрсдийгөө ч нэг л өдөр үхээд өгөх хүн гэдгээ санав бололтой царай зүс нь барайн зөөлөн найрсаг ярилцсаар тарлаа. Дидерих гадаа гараад Бук өвгөний ухаа алдан унасныг дуулав.

	"Нетцихийн хуудас" сонин сонгуулийн өмнөх хурлын эмгэнэлтэй төгсгөлийг мэдээлээд, тэрхүү мэдээний яг дор нь хүндэт иргэн Кюльманы дурсгалыг хүндэтгэсэн гашуудлын өгүүлэл нийтлэв. Сонины мэдээлснээр талийгаачийн нэртэй холбогдсон, даруй учрыг нь олбол зохих нэлээд зүйл бий боловч түүнд талийгаачийн буруу үгүй ажээ. Дидерих, Наполеон хоёр нууцаар уулзсаны дараа тэдгээр «учрыг нь олбол зохих зүйлүүдийн» учир нь олдож эхэллээ.

	Сонгуулийн урьд орой Эзэн хаантны намынхаас зохион байгуулсан цуглаан болов. Дидерих цуглааны эхэнд босож, хээл хахууль идэж ялзралын туйлд хүрээд байгаа ардчилсан үзэлтэн гэгчдийг зад шүүмжилсний эцэст:

	— Тэдгээрийн Нетцих дэх толгойлогчийн нэрийг түмний сонорт хүргэхээ би ариун үүргээ гэж үзнэ гэсэн боловч тэрхэн хооронд өөр нэгнийг санав бололтой нэр дурдсангүй, харин, — Эрхэмсэг ноёд оо! Эзэн хаандаа үнэнчээр зүтгэн, түүнд хар бор санагсдын багийг хуу татан, хамаг хорын үндсийг таслах ганцхан хүслээр зүрх сэтгэл минь оволзон байдаг эгэл байлдагч би: «Ойген Рихтерийг баривчлуулсан хүнийг африк дахь бүх л колониороо ч бол шагнах юм сан» гэсэн тэнгэрийн хөвгүүн агуу их хааны үгийг сананам. Ноёд оо! Одоо би хаандаа тэрхүү Ойген Рихтерийн сүүлчийн нөхдийг баривчлуулж тушаана! гээд алга ташилт намжтал хүлээгээд арай нам дуугаар: — Тийм ч учраас манай нам хаан төрийнхөө өмнө хүлээсэн онцгой даалгавартай гэдгийг хормын төдий ч мартахгүй байхыг та нарт сануулъя гээд өвөр халаас руугаа гараа явуулах нь сонсогчдод: Энэ удаа ч гэсэн хэлсэн үгээ бас л хөдөлшгүй баримтаар нотлох нь уу даа! гэж санагдахаар байв. Гэвч тэрээр халааснаасаа хоосон нударгаа гаргаж ирээд индэр дэлдэн:

	— Чөлөөт сэтгэлгээтний төлөө саналаа өгсөн бүхнийг эзэн хаантны дайсан гэж үзэх болно шүү, ойлгов уу! гэж паржигнатал бархирав. Сонсогчдын ихэнх нь таашаасны тэмдэг болгон алга нижигнүүлэв, харин Наполеон Фишер босон харайж сүүлчийн хэлсэн нь цаанаа ямар утгатай үг болохыг тайлбарлах гэтэл Дидерих үгийг нь тас дайран:

	— Үндсэрхэх үзлийг талархагч бүхэн үүргээ ухамсарласны үүднээс хэнийг сонгохоо мэднэ ээ! Миний бие үймээн дэгдээгчидтэй хэзээ ч эвлэрч яваагүй, хойшид ч эвлэрэхгүй болно! гэж бархираад Наполеоныг юм хэлэх гэж хэдэнтээ оролдоод, эцэст бүр арга тасарч доошоо суун суутал индэр балбав.

	Сонгууль болох өглөө социал-демократуудын «Ардын дуу хоолой» сонинд Дидерихийн эсрэг өгүүлэл нийтлэгдсэний дотор түүний хэлснийг үг, үсгээр нь оруулаад «Ноён доктор Хеслинг ноён Букийг ингэж дайран давшлав» гэж тайлбарлажээ. Ингээд Дидерихийн хэлэлгүй орхисон нэрийг хөндлөнгийн нэгэн сонин хэлээд өгөх нь тэр.

	Сонсогчдын зарим нь:

	— Хеслинг одоо л сүйрэх нь байна шүү! Ингэж хэлүүлчихээр өнөө айхавтар Бук яаж зарга заалхайд хүрэлгүй байх вэ? гэхэд нөгөө хэсэг нь:

	— Үгүй. Бук сүйрнэ ээ! Цаадах нь хамаг нууцыг нь мэдэж байгаа юм чинь! гэнэ. Ийм маргаан үүсэхэд амиа хаацайлж үлдэх гэсэн чөлөөт сэтгэлгээтнүүд: «Үндсэрхэх үзэлтнүүд одоо ч дийлдэхээс өнгөрсөн, оройтоогүй дээр тэдний үгэнд орж социал-демократуудын төлөө саналаа өгч авъя» гэж урваж эхэллээ.

	Өдрийн гурван цагт эцсийн шийд гарлаа. Вильхелмийн гудамжинд асар их шуугиан дэгдэхэд хэн хүнгүй: «Хаана юун их түймэр гараав?» гэж сандран хаалга цонх руугаа гүйсэнд үнэндээ түймэр гараагүй, дүрэмт хувцсаа өмссөн дайнчдын нийгэмлэгийнхэн жагсаалаар ирж явсан нь тэр ажээ. Нийгэмлэгийн туг жагсаалын өмнө намиран, зам заана. Зэвт дуулгаа ар шил рүүгээ дарж өмссөн Кюнхен сэлмээ нэн сүртэй эргүүлэн, жагсаалыг удирдаж явна. Дидерих нэгэн санаатнуудтайгаа хөл нийлүүлэн алхаж дуу нийлүүлэн орилж явахдаа өөрөө цаашдын бүх ажиллагаа нь гагцхүү нир нирхийсэн тэрх прусс алхаан доор үргэлжлэх оньсон хөдөлгүүрийн салшгүй нэгэн хэсэг болсондоо баярлана. Энэ л чигээрээ хөлөө л зөв олж гишгээд байвал Бук мэтийн дайсан тэрхүү нэгэн хэмцээр дэлхийг цочоон буух үй олон хөл доор өөрөө л ирж няц гишгэгдэх нь илэрхий байлаа. Гудамжны нөгөө хэсэгт гуулин хөгжмийн догшин нүргээн доор дайнчдын нийгэмлэгийн шинэ тугийг гардаж авах ёслол болж байв. Зам зуур агшнаас агшинд улам олон хүн ирж нийлсээр сүүл нь хаа яваа нь харагдахаа нэгэнт больсон жагсаалын тэргүүн Клапшийн ундааны газар хүрч ирэв. Тэнд жагсагчид салаа салаа болон хуваагдаж эхлэв!

	Сонгуульд бэлтгээд! гэсэн Кюнхений команд хангинав. Целлихээр тэргүүлүүлсэн сонгуулийн комиссын гишүүд бултаараа ёслолын хувцастай байшингийн довжоон дээр дайнчдаа угтахаар зогссон байлаа. Кюнхений дайчин дуу ахин хангинан:

	— Нөхөд өө! Сонгуульд урагшаа! Бүгдээрээ Наполеон Фишерийн төлөө саналаа өгөгтүн! гэтэл хөгжим нүргэлэн, эгнээний баруун хэсгээс эхний салаа тасран гарч, санал хураах байрыг чиглэв. Дайнчдын нийгэмлэгийнхний араас энгийн хүмүүс ч урсан орсон тул тийм сүртэй юм болно гэж санаагүй байсан Клапшийн пивоны нөөц дороо шавхагдав.

	Үндсэрхэг үзэлтнүүдийн ялалтад хэн ч эргэлзэхээ байсан цагаар хотын дарга Шеффельвайс уриа уухай хашхируулсаар хүрч ирэв. Тэрээр сонгуулийн улаан хуудсыг авч ихэд сэтгэл хангалуунаар хайрцагт хийгээд буцахдаа Дидерихийн гарыг чанга атган:

	— Сайн бүхний өлзий учрал бүрдсэн энэ өдөр бид аюулт хар дайснаас салж авлаа даа, доктоор гэж марсайн инээтэл Дидерих хүйтнээр:

	— Бид түүнээс чинь аль эрт салсан улс аа. Харин хотын дарга таны бөгсөн биеийг тань тэр дайсан тэвэрсээр л хэвтэх шиг санагдах юм. Цаадах чинь өнөөдрөөс хэтрэхгүй үхэх тул, таныг авсандаа аваад орчихно уу л гэж би санаа зовних юм гэсэнд Шеффельвайсын царай зэвхийрэв. Тэгтэл дахиад л уриа уухай хашхиралдсанд харвал Вулков хүрч ирсэн байлаа...

	Наполеон таван мянга гаруй санал авлаа. Гурван мянга хүрэхтэй үгүйтэй санал авсан Хойтойфель тэр өдрөөс эхлэн улс төрийн тайзнаас шүүрдэгдэв. Ийнхүү Райхстагт Нетцихийг төлөөлөн социал-демократ Наполеон Фишер суух болов. «Нетцихийн хуудас» сонин чөлөөт сэтгэлгээтний түшиг цайз сүйрснийг гагцхүү «Эзэн хаантны намын» гавьяа болгон дөвийлгөсөн сүржин өгүүлэл л нийтэлсэн боловч тэр нь Нотгрошенд талархал эсэргүүцлийн алиныг ч авчирсангүй. Учир нь сонгуулийн шуугиант өдрүүд нэгэнт ард хоцормогц хүн бүр л дор дороо хувийн ашиг хонжоогоо бодно. Саяхан иргэний дайнд хүргэх шахаж байсан Вильхелм хааны хөшөө одоо болоход хэнд ч сонирхогдохоо байн, Кюльманы хотын хэрэгцээнд гэрээслэн үлдээсэн зургаан буман маркаар хөшөө бариулна уу, нялхсыг асрах газар бариулна уу гэдгийг асуух хүн үгүй болсон байв. Хүмүүст ажил хийж мөнгө олох нь л чухал байлаа.

	Тэрхүү их мөнгийг яаж үрэн таран хийхийг шийдвэрлэх хурал хотын тамгын газар болоход социал-демократ төлөөлөгч хөшөөний төлөө санал өгөв. Хүмүүс үүнийг эсэргүүцсэн ч үгүй, үүнд бас баярласан ч үгүй. Хөшөө байгуулах хороо байгуулагдаж, хорооны хүндэт даргаар муж улсын ерөнхийлөгч Вулковыг сонгох санал гаргахад л харин ялагдал хүлээсэндээ хорсож явсан Хойтойфель тэсэлгүй босож, хөшөөг бариулах эдэлбэр газрын наймаанд гар биеэр оролцсон хүнээр очиж очиж хүндэт дарга тавих нь арай ч зохисгүй юм биш үү? гэхэд хуралдагсад нүдээ ирмэлцэн инээмсэглэцгээв. Дидерихийн айдас хүрч: «Одоо л болохоо байх нь уу даа?» гэж бодов. Тэрээр юу ч болсон хүлээхээр шийдэн, эзэнт төрийн бие төлөөлөгч рүү дайрсан энэ этгээд тэнэг зоригийнхоо шанг хүртэнэ дээ гэж сэтгэлээ тайвшруулахыг оролдовч бүгдээрээ л түүний юу хэлэхийг хүлээх мэт дуугүй байгаад байхад тэсэлгүй босож цэх зогсоод, нэг их хүч гаргаагүй байдалтай:

	— Наадах гүтгэлгийг чинь би олны өмнө нэгэнт няцаасан тул, дахиад түүнтэй чинь зууралдаж цаг алдах хэрэггүй гэж үзнэ гэсэнд Хойтойфель:

	— Тэг ээ, тэг, та хүлээгээд сууж бай. Бид мэдүүлэг заргаа дээшээ нэгэнт мэдүүлсэн тул, учир нь олдох байлгүй гэв.

	Хойтойфелийн сүүлчийн энэ үг хуралдагсдын анхаарлыг илт татав. Гэтэл Хойтойфель саяын хэлснийгээ тодотгох санаатай:

	— Ноён Бук «Ардын дуу хоолой» сонинтой заргалдахаар шийдсэн юм гэсэнд Дидерихийн дотор амсхийн, хуралдагсад ч «Аа ийм өчүүхэн юмыг яриад байсан юм уу?» гэж бодсон байртай чимээгүй болов. Тэд хамаг нууц нь гэнэт Хеслингийн гарт орсон болохоор Бук өвгөнийг түүний өөдөөс тэмцэлдэж яагаад ч чадахгүй юм байна гэж одоо нэгэнт итгэв.

	Вулков хөшөө бариулах хорооны хүндэт даргаар сонгогдоход цаадах нь ноён доктор Хеслинг тус хорооны даргаар тохоон томилов. Энэ шийдвэрийг хотын зөвлөлд очиход хотын дарга доктор Шеффельвайс шийдвэртэй дэмжив. Хуралдаанд Бук өвгөн ирсэнгүй. Үүнийг Хойтойфель:

	— Үзэл санаандаа үнэнч өвгөн өөрөө нэгэнт ялж чадахгүй гэдгээ мэдэж байгаа тул, энэ хэргийн гэрч болон сэтгэлээ бузарлахыг хүсээгүй юм гэж тайлбарлаад өөртөө гай чирэв. Учир нь хэдхэн өдрийн дотор хоёр удаа ялагдал хүлээсэн Бук, одоо хаа нэг сонинтой шөргөөлцөж байж гурав дахь удаагаа ялагдах нь байна шүү гэсэн шуугиан дэгдэв. Заргатай нэр холбогдсон хүмүүс юу гэж өчихөө цаг үеийн байдалд тохируулан урьдаас боловсруулж гарав.

	Арай бодитой сэтгэдэг нь Хеслингд бурууг өгч:

	— Ноён Букийн худал хэлж хулгай хийдэггүйг бид ямар мэдэхгүй биш гэх мөртөө, — Гэхдээ өвгөн бүтэл муутай дүүгээсээ болж толгойтой үснээсээ их өрөнд баригдчихсан юм даа зайлуул. Тиймдээ хүрсэн хүн ашиг хонжоо олъё гэж бодоогүй байлаа гэхэд өрнөөс салъя гэж бодсоноос тийм юманд орооцолдчихож болох л юм даа. Гэм нь даанч болгоомжгүй л хөдөлсөн золиг юм даа, үнэн хэрэг дээрээ Букийг цагаатган хэлснээ үгүйсгэнэ. Түүн дээр нь нөхрийнхөө гэм буруугүйг ганц үгээр л баталж чадах байсан Кюльман сүүлчийн агшин дээр үхээд өгсөнд нь хүмүүс бүр ч гайхаг, нохой нэг бүдрэхэд долоо бүдэрнэ гэдэг ч үнэн юм аа гэцгээнэ.

	Гаузенфельдэд ирж очиж байдаг «Нетцихийн хуудас» сонины эзэн ноён Тиц:

	— Алдаа алдааны дотроос хамгийн уучилж болшгүй нь бүтэлгүйтэж яваа хэнтэй ч болов их дөтөрхөх явдал болой. Тиймээс ч аливаа юманд ул буурьтай хандаж сурсан ноён Клюзинг Бук өвгөнийг аврах үг дуугарахгүй байгаа юм гэнэ. Нээрээ ч Клюзинг өвчтэй гэдэг нэрийдлээр гэрээс гарахаа байсан тул, шүүхийн хуралдааныг тодорхой бус хугацаагаар хойшлуулжээ.

	Гэхдээ Клюзингийн өвчин үйлдвэрээ зарахад нь саад болоогүй нь мэдээж билээ. Түүний энэ шийдвэрийг «Нетцихийн хуудас» сонин «Тус хотын эдийн засгийн амьдралд хөдөлгөөн гаргасан алхам» гэж үнэлэв. Берлиний нэгэн пүүст хэлэлцээ хийж байсан Клюзинг үйлдвэрээ яагаад гэв гэнэт Дидерихт худалдан өвлүүлэхээр болов? Тэгсээр байтал бас Дидерих нь яагаад онц баярлаагүй царай гарган, захидлыг нь дайралдсан хүнд үзүүлэх болов? гэсэн асуулт хүмүүсийг гайхалд оруулж эхлэв. Олны дотор гарсан энэхүү шивэр авир яриаг үнэртсэн Нотгрошен Дидерихтэй уулзаж, дээрх асуултыг түүнд албан ёсоор тавиад:

	— Хамгийн гол нь энэ хэрэг явдал хэзээ ч тохиолдож байгаагүй тийм эгзэгтэй цаг үед болж байна. Миний бие Эшвайлер дэх хүргэнтэйгээ нягт харилцаатай ажиллах шаардлагын үүднээс гэр орноо Нетцихээс нүүлгэж ч магадгүй. Гэхдээ юм бүхэн санаснаар болдоггүй л дээ. Гаузенфельд бол алтны уурхай болох нь хэдий үнэн боловч тийм нүсэр үйлдвэртэй зууралдаж суухаар мөнгөний зах зээл дээр акцаар худалдаа хийх нь биед амар бөгөөд илүү унацтай болов уу гэсэн хариу дуулджээ. Нотгрошен, Дидерихтэй хийсэн ярилцлагаа үг, үсгээр нь сониндоо нийтэллээ. Тэрнээс хойш удсан ч үгүй Нетцихт акцаар худалдаа хийх явдал хүчтэй болов. Яг тэр үеэр Дидерихийн нэр хүндийг өргөсөн бас өөр нэгэн хэрэг явдал гарлаа. Юу вэ? гэвэл: Хөөрхий Бук гэр бүл, үзэл бодлоосоо болж дараа дараалан сүйрч, хань нөхөддөө хаягдан, тартагтаа тулахдаа мөнгөний эрэлд гарчээ. Дидерих өвгөнд очиж,

	— Флайшхауэр гудамж дахь байшинг чинь худалдаж авъя гэхэд цаадах нь үгүй гэсэнгүй ажээ. Хожим Дидерих энэ тухай дурсах болгондоо:

	— Улс төрийн хамгийн аюултай дайсан болох надад төрсөн гал голомтоо худалдахыг бодоход хөөрхий минь, бүүр үмх талхгүй болохдоо хүрчхээд явсан биз гээд бахаа ханатал инээдэг болсон билээ.

	Тэрээр хүнд ярихдаа:

	— Би Гаузенфельдийг авъя гэж бодоогүй байна л даа.  Өвгөний байшинг ч би их л үнээр авсан юм гэхэд яах вэ. Эхлээд орон байраа төхөөрч байя. Тэгтэл өвгөний зарга заалхай ч юу болж шувтрах юм бол? Би Букийн эсрэг биш гагцхүү түүний үзэл бодлын эсрэг тэмцэж байгаа гэдгээ үүгээр харуулах гэсэн юм гэвэл хүмүүс түүний шулуун шударга занг шагшин магтацгаана. Тэгэхэд Дидерих даруу байдлаар:

	— Тэр өвгөн намайг дэврүүн сэтгэлгүй гэж зэмлэдэг юм. Түүнийг би буруу ч гэж бас боддоггүй гэхдээ өөрийнхөө сайхан сэтгэлд өөрөө уярснаас хоолой нь чичирнэ.

	Хүн бүхний хувь тавилан өөр өөрийнхөө явдаг зам, чиглэлээрээ урагшилсаар байв. Заримыг нь гай гамшиг дараа дараагаар нэрвэж байхад, заримынх нь аз нь алхам бүрд улам улам шовойно. Үүнийг Дидерих Наполеон Фишерийг цэрэг дайны хуулийн төслийг эсэргүүцэхээр Берлин рүү мордох өдөр юу юунаас тодорхой мэджээ.

	«Ардын дуу хоолой» сонин өргөн жагсаал хийхийг уриалсан тул, галт тэрэгний буудлыг цагдаа хуяг бүсэлчихсэн байлаа. Юу болохыг сонирхохоор Дидерих тийшээ очжээ. Тэнд Ядассонтой тааралдахад хэн хэн нь нэг л хүйтэн цэрвүү дуугарч ядан байв. Тэгээд Дидерих яриа өдөх санаатай:

	— Та пижигнээн үзэхээр явж байна уу? гэвэл Ядассон:

	— Үгүй л дээ. Парис орохоор явж байгаа ухаантай юм гэв. Тэрээр нээрээ л өнгөтэй өөдтэйгөө өмсжээ. Жаахан байснаа, — Ер нь улс төрийн талаар юутай бүтэл муутай зүг рүү явж байгааг бодоход энэ хотод байгаад баймаар санагдахгүй юм байна шүү дээ гэлээ. Ажил амьдрал нь урагшгүйдээ хорсож явдаг хүний юу бодож явааг мэдэж авахаар Дидерих үг өдөн:

	— Таныг чинь шийдвэртэй алхам хийх л юм яригдаад байсан шүү дээ гэвэл цаадах нь:

	— Би таны юу ярьж байгааг чинь ойлгохгүй нь ээ гэв.

	— Целлихийн охин авга эгчдээ очсон гэв үү?

	— Авга эгчийндээ гэдэг чинь зугаатай юм байна даа. Та ч бас л тэгж яриад явж байв уу?

	— Би яалаа гэж! Та миний ил шударга занг мэднэ шүү дээ. Харин авга эгчийндээ очсон гэхэд юу нь зугаатай байна?

	— Гэрээсээ оргочихсон юм байхгүй юу? 

	Үүнийг дуулсан Дидерих байж ядсан байртай шуухитнан: «Кээтхэн Целлих гэрээсээ оргох гэж! Яасан айхавтар бүсгүй вэ? Өөр эмстэй зүйрлэхээргүй нэг юм түүнд байх нь ч байсан шүү!» гэж бодлоо. Ядассон бүхнийг дуулчихсан явдаг хүний царай гарган:

	— Цаадах чинь одоо Берлинд яваа. Харин хөөрхий хоёр хөгшин юугаа ч мэдээгүй сууж байгаа л даа, харин миний хувьд гомдож, гонсойх юм алга. Болж бүтэх л юм бол хожмын өдөр мундахгүй биз. 

	Тэр чинь юу гэсэн үг бил ээ?

	— Харин, юу гэсэн үг байж болох бил ээ?

	— За яах вэ, одоо ч хожимдсон юм алга л даа. Эндээ гэж хэлэхэд би таныг тийм хурмастын салхи шиг хөнгөн амьтантай суух барих гэж байсанд чинь өрөвддөг байсан юм шүү.

	— Кээтхэний жинхэнэ чанарыг та мэдэхгүй. Түүнийг Берлин рүү би дэмжиж явуулсан байвал та яах вэ. Одоо тэрээр нийслэл хотод муугүй яваа л даа. 

	— Тэгэлгүй яах вэ Кээтхэн Целлих Берлинд газардахгүй. Би цаадхыг тань мэдэлгүй яах вэ. Нэг үгээр хэлэхэд бид гэдэг чинь дотно холбоотой байсан хоёр байхгүй юу. Тэгээд Дидерих, «Хайрыг хангагч өрөө» гэдэгт юу болсныг нэгд нэгэнгүй ярив. Тэгэхдээ бас чадаагүй юмаа чадсан болгож сайрхав. Шанааны судас нь гүрэлзэн уруулаа хазлан зогсож байгаа Ядассоныг Дидерих бахаа ханасан байртай инээмсэглэн харав. Ядассон түдгэлзэн зогссоноо Дидерихийн мөрийг алгадав. Энэ нь «Болсон юм яах вэ, болоод л өнгөрч. Харин энэ бол бид гурвын л мэдэх нууц шүү. Ийм бүсгүйчүүл байгаагүй сэн бол ертөнцийн амьдрал юутай амт шимтгүй байх сан билээ, өөрөө бод л доо. Хэрэгтэй бол хаягийг нь өгч болно. Яах вэ, яах вэ. Эр хүн эр хүнийхээ санааг ойлгодог юм. Берлин орох ажил бишгүй л гардаг байлгүй» гэсэн үг байсныг Дидерих тун сайн ойлголоо. Уулзахдаа гирвэшиж хулгаад байсан тэд салахдаа хэзээний сайн нөхөд шиг дотно болсон байлаа. Ядассоныг:

	— Улс төрийн бодлого манийг хөндийрүүлсэн нь харамсалтай. Гэхдээ бурхны авралаар хүн гэдэг чинь хүн л чигээрээ үлдэх тул хэл амаа ололцох юм даа гэж уяран өгүүлэхэд Дидерих

	— За Парист сайхан цэнгээд ирээрэй гэв.

	— Цэнгэнэ ч гэж ярихгүй гэснээ Ядассон хүн харж байх вий гэсэн байртай эргэж хараад:

	— Сарын дараа та нар өөрсдөө харж мэдэх юм чинь. Нэг ёсондоо одоогоос олны сонорт хүргэж байсан ч болох л юм даа гэж их л буурьтай өгүүлэхэд

	— Та юу л гэх гээд байна даа? гэж Дидерих, сэтгэл хөдөлсөн дүр үзүүлэн асуув. Ядассон зориг шулуудсан янзтай инээмсэглэн:

	— Ингэхээр би гадаад байдал төрхөө чин үнэнээсээ сүсэглэн дагадаг үндсэрхэх үзэлдээ тохируулан засуулах гэсэн юм л даа гэв. Дидерих энэ үгийн цаад утгыг ойлгомогцоо Ядассонд тал өгөн бөхөлзөх гэсэн боловч цаадах нь яваад өгсөн байлаа. Тэртээ хол галт тэрэгний тавцан дээр түүний хоёр аварга чих нь шингэх нарны туяанд улайх хоёр цонх шиг сүүлчийн удаа содноос содон гэрэлтэн харагдлаа.

	Туг хиур болсон хэдэн эрс галт тэрэгний зогсоолыг чиглэн ирж явахад цагдаа хуягууд эгнээгээрээ довжооноос буун тэдний замыг хаан зогстол цаадуул нь «Интернационал» дуулалдан, тэрхэн агшинд тэдний нэмэгдэл хүч хаалтыг сэтлэх гэж оролдсон боловч цохигдон ухрав. Хуягуудын суга доогуур шургаж амжсан ганц хоёр нь өөр талаас хаалтыг нэвтрэн орж ирсэн хэсэг ажилчидтай нийлэн аяны оёмол богцоо урт гартаа бариад тавцан өөд гарч яваа Наполеон Фишер лүү гүйлдэн очиж түүнийг хүрээлэн авав. Эргэн тойронд дэгдээд байгаа үймээнээс болж зуны дунд сарын нохой гаслам халуунд цангасан хүмүүс уушны шовгороос жимсний ус авч уун сэрүүцнэ. Наполеон нөхөдтэйгөө тийшээ хүрч одоод богцоо газар тавьж үг хэлэхээр зэхтэл «буурынхаа занг эзэн нь андахгүй» гэгчээр түүнийг эзэнт төрийн эсрэг ухуулга хийх нь гэж гадарлаад Дидерих унтууцаж самгардав. Гэтэл цагдаа тахрууд зүг зүгээс гүйлдэн ирж Райхстагийн депутатад үг хэлэхийг нь хориглов.

	Галт тэрэг ч ирлээ. Баглаа цэцэг тэврээд өөрөөс нь нэг л нүд буруулан зогсож байгаа навтгар эрийг Дидерих сая л ажлаа. Өргөн мөр нь тун ч танил юм шиг «галт тэргээр ирэх хүн тосоод зогсдог энэ чинь байз хэн сэн билээ дээ?» гэж бодтол галт тэрэг ч зогсож нэгэн вагоны хаалгаар Юдит цухуйтал өнөө эр түүн рүү гүйж очоод, инээмсэглэсээр цэцгээ гардуулахад Дидерих сая л танив. Лауэр хугацаагаа дуусгаад гянданд суух хооронд нь харьд өөр эртэй цэнгэж явсан эхнэрээ угтаж байгаа нь тэр ажээ. Эхнэр нөхөр хоёрыг өөдөөс нь чиглээд иртэл Дидерих бушуухан замаас нь зайлаад, зүрх нь түг түг цохилсоор орон гэртээ харихаар холдон одож буй тэр хоёрын хойноос харсаар хоцров. Тэрээр Лауэрээс айгаагүй боловч «Өнөөх чинь наранд гараад ирсэн байна шүү!» гэж бодоход нэг л зэвүүн. Тэгээд тэр эхнэр нэртэй завхай эмийг цэцэгтэй угтаж авч явахыг нь бодоход бүр ч ой гутмаар «Мань мэтийн төлөв томоотой хүнд яагаад ч ойлгогдохгүй юм энэ балиар хорвоод тун ч элбэг байх юм даа» гэж бодсоноо бас «Би тэр үед иргэнийхээ үүргийг л биелүүлсэн, над буруу байхгүй. Лауэрийг харсан хэн хүнгүй л эвгүйцнэ дээ. Хэний ч нүүрийг харалгүй гэртээ л сууж баймаар юм даа. Эсвэл бүр танил орчноос зайлж одох, Кээтхэн Целлехийг л харахгүй юу даа. Эм хүн ч гэсэн энэ Лауэрийг л бодоход ухаантай юм» гэсэн бодолд умбав.

	Нетцихийн аль ч гудамжаар явсан мундахгүй олон хүний инээмсэглэл, мэндчилгээг хүлээн авах болсон Дидерихийн тухай хэн хүнгүй л тулалдсаар явж олж авсан байраа жам ёсоор эзлэлгүй яах вэ гэж бодох болжээ. Дидерих ч өөрийнхөө хувьд ийн муу цаг эцэс болж, сайн цаг ирсэн, одоо гагцхүү байгуулсан гавьяаныхаа үр шимийг амсаж жаргах хэрэгтэй гэж бодно.

	Гаузенфельдийн тухайд таагүй юм дуулдаж, акцынх нь ханш буурч эхэллээ. Урьд Гаузенфельдийн үйлдвэрлэж байсан бүх захиалгат цаасыг муж улсын захиргаанаас одоо гагцхүү Хеслингийн үйлдвэрт захиалж хийлгэх юм гэсэн хэн тараасан нь мэдэгдэхгүй шуугиан дэгдэв. Дидерих энэ тухай хэнд ч үг алдаагүй байсан билээ. Гаузенфельд ажилчдаа халж эхэлснийг «Нетцихийн хуудас» сонин эмгэнэн мэдэгдэв. Ажилчдын халах асуудлыг хянах зөвлөлийн дарга хэвээр үлдсэн Бук өвгөнөөр тулган шийдүүлсэн нь тэртээ тэргүй уруудаж яваа амьтны хувьд тун хохиролтой зүйл болов. «Букийг хянах зөвлөлийн даргаар сонгоогүй байсан бол Гаузенфельдэд ажилчид яалаа гэж халах вэ?» гэсэн цуу үгэн дээр: «Ноён доктор Хеслинг өгөөмөр сэтгэл гаргаж мөнгө өгөхөд Бук түүгээр өрөө дарж авахын оронд Гаузенфельдийн акц худалдаж авч байсан» гэсэн өөр нэгэн цуу гараад ирлээ. Дидерих үүнийг хаа л явсан газраа ярьж явна. Тэр бээр бас:

	— Энэ нэр хүндтэй өвгөнийг хэзээ нэгэн цагт ийм булай юм хийнэ гэж урьд хэн л санасан билээ дээ? Нэг л хөл алдсан хүн гэдэг чинь амь тэмцэхдээ юу ч хийхээс буцахгүй юм шив дээ! Хувь тавилан нь л тийм байснаас хойно яая ч гэхэв? гэж царайгаа барайлган гасална. Тэгэхээр нь түүнийг сонссон хүн: «Адилхан л Гаузенфельдэд хувь нийлүүлсэн болохоор энэ чинь одоо хөгшин Букийн хоморгоор бас л сүйрэх нь дээ» гэж бодно. Акцын ханш буусаар л байв. Ажилчдыг халснаас болж бас ажил хаялт гарав. Гэтэл акцын ханш бүр ч хурдан буурав.

	Тэгтэл нэг өдөр Нетцихт Фрийдрих Кийнаст гэдэг харагдахаа байсан хүн гараад ирлээ. Тэрээр амрахаар ирсэн, явсан газраа л Гаузенфельдийн акцын тухай ярьж, ярилцсан хүндээ ханш нь тэгтээ хүртэл буураагүй дээр наймаалж далд оруулсан нь дээр гэдэг зөвлөгөө өгнө. Яг тэр үеэр нэр алдар нь үл мэдэгдэх бас нэгэн эр Нетцихт ирж, өдөржин цайны газар сууж Гаузенфельдийн үнэ цэнээ мөдхөн бүр алдах гэж байгаа акцыг бөөн бөөнөөр худалдан авах болов. Кийнаст тэр хүнийг танихгүй гэнэ. Гэтэл үүний хажуугаар бас Гаузенфельдийн үнэ цэнээ мөдхөн бүр алдах гэж байгаа акцыг хэрэгссэн «Занфт ба Ко» банкны зарлал сонинд өдөр алгасалгүй гарах болов. Тэгээд намар болоход ханш нь буураад хог дээр гараад байсан түрүүчийн акц нүдний гэм болж, энэ үеэр бас Хеслингийн цаасны үйлдвэр Гаузенфельдийнхтэй нийлэх юм гэнэ ээ гэсэн яриа гараад ирэв. Дидерих гайхсан дүр үзүүлэн:

	— Бук өвгөн юу гэх юм бол? Хянах зөвлөлийн даргын хувьд энэ тухайд эрхбиш хэлэх үгтэй баймаар юм. Эсвэл өөрийнхийгөө бүгдийг борлуулчихсан юм болов уу? гэхэд:

	— Өвгөн завгүй болж байгаа «Ардын дуу хоолой» сонинтой хийсэн заргыг шийдэхээр шүүхийн хурал хуралдах гэж байгаа. Одоо ч мань хүн ахин өндийхгүй юмандаа орсон байх аа гэсэн хариу дуулдана. 

	Дидерих:

	— Хохь нь л доо. Тэгвэл тэр нь түүний хувьд хянах зөвлөлийн сүүлчийн хурал нь болжээ гэж тун ч буурьтай өгүүлнэ.

	Букийн заргыг шүүн таслахаар хурлыг Нетцихийнхэн ийм яриа хөөрөөгөөр угтав. Гэрчийн этгээдүүдийн санаанд юм орж өгөхгүй байв. Клюзинг үйлдвэрээ худалдах санаатай байгаагаа өдий болоход олон хүнд ярьжээ. Гэхдээ яг өнөөх эдлэхүүн газрын тухайд болон бас Бук түүнд зуучлах гэсэн эсэх зэрэг гол асуудлуудыг огт тодотгох гэсэнгүй орхив. Хотын тамгын газрын төлөөлөгчдийн ихэнх нь нялхсыг асрах газрыг энд яригдаад байгаа тэр хэсэгт л бариулахаар товлож байсан нь илэрхий. Бук бас тэр саналыг дэмжиж байсан эсэх? Эсэргүүцээгүй нь лав үнэн байлаа. Тэгтэл одоо гэрч нар Букийг тэр хэсэг газрын төлөө улаан цайм тэмцэлдэж байсан гэж мэдүүллээ. Өөрийгөө өвчтэй гэж хэвтсээр байгаа Клюзинг ч гэсэн гэрт нь очсон шүүхийн төлөөлөгчид, Букийг саяхан болтол тэднийхээр орж гарч байсан, гээд Бук намайг газар худалд гэсэн тал бий гэвч би түүнийг ингэснээр ашиг хонжоо эргүүлж явсан байх гэж итгэхгүй байна гэж өчжээ.

	Мөнгөний эзэн Кюльман өөрийн биеэр очиж тантай газрын талаар хэлэлцээ хийсэн шүү дээ гэсэн Букийн нотолгоонд Клюзинг бөөрөнхийлсөн хариу өгсөн тул, шүүх тэр хариуг хүчин төгөлдөр биш гэж үзэв. Букийн хэлснийг нотлон байгаа Кооны хувьд бол шүүх: Коон бол асуудлыг тэртээ тэргүй ингэж шийдэгдээсэй гэж сонирхож байгаа этгээд гэж үзээд хэрэгссэнгүй.

	Клюзингийн захидлыг авсан хийгээд дараахан нь түүнтэй биеэр уулзсаны хувьд Дидерих гол гэрч этгээд болов.

	— Клюзинтэй хэлэлцээ хийхээр очсон хүмүүсийн нэрийг та мэдсэн үү? гэсэн асуултад Дидерих

	— Хэн тэнд байсан нь надад падгүй хэрэг байсан. Миний бие ноён Букийн нэрийг хаана ч нэрлээгүй бөгөөд үүнийг гэрч нар ч нотолж байгаа биш үү? Энэ асуудалтай миний нэр яагаад холбогдоо вэ? гэвэл цаг үргэлж нийгмээ гэж явдаг би хотын хөрөнгийг хэн нэгэн этгээд замаас завшчих болов уу гэж бодсоных билээ. Би бол улс төрийн ёс суртахууны төлөө тэмцдэг хүн, хувийн өс хонзон гэж мэддэггүй. Тиймээс ч заргалдагч ноёныг өнөөдөр хохирлоо гэхэд, тэр нь намайг өчүүхэн ч баярлуулахгүй гэж хариулав.

	Энэ үгийг дуулаад танхимд байгсад бүгдээрээ таалж бахархсан шиг болов. Харин ганцхан Бук л уурласнаас царай нь улайчихсан босож ирэв. Шүүгчийн зүгээс

	— Энэ хэрэг явдлын тухайд таны хувийн саналыг чинь дуулмаар байна гэсэнд Дидерих ярьж эхлэх гэтэл Бук эмгэнэлтэйгээр төгссөн сонгуулийн өмнөх хуралдаан дээрх шигээ биеэ цэхлэн, нүдээ гялалзуулан, урагшаа алхсанаа:

	— Ноён гэрч миний нэр төр, амьдрал байдлын талаар нигүүлсэнгүй үг хэлэх гэж байгаа бол би түүнийг нь дуулахыг үл хүснэ. Тэр бол тийм үг хэлэх хүн биш ээ. Тэр бид хоёрын алдар гавьяанд хүрсэн зам маань өөр бас бидний чиг зорилго ч гал ус шиг ангид билээ. Миний гэрийн үүд хэн бүхэнд онгорхой байсан, ноён гэрч түүгээр олон дахин орж гарч байсаан. Би амьдралынхаа хагас зуун жилийг зөвхөн ганц биеийнхээ төлөө бус, харин миний үеийнхний санаа бодлыг эзэмдэн байсан үнэн шударга ёс, нийтийн сайн сайхны төлөө тэмцэхэд зориулсан юм. Улс төрийн тайзан дээр гарч ирэхдээ хөрөнгө бэлтэй байсан би, тэндээсээ гуйлгачны хүүдий үүрэн бууж байна. Надад өмгөөлөл хэрэггүй! гэлээ.

	Өвгөнийг ийн ярьж гүйцтэл царай нь татвалзав. Харин Дидерих тоомжиргүй мөрөө хавчисхийн: Энэ зөнөг юун алдар гавьяагаа яриад байгаа юм бол? Үүнд алдар гавьяасах юм юу үлдээ вэ? Үлдсэнээс хэнийг ч хуурч чадахаа байсан хоосон сүржин үг л байна. Үгийг нь дуулахад уулын оргил дээр зогсож байгаа юм шиг, үнэндээ бол дугуйн доор хэвтэж байгаа амьтан шүү дээ! Бодит байдлыг ингэж харахгүй байх гэж даан ч байдаг аа! Хэрэв бидний хэн нэгэн маань нөгөөдөө ахархах эрхтэй юм бол тэр нь би л баймаар сан гэж бодоод өвгөн рүү нүдээ цахилуулав.

	Чухамхүү түүний догшин нүдний энэ удаагийн цахилалт үнэн шударга ёсон, нийтийн сайн сайхны төлөө хэчнээн бураад ч газар авахаа байсан өвгөнийг газарт ортол ниргэх шиг өөрт нь санагдав. Ямар ч цагт хүн үнэнийг мэдэх ёстой. Юмны чин үнэн бол: Хэн мөнгөтэй, эрх тушаалтай түүний хэлсэн үг итгүүлэх чадалтай, үүнийг Дидерих мэдэж байв, үүнийг бултаараа мэдэж байв, үүнийг тэр ч байтугай — одоо л арай гэж хөгшин Бук мэдэх шиг болов. Учир нь тэрээр гэнэт ачаандаа дарагдах мэт болж намсхийн сууснаа, нүүрээ улайлган шүүгч рүү хандан:

	— Намайг битгий жичид үзээч гэж гуйя. Би нутаг усныхныхаа шийдвэрт захирагдана гэв.

	Дидерих юу ч болоогүй юм шиг тайван царайлан өчгөө үргэлжлүүлэв. Хэлсэн үгнээс нь нээрээ л хувийн өс хонзонгийн үнэр эс ханхална, тэрээр Лауэрийг гянданд хийлгэж байсан үетэй зэрэгцүүлэхэд төлөвшиж томоожсон нь илт байлаа. Гэвч энэ бол түүний зан чанарт өөрчлөлт гарсных биш, бусдыг эрхэндээ оруулах урлагт өсөж батажсаных нь билээ.

	Үд болж, цаг арван хоёр цохих тэр үеэр «Нетцихийн хуудас» сонины шинэ дугаар хүмүүсийн гарт хүрч ирмэгц: Гаузенфельдийн хувь нийлүүлсэн акцын том эзэн ноён доктор Хеслинг цаасны комбинатын ерөнхий захирлаар томилогдлоо гэсэн том хар гарчиг юу юуны түрүүн нүдэнд тусав. Хүмүүсийн сониучирхан бахархсан харц Дидерих дээр, тэгснээ сүйрлээрээ өрсөлдөгчөө тэнгэрийн хормойд тээж гаргасан хөгшин Бук дээр тусна. Дидерих Букэд зээлүүлсэн хорин мянган маркаа тоо бүрэн буцааж авсан бөгөөд түүн дээрээ бас өгөөмөр сэтгэлтэн болж харагдах болжээ. Бук, Дидерихээс зээлж авсан мөнгөөрөө очиж очиж Гаузенфельдийн акц худалдаж авсан нь хөндлөнгийн хүмүүст Дидерихийн санаачилсан шоглол мэт санагдсанаас тэд өөрсдийгөө хэдий алдавч Букийг л бодоход танагтай гарсанд тооцон сэтгэлээ тайвшруулж байжээ. Дидерихийг танхимаас гарахаар явахад бүгд л замд нь мэхэлзэж бөхөлзөнө. Дийлсэн нь дийлдсэндээ тал засах гэгч тэр ажээ.

	Харин Бук өвгөнийг шал өөрөөр угтав. Шүүхийн тогтоолыг уншиж сонсгоход алга нижигнэв. Тэр тогтоолд «Ардын дуу хоолой» сонины эрхлэгчийг ердөө л тавьхан маркаар торгохоор заажээ. Энэ бол Букийн хувьд сүйрэл гэсэн үг байлаа. Ийнхүү ахин өндийх найдлагаа бүрмөсөн алдсан өвгөнийг шүүхийн танхимаас гарахад сүүлчийн нөхөд нь хүртэл нүүр буруулан, замаас нь зайлсхийнэ. Гаузенфельдийн хувь нийлүүлсэн акцын нийгэмлэгээс хэлтэрхийн төдий ашиг хонжоо горьдож байгаад өчүүхэн хадгаламжаасаа салсан бяцхан хүмүүс ялагдсан өвгөний хойноос нударга занган давшилцгаана. Энэ өдрийн шүүхийн хуралдаан хамгийн аймшигт дайсантайгаа хийх Дидерихийн тооцоог дуусгаад зогссонгүй, Букээс сүүлчийн хэлхээ холбоогоо таслах нь зүйтэй гэдгийг хүн болгонд сэнхэртэл нь харуулав. «Нялхсыг асрах газартай холбогдсон наймаа бол урлаг биш юм» гэж Дидерихийн хэлсэн үг хэн хүнгүй нэгийг сануулав. Юу гэвэл: Энэ Бук гэдэг чинь насандаа зөв юм нэгийг ч хийж яваагүй, чадваргүй мулгуу амьтан байжээ гэж бодсон хүмүүс насаараа түүнийг хүндэлж явсандаа туйлгүй харамсжээ. Одоо бодоод байхад: Ёс суртахуун хазайвал үйлс хазайна гэдэг үг үнэн бололтой. Нэр ч үгүй, нүүр ч үгүй болчхоод толгойтой үснээсээ их өрөн доор дарагдаж үхэх гэж байгаа түүний голомт сахих хүүтэйгээ бутач охиноо суулгах гэснийг нь бодоод үзсэн ч тэр, нэг л өөдгүй. Нэн ялангуяа улс төрийн бодлого нь уу! Харьяат засаг төртэйгөө муур нохой шиг дайсагналцан, ингэснээр өөрийн болон өрөөлийн толгойд булуу хураах, бүх дэлхийн хамаг улс үндэстэнд тэгш эрх олгох гэгч үл гүйцэлдэх номнолоор амьтан хүний тархи эргүүлэх зэргийг нь бодоод үзэхэд яах аргагүй л өөрөө алдах юмгүй болчихсон балмад гуйлгачны үнэн дүр мөн дөө гэж Букийн тухай аль л болох бүтэхгүй талаас нь бодох болсон хүмүүст аяндаа л түүнийг тонилгоод өгвөл насаараа хууртаж явсныхаа өшөөг авч болох мэт санагдах ажээ.

	Гэтэл Бук өвгөн хэдийгээр дараа дараалан ялагдал амсавч хотын тамгын газрын гишүүнээс гаръя гэж өөрөө ам ангайсангүй. Тэгэхлээр нь: «Хотын тамгын газрын гишүүн гэдэг өндөр нэр хүндийг хүлээсэн хүмүүст заавал мөрдвөөс зохих албаны болон амины жаяг дүрэм байдаггүй юм байх даа? Эсвэл тийм дүрэм байсаар байтал түүнийг Бук биелүүлэхгүй байна уу?» гэсэн асуулт гараад ирлээ. «Нетцихийн хуудас» сонин гол эзнийх нь нэрийг нэрлэхээ түр түдгэлзсээр «Ийм асуулт гарч ирээд байгаа нь, дүрэм байхгүй гэдгийн баталгаа бус уу?» гэсэн өгүүлэл нийтлэв. Тэг тэгсээр хэрэг явдал хотын тамгын газрын хуралдаанаар авч хэлэлцэх болтол өрнөв. Хуралдаан болохоос нэг өдрийн өмнө зөрүүд өвгөн хотын тамгын газрын гишүүн байхаас татгалзаж байгаагаа дөнгөж сая л мэдэгдэв. Үүний дараа нэгэн санаатнууд нь үлдсэн гишүүдээ алдчихгүйн тулд түүнийг намын удирдлагаас зайлуулав. Үүнийг хийхэд нэг их ажил орсонгүй: Букийн гэрт хэдэн удаа хүн очуулаад араас нь бяцхан дарамт үзүүлээд өгсөнд өвгөн нэгэн захиа бичиж сонинд нийтлүүлэв. Тэр захидалд: «Миний бие ардчиллыг л гэж явснаас биш өөрийгөө гэж яваагүй билээ. Тиймээс одоо ч гэсэн миний эсрэг дүрэлзсэн түр зуурын атаа хорслын гал нандигнан үздэг үйл хэрэгт минь хор хүргэх болов уу гэж бодсоноос чөлөөт сэтгэлгээний намын удирдагчийн ажлыг цаашид хийхээс татгалзахаар шийдлээ.

	Эрх чөлөөтэй байх гэсэн үй олны хүсэл бол мөнх учраас хойч ирээдүйн нэгэн өдөр хүн төрөлхтөн бузарлуулагдсан нэрийг минь хог шавхруун дотроос гаргаж, эзэлбэл зохих байранд нь аваачиж тавина гэдэгт үл эргэлзэнэ» гэж бичжээ.

	Букийн захидлыг уншаад ихэнх хүмүүс: «Хоёр нүүрлээд зогсохгүй бас биеэ тоосныг нь яана!» гэхэд түүнд арай талтай үлдсэн хэд нь өршөөнгүй инээмсэглэн: «Яах вэ зайлуул, өтөлж мунгинасан өвгөний үг л байгаа биз» гэцгээнэ. Гэхдээ тэр захиаг сайн муугийн алинаар нь ч хүлээж авсан тухайн үеийн нийгмийн амьдралд өчүүхэн ч юм өөрчлөхгүй байсан нь бидэнд ойлгомжтой билээ. Өвгөнийг нэр, нүүртэй явсан цагт түүнээс тус дэмжлэг гуйж уулзсан газраа л өмнө нахилзаж тонголзож байсан хүмүүс одоо түүнтэй уулзахдаа малгай руугаа гараа явуулахаа ч мартжээ. Бук бол бусдаар өөрийгөө хүндлүүлэх гэж үхэн хатан хөөцөлдөж явдаг нэр алдрын хэнээтэн хэзээ ч байсангүй, хэн хүнгүй л түүнийг сайн дураараа хүндэтгэж байжээ. Гэтэл одоо болоход Буктэй тааралдаад мэндлээгүйгээр барахгүй, түүнийг илэрхий доромжилсноо гавьяа болгон ярьдаг амьтад захаас аван гарч ирлээ.

	Бук өдөр бүр заншсан цагтаа л салхинд гарахад урьдын яриа хөөрөөтэй найз нарынх нь оронд дампууралд орсон бяцхан панзчид, согтуу, хагас солиотууд өмнөөс нь тосож, араас нь дагах нь үдшийн бүрэнхийд үлгэрийн баатрыг хорлохоор зэхсэн чөтгөр шулмыг санагдуулна. Гэвч энэ байдал удсангүй хэд хоноход Нетцихийнхэн ч Букээ сониучирхахаа болиод, Бук ч тэдний юу гэж байгааг нь анзаарахаа больжээ. Хэн нэг нь амьтны нүд хариулсхийн байгаад малгайгаа хөдөлгөн мэндлэхчээн болоход Бук хариу толгой дохино. Бас хааяа урд нь хүний гар сарвайсныг олж харахдаа бариад өнгөрнө, харин нүүр лүү нь эс ширтэнэ. Нэг өдөр бяцхан хүүтэйгээ явсан нэгэн эр Букээс хараа салгахгүй байснаа өнгөрөөд яваад өгсөн хойно нь:

	— Сүүдрээсээ өөр нөхөргүй болчхоод явж байгаа энэ хөгшнийг харж байна уу, хүү минь? Бусдад, мууг санаж явдаг хүн хэзээ нэгэн цагт иймдээ хүрдгийг мэдэж аваарай! гэж сургамжлан хэлэх нь дуулдлаа. Тэр өдрөөс хойш өнөөх хүү өвгөнтэй тааралдах болгондоо чөтгөр шулам үзсэн шиг зэвүүцэж айдаг болжээ. Тэрээр эцэг эх нь өөрийнх нь насанд энэ хүнтэй тааралдахдаа бурхантай тааралдсанаас ялгаагүй баярлаж олзуурхдаг байсныг даан ч эс мэдэх ажээ.

	Гэхдээ нийтийн саналыг эс хэрэгссэн залуу хүмүүс аль ч үед байсан шиг бас энэ үед байсныг үгүйсгэж болохгүй. Заримдаа өвгөнийг гэрээс гарахад дэргэдхэн нь байдаг сургуулийн хичээл тарна. Хэсэг бүлгээрээ яваа өсвөрийн залуучууд үндсэрхэх үзэл нь улам ч гаарч дэвэрсэн Кюнхен, Кээтхэнээ орон гэрээсээ оргуулснаас нааш улам ч ёс горимч болсон Целлих багш нартаа хүндэтгэлтэйгээр зам тавьж өгөхөд тэд нар нь шавь нарынхаа дундуур хага зүсэх адил эрчтэй гарч ирээд Букийг огтхон ч анзаараагүй юм шиг дэргэдүүр нь өнгөрөөд явчихна. Багш нарыгаа ийн явуулж авсан хойно нэг л юманд сэтгэл хоргодсон шиг зогсож хоцрох цөөн сурагчид өвгөнийг ойртон ирэхэд өмнө нь найрсгаар малгайгаа авч мэндчилээд хоёр тийшээ хага ярагдан түүнд зам тавьж өгнө. Тэдний нүүр өөд ажин харвал магнай нь бусдуулынх шиг гөлгөр биш, нүдэнд нь өөрийн гэсэн бодлыг илчлэх бяцхан шовгор дөл дүрэлзэнэ. Энэ үед Бук өвгөн өөрийн эрхгүй алхаагаа саан, тэдгээр залуу хүмүүсийн нүүр өөд ахин нэг лавлан харахдаа: «Үгүй, би андуурсангүй. Миний насаараа хагацаж чадаагүй найдварыг минь залгамжлан амьдруулан авах хүсэл эдний нүдэнд дүрэлзэн байна биш үү?» гэж сэтгэл хөдлөн бодно.

	Дидерих нэр төр, албан тушаал нь оргилд ойртох тусам заваар улам ч гачигдан, хэрэгтэй хэрэггүй юмыг анзаарахаа болив. Өөрт нь тал засах аргаа олж ядан байдаг «Нетцихийн хуудас» сонин нэг өдөр «Ноён Бук хянах зөвлөлийн даргын тушаалаас гарахаас аль өмнө ноён доктор Хеслингээр ерөнхий захирал тавихыг дэмжсэн юм» гэсэн өгүүлэл нийтэлсэн нь уншигчдад тун ч зугаатай санагджээ. Гэхдээ тэр зугаатай өгүүлбэрийн доор сонины эрхлэгч Нотгрошен: «Гэхдээ ноён доктор Хеслинг бол ерөнхий захирлын өндөр албан тушаалд тэртээ тэргүй дэвших тийм гавьяаг нийгмийн өмнө байгуулсан гэдгийг тэмдэглэвэл зохино. Учир нь Гаузенфельдийн хувь нийлүүлсэн акцын ханш буураад эхлэхэд тэрээр ганцаараа бүх акцын тэн хагасаас илүү хувийг худалдан авч олон зуун хүнийг зовж цуглуулсан хадгаламжаасаа бүрмөсөн салах аюулаас аварсан юм» гэсэн зүйлт тайлбар хийжээ.

	Дидерих ерөнхий захирал болоогүй байсан бол урьдаас зарлаж тунхаглаад байсан ажил хаялт болох нь гарцаагүй байжээ. Гаузенфельд одоо нэгэнт туйлбартай үндсэрхэг, хаанд үнэнч ерөнхий захиралтай болсон тул засгийн нар түүнийг мөнхөд гийгүүлэх учиртай болсон нь ойлгомжтой. Товчоор хэлэхэд: Нетцихийн, тэр дундаас цаасны үйлдвэрийн, хүсэн хүлээж байсан сайхан цаг эхэлсэн байлаа. Бас Хеслингийн цаасны үйлдвэр, Гаузенфельдтэй нийлэх тухайн цуу үнэн болох нь өдөр ирэх тутам хэн бүхэнд ойлгомжтой болсоор байв. Энэ үнэн болоод л Дидерих Гаузенфельдийн ерөнхий захирал болохыг зөвшөөрсөн байж таарна гэдгийг Нотгрошен даан ч гадарлаж байлаа.

	Одоо нэгэнт юм бүхэн илэрхий болсон тул Дидерих хувь нийлүүлсэн хөрөнгөө нэмэгдүүлэх гэж махран зүтгэж гарлаа. Учир нь түүний бэл цаагуураа хэчнээн зузаан байх тусам наагуурх ажил алба нь төчнөөн бүтэмжтэй байх нь илэрхий. Тэрээр өнөө хүртэл тун ч ухаалаг хөдөлжээ. Цаашид ч амжилтаа сааруулахгүйн тулд хянах зөвлөл тэргүүтнийг дандаа л дуулгавартай хүмүүсээр дүүргэж тэдний бүхий л хөдлөх эрхийг атгадаа оруулж авав. Өндөр албан тушаалдаа орсон эхний өдөр л бүх ажилтан ажилчдын хурал хийлгэж, түүн дээр:

	— Та нарын нэг хэсэг чинь миний хуучин үйлдвэрийнх болохоор намайг юу эс андах вэ. Харин ихэнх чинь шинэ хүмүүс байна, гэхдээ асар удахгүй миний занг андахгүй болно оо. Надад сайныг санаж яваа хүнд би сайн байна, харин үймээн самууны өчүүхэн ч илрэлийг тэвчихгүй шүү, ойлгов уу! Энэ үгээ би хуучин үйлдвэрийнхэндээ хэлж байсныг тэд мартаагүй байх. Түүнээс нааш хоёр жил ч өнгөрөөгүй байна. Өнөөдөр миний эрхэн доор хэчнээн олон хүн байна, өөрсдөө харцгаа. Ийм эзэнтэйдээ та нар бахархах ёстой! Бүгдийн чинь эзэн болсон би та нарын үндсэрхэх сэтгэлгээг чинь сэргээн дэгжээж бүгдийг чинь энэ төрийн хүлцэнгүй боол болгоно! гээд тэдэнд орон сууц, эмнэлгийн тусламж, хямд хоол унд амласнаа

	— Тэгэхдээ би нэг нь ноён, нөгөө нь боол байх бурхнаас заяасан журмыг эвдэх гэсэн өчүүхэн ч оролдлогыг тэвчихгүй шүү! Надаас үзэл зөрөх юм бол би тэр этгээдийг дор нь зайлуулна! гэж бархирснаа, — Бас нэг зүйлийг сануулчихъя: Сүсэг бишрэлтэй байх нь миний мэдэл доор ажиллагч бүхний үүрэг. Адъяа гараг болгонд би өөрийн биеэр явж, хэн сүмд очсон, хэн очоогүйг шалгана! Энэ ертөнц дээр нүгэл арилаагүй байгаа цагт дайн дажин, өс хонзон, атаа жөтөө, хэрүүл маргаан байсаар байх тул нэг л эзэн байх учиртай! гэлээ.

	Энэ хурал дээр хэлснийг биелүүлэх зорилгоор үйлдвэрийн бүх л өрөө тасалгаануудаар нэг «Сэлгүүцэхийг цээрлэгтүн!» «Гал командын хувингаар ус зөөхийг хориглоно!», «Үйлдвэрийн газар пиво авчрахыг хатуу хориглоно!» гэсэн бичиг дүүрэв. Нэн ялангуяа энэхүү сүүлчийн асуудлын тухайд бол Дидерих пивоны үйлдвэртэй нь ажилчдынхаа хэрэгцээтэй холбогдсон тусгай гэрээ байгуулж амжжээ. Түүнээс гадна үйлдвэр дотор юм идэж уух, тамхи татах, хүүхэд авчрах болон сээтэн хаялцах, тэврэлдэх, үнсэлцэх зэрэг садар самууны холбогдолтой бүх зүйлийг хоригложээ. Бас ажилчдад зориулсан сууцанд суугчид хүүхэд үрчлэн авахыг хориглосон дүрэм, аль бүр сууц баригдахаас өмнө гарчээ. Мөн гэр бүлийн баталгаагүй мөртөө арав гаруй жил цуг амьдарсан эр эм хоёрыг нийтийн өмнө ажлаас хөөв. Сүүлчийн энэ арга хэмжээ бол доройтолд ороод байгаа ёс суртахууныг аврах гэсэн тэмцэлд Дидерихийн зүгээс оруулж чадах хувь нэмэр байв. Ажилчдыг эх оронч үзлээр хүмүүжүүлэх зорилгоор тэдний биеэ хэрхэн авч явах тухай, уг нь Клюзингийн үед л гарсан боловч хэрэглэгдээгүй байсан жаяг дүрмийг энд тэнд хадуулав. Даан их удалгүй хана туурганд бичиж хадсан үг өгүүлбэр, эх оронч дайчин дууны бадаг ажилчдын амнаас дуулдах болсонд Дидерих ихэд урамшин, арилжаа наймаандаа хүртэл шинэ үг хэллэг нэвтрүүлэхээр шийдэв. Тэгээд ч үйлдвэрээсээ гарч байгаа бүх бүтээгдэхүүнээ: «Дэлхийн эзэнт гүрэн» гэсэн ерөнхий нэг нэртэй болгосон нь германы оюун ухаан шингэсэн, германы машин техникээр үйлдвэрлэсэн энэхүү бараа бол бусад ямар ч улсад үйлдвэрлэсэн бараанаас чанартай юм гэсэн дээрэнгүй санааг нь дэлхийгээр тарааж эхэлжээ.

	Гэсэн хэдий боловч эзэн ажилчин хоёрын хямралыг ямар ч уриа лоозон арилгаж чадахгүй болох нь харагдав. Нэгэн өдөр Дидерих:

	— Ажилчдад шүдээ эмчлүүлэхэд нь л гэхээс биш хиймэл шүд хийлгэхэд нь тэтгэмж үзүүлж хойшид чадахгүй шүү! гэж зарлав. Гэтэл яг энэ үеэр бүхэл бүтэн тагнай бүхий хиймэл шүд захиалчхаад байсан нэгэн ажилчин заргалдаад — хамгийн гайхалтай нь дийлчихлээ! Тэгээд өнөөх ажилчин түүндээ эрэмшин үзэл суртлаар ялзарч эзнийхээ өөдөөс ч хүртэл хэрэлддэг болсон тул түүнийг халаад хаячхаж болох байсан боловч ажилчныг алдвал өнөөх үнэ цэнтэй хиймэл шүдийг тэрээр аваад арилах байсан тул халсангүй. Ингэсэн нь ажилчдыг захиргаагүй болгож магадгүй байсныг тэрээр өөрөө ч хүлээн зөвшөөрөх хэрэгтэй байлаа. Гэтэл энэ үеэр бас улс төрийн хямрал газар авах төлөвтэй болж ирэв. Райхстагийн хуралдаан дээр эзэн хаантныг уухайлан уриалахад социал-демократ төлөөлөгч нар босож өгөөгүй нь үймээн самуун гарч болох тухай таавар хэчнээн үнэний магадалгаатай болохыг харуулах ажээ. «Ер нь эртхэнээс хөдөлсөн нь дээр» гэж хаширласан Дидерих хүмүүсээ цуглуулж цаг төрийн байдлын талаар ярьсанд цаадуул нь нэг л дүнсгэр царайлан, тоомжиргүй угтжээ. Райхстагийн төлөөлөгчдийн ихэнх нь үймээн самууныг эсэргүүцэх тухай хуулийн төслийг эсэргүүцээд удаа ч үгүй байтал нэгэн үйлдвэрийн эзэн алагдлаа. «Үйлдвэрийн эзэн хүнийг ална! гэдэг чинь юу гэсэн үг вэ?» гэж Дидерих чичрэн бодно. Алсан этгээд өөрийгөө социал-демократ биш гэж мэдэгджээ. Биш гээд л мөн байдгийг Дидерих юун эс андах вэ? Үйлдвэрийн эзэн бас ажилчдадаа сайн байсан гэнэ. Үүний учрыг бол Дидерих бүр ч сайн мэднэ.

	Тэрнээс хойш хэдэн өдөр, сар «Хутга хаанаас л гялсхийн сүлбээд авах бол?» гэж бодохдоо шөнө байтугай өдөр хаалга тайван онгойлгож чадахаа болилоо. Албан өрөөндөө далдаас буудах буу сэлт байрлуулж, үдэш бүр унтлагын өрөөндөө орж ирэхдээ Густатай хоёулаа шалан дээгүүр мөлхөн орны хөндий шүүгээний доторх пийшингийн арыг нэгд нэгэнгүй харж шалгана. Чингээд л тэрээр хотын тамгын газрын болон дайнчдын нийгэмлэгийн гишүүний хувиар эзэн хаантандаа дараа дараагаар цахилгаан утас илгээж социал-демократуудын бэлдсэн бөгөөд одоо хариугүй дүрэлзэн гарч, бүхнийг хөнөөхөөр заналхийлэн байгаа хувьсгалын түймрээс авран хамгаалж өгөхийг гуйж байв. Тэгтэл хаа нэгэн хотод ахиад л нэг хүн алагдсан мэдээ дуулдлаа. Байж сууж чадахаа байсан Дидерих дахиад л цахилгаан утас бичиж, эзэн хаанаа, цэрэг зэвсгийн хүчийг зузаатган, ажил хаягсдыг шорон гянданд хийхээр заасан хууль гаргаж, энэ аймшигт тахлаас даруйхан шиг салгаж өгөөч гэж гуйв...

	Дидерихийн хаандаа бичсэн болгоныг үг, үсэг орхигдуулалгүй хэвлэдэг «Нетцихийн хуудас» сонин нийгмийн хэв журмыг сахиулах хийгээд ажилчдын байдлыг сайжруулах хэрэгт ноён доктор ерөнхий захирлын оруулсан хувь нэмрийг тоочсоор байлаа. Дидерихийн ажилчдын сууцанд зориулан бариулсан байшин бүрийн зургийг аль болох гоё байдлаар авч дан магтаалын үгээр бүрдсэн тайлбартай цуг сонинд нийтэлж байхыг Нотгрошен өөрийн эрхэм чухал үүргээ гэж үзнэ. Нотгрошений нотолж байгаагаар ноён ерөнхий захирал ийм арга хэмжээ авснаараа ажилчдадаа ашиг орлогоо ажилчидтайгаа хуваана ч гэх шиг дэмий юм ярьж ажилчдыг эмх замбараагүй байдал руу хөтөлдөг Нетцихийн зарим нэгэн явуургүй эздийг бодвол хамаагүй илүү тус хүргэн, эзэн хаантнаас германы бүх үйлдвэрийн эздэд хандаж соёрхсон соёрхлыг ягштал биелүүлж байгаа ажээ. Бас ажилчдын зүгээс тавьж байгаа шударга биш шаардлагыг бут цохихын тулд үйлдвэрийн эзэд дотроо нэгдэл нягтралтай байвал зохино гэсэн эзэн хаантны нийгмийн программыг биелүүлэх хэрэгт ноён ерөнхий захирлын байгуулсан гавьяа их юм гээд Дидерихийн хөргийг тавихаа бас мартаагүй ажээ.

	Ийм магтаал сонссон Дидерих агсам морь шиг урагшаа давхиад л байхаас өөр хүслэн алга боловч гэр бүлийн зарим нэгэн бэрхшээл нь түүнийг нэг л хойшоо чангаачих гээд байв. Юуны өмнө хүргэн дүү болох Фрийдрих Кийнаст нь ирж:

	— Миний хүч, ухаан оролцоогүй бол чи тийм далд замаар Гаузенфельдийн хамаг акцыг гартаа оруулж чадахгүй байсан бөгөөд түүнгүйгээр бас энэ байр суурийг эзэлж чадахгүй байсан гэж хэрүүл өдөх гэхэд Дидерих;

	— Үгүй би чиний ач тусыг бодоогүй биш, бодсон. Тэгээд ч чамайг хөрөнгө бэлийн чинь хэмжээнд тохируулан хувь нийлүүлсэн нийгэмлэгтээ оруулсан биш үү? гэв. Гэтэл Кийнаст ийм үг дуулахыг ч хүсэхгүй байгаа бололтой,

	— Магдад чи бүх хөрөнгийнхөө наймны нэгийг өгөхөөр амласан мөртөө өнөө хүртэл зөвхөн өмнөх үйлдвэрийнхийгээ л өгсөн гэсэнд Дидерих тэссэнгүй:

	— Яалаа гэж! Хуучин үйлдвэрээ би худалдаж, түүнээс олсон мөнгөний наймны нэгийг чамд нэгэнт өгсөн болохоор Магда та хоёрын өмнө би сохор мөнгөний ч өр ширгүй болсон. Гаузенфельдийн цаасны комбинат бол ганц минийх бус, хувь нийлүүлсэн дундын хөрөнгө тул түүнээс та нарт хүртэх юм гэж байхгүй гэв. Эцсийн эцэст хоёулаа уурлан бачимдаж, хэн хэнийгээ улаан цаймдаа тулсан дээрэмчин гэж нэрлээд заргалдах юм боллоо.

	Зарга заалхай нь гурван жил үргэлжлэв. Хоёр эр хамаг байдаг л арга ухаанаа зарсан бөгөөд Кийнаст Эшвайлер дахь алба ажлаасаа гараад Магдатайгаа Нетцихт ирж суурьшиж аваад үзэлцэв. Гэрчийн гол этгээд Зетбир боллоо. Өс хонзон санаж явсан тэрээр Дидерихийг дүү, хүргэн хоёртоо өгвөл зохих хувиа өгөөгүй гэж нотлохоор оролдов. Кийнаст бас Наполеон Фишерийг ашиглах, түүгээр хадам ахынхаа өнгөрсөн паянг төнхүүлэх гэсэн боловч тэр нь төдий л санаснаар нь болж өгсөнгүй. Гэвч үүнээс болж Дидерих социал-демократуудын намын кассад хэд хэдэн удаа зэгсэн мөнгө оруулахад хүрэв. Тэрээр мөнгөндөө ч нэг их харамссангүй, харин: «Ингэснээрээ би үндсэрхэх үйл хэрэгтээ хор хүргэж байна даа» гэж бодохдоо л байж сууж ядна. Эрчүүлийн тэмцлийг авгай нар нь явган хэрүүлээрээ дэмжин дэвэргэж байв. Магдагаас хүү төрөхөд, өөрөөс нь охин төрсөнд Густа ихэд хорсоно. Эхэндээ зүгээр л мөнгөтэй болох сон гэсэн зөн билгээрээ л нөхрийнхөө тэмцлийг дэмжиж байсан Магда, Эммиг нэг өдөр Берлинээс захиалж авхуулсан гэх малгай өмсчхөөд явахыг нь хараад «Ах минь Эммиг л гээд байхаас биш, намайг ер нь тоохоо байжээ!» гэж шээс алдталаа хорсов. Тэр өдрөөс хойш Магда тэмцлийн жолоог гартаа авчээ.

	Эмми Гаузенфельдэд олон өрөө тасалгаа бүхий өөрийн сууцтай, түүндээ үе үе зочид хүлээн авч, сурвалжтаны ахайтан нар шиг цай зоог барьдаг болсон байлаа. Ер нь дүүгийнх нь хувцас хунар, ойр зуурт хэрэглэх мөнгө нь хадамд очсон өөрийнхөөс нь хамаагүй элбэг дэлбэг болохыг үзэж мэдэхдээ дэвшиж дэгжихээсээ өмнө өөрийг нь хадамд гаргаж, биеэсээ холдуулсан ахдаа өширхөнө. Эммигийн өдий хүртэл нөхөрт гараагүйн тухай Нетцихийнхний шивэр авир яриаг дуулж амжсан Магда түүнийг өндөр дуугаар цаашаа зарлана. Тэрээр хамгийн баттай юмыг Гаузенфельд дэх Инга Тицээс дуулжээ. Гэтэл Тиц ахайтан юм дуулгасны шан гэсэн юм шиг Магдагийн тухай даан ч булай хов тараасан байлаа. Ахайтан, Магдагийн анхны хүүг дөнгөж зургаан сартай байхад Кийнастынд эх баригчтай нь хэдэн үг сольсон юм санжээ. Энэ ховыг гараад ирмэгц л утсаар хэрэлдэх, байшингаас байшинд шинэ соргог мэдээ дамжуулах, зарга заалхайгаар харилцан сүрдүүлэлцэх, тус тусынхаа аягач шивэгчдийг хахуульдан авах гэх мэтээр бөөн юм боллоо.

	Дидерих Кийнаст хоёр нэг хэсэгтээ эр хүмүүсийн ёсоор бүсгүйчүүлийн тэр явган хэрүүлийг намжаахыг оролдовч тийм оролдлогоо хийх нь тэдний мэдлээс хэтэрсэн хэрэг байлаа. Тэгтэл Дидерих, Густа хоёрын нэр дээр нэргүй захидал үерлэж эхэллээ. Бас цаадуул нь ийм захидал авсан гэцгээнэ. Захидал авснаа эр нь эмээсээ хүртэл нуух нь түүн дотор дэндүү эвгүй юм бичсэн байснаас шалтгаалжээ. Бас захиа бүхэн урлагийн хүрээнээс хальж гарсан зураг чимэглэлтэй байсныг нь яана. Өглөө бүр цайгаа уухаар суухад ширээн дээр хэвтэх энгийн байрын саарал дугтуйтай захидлуудаас эр эм хоёр тус тусынхыгаа ялган авч өвөр түрийндээ шургуулчихна.

	Нэг өдөр Магда өнөөх саарал дугтуйнаас тэвэр шахмыг цуглуулчихсан Гаузенфельдэд хүрч иржээ. Үүнийг дэндүү ичгүүргүй хэрэг гэж үзсэн Густа:

	— Чамд хэн захиа бичсэнийг чи л мэдэхгүй байгаа вий! гэж нүүрээ минчийлгэн хашхирлаа. Үүнд Магдагийн ч хор шар нь буцалж:

	— Тийм ээ! Тэгээд учрыг нь олж, хужрыг нь тунгаахаар ирж байгаа минь энэ дээ! гэлээ. Ийм шоглол дуулсан омголон Густа хагарчих нь холгүй:

	— Үнэд орж, сэтгэлээ хуурах гэж чиний өөртөө өөрөө ийм захидалирхуу юм эрээчиж хадгалдгийг чинь би ойлгож байна. Гагцхүү тэр хог новшоо нааш цааш шидэж, бусдын амгалан тайван байдлыг алдуулдгийн чинь учрыг л би ойлгохгүй байна! гэж хашхирлаа. Магда ч уурлаж чаддагаа үзүүлье гэсэн байртай, царай зүсээ хүрлийлгэн, тачигнаж гарах гэтэл Густа утас шүүрэн авч, Дидерихийг албан өрөөнөөс нь дуудчихаад гүйж гарснаа тэвэр захидал аваад орж ирлээ. Зэргэлдээх өрөөнөөс орж ирэх Дидерих ч гайхмаар том боодол тэвэрчээ. Гурвуулаа тус тусынхаа боодлыг задлан ширээн дээр дэлгэж тавьсан хойноо сая л өөд өөдөөсөө харцгаалаа. Бүгдийн царай цонхийж, ам нь ангайжээ. Тэгснээ гэнэт бүгдээрээ гасалж гангинаж гарлаа, зорьж ирсэн хэргээ батлахын тулд Магда бас нөхрийгөө ч ийм захиа авсан гэвэл Густа тэсэлгүй:

	— Эмми ч үгүйдээ хоосонгүй л байгаа байх гэчихлээ. 

	Эммиг дор нь дуудан авчруулбал тэрээр өнөөх л ихэмсэг тоомжиргүй зангаараа:

	— Тийм балай юм ирээд л байдаг юм. Харин би ихэнхийг нь дор нь устгачихдаг гэв. Эцэст Хеслинг авгайг ирүүлбэл тэрээр эхлээд нус нулимс болон мэлзээд үзэх гэсэн боловч удалгүй, нэргүй захидал авч байгаа гэдгээ хүлээв.

	Энэ гэр бүлийнхэн нууц захидлын учрыг илрүүлж чадаагүй тул нэг нэгийгээ хардсан хэвээр салав. Одоо хэн хүнгүй л өөртөө аль болох олон нөхөд татах нь чухал болов. Тэгтэл Инга Тиц ч ийм захиа авсан болох нь мэдэгдэв. Сураглаж ажиглаад байвал Целлих, хотын дарга өөрөө болон гэрийнхэн нь, за тэгээд ер нь Нетцихийн овоо нэр хүндтэй, хөрөнгө бэлтэйд тооцогдох бүхэн л нэр үл мэдэгдэх хүнээс ирсэн энгийн байртай саарал дугтуйтай захидлын байнгын уншигч болсон нь илэрхий боллоо. Айл гэрийн амьдралын тогтсон хэмц алдагдан, Густа бүтэн хэдэн долоо хоног гэрээсээ толгой цухуйлгаж зүрхэлсэнгүй, өдрийг баран авсан захидлаа уншин, хардлагаа нэгээс нөгөөд шилжүүлнэ. Эхнэр нь нөхөртөө, нөхөр нь эхнэртээ итгэхэд хэцүү болов.

	Хутган үймүүлэгчид хүрэхгүй газар, мэдэхгүй юм гэж үгүй болов. Орь ганцаараа байхдаа л хийсэн юм түдэлгүй дэвэн дэлхийн сонорт хүрчихдэг болов. Ариун шударга гэгдэх хөрөнгөтний ёс суртахуунд итгэхэд хэцүү болсноос, түүний дампуурлыг хүлээн зөвшөөрөхгүйн тулд, хэн хүнгүй л дуулж мэдсэнээ дотроо хадгалан тэр бүхнийг өөрөөс нь өөр хэн ч мэдэхгүй байгаа гэж сэтгэлээ хуурах зайлшгүй шаардлага тулгарав... Готлиб Хорнунг нэгэн удаа Дидерихтэй уулзахдаа айхавтар чухал захидал бичдэг болсноо сайрхан ярьжээ. Хар авсан Дидерих тэр үгийн учрыг нарийвчлан асуувал найз нь:

	— Тиймэрхүү захиа бичих нь одоо үед өөрийгөө язгууртны тоонд оруулж боддог хэн бүхний зугаагаа гаргадаг ганц ажил нь болсон шүү дээ гэв. Готлиб Хорнунгаас салж явахдаа Дидерих: «Бага насны минь найз, идэр насны минь пивоны түнш, хожим үеийн минь зорилго нэгт нөхөр болсон чи надад олон удаа хэрэг болсон шигээ энэ удаа ч гэсэн хэрэг болох нь доо» гэж олзуурхан бодов. Дидерих Готлибийг илчиллээ. Нетцихийн унаган иргэн, ах дүү, төрөл садангүй, сам шүүр, оо сойз худалдаж байхгүй гэж дүвчигнэдэг сонгуулийн өмнөх тэмцлийн үед бүгдээс өндөрт цовхчин, чанга хашхирч байсан Готлибийг олон хүн хардаж сэрдэж байсан нь түүний нэр шүүх цагдаагийн бичиг дансанд лавтай орсон одоо үед сая л тодорхой болов.

	Готлиб мөрдөгдөн суухдаа тулгасан ялын ихэнхийг хүлээсэн боловч:

	— Би ганцаараа яаж тийм олон захидал бичиж чадах юм бэ? гээд ганцаарыг нь нууц захидлын эзэн болгох гэсэн оролдлогыг няцаав. Үүнийг дэмжиж Хойтойфелийн:

	— Хутган үймүүлсэн захиа бичих явдал тахал адил хурдан газар авч байгаа нийтийг хамарсан өвчин юм гэсэн үгийг нийтээрээ эсэргүүцэв. Харин Парисаас бяцхан чихтэн болчихсон буцаж ирмэгцээ прокурор болж тушаал дэвшээд байгаа Ядассон:

	— Хэрэгтнийг түргэн ууртай болсон гэж байгаа нийтийн саналыг эрхбиш харгалзан үзэх нь зүйтэй юм гэж миний бие үзнэ гэлээ. Тэрээр юмны ая зүйг олж, сурсан царай гаргаж ингэснээр олны дэмжлэгийг олох гэж горьдсон нь илэрхий. Нөхрийнхөө тусыг мартаагүй байсан Дидерих Ядассоны хэлснийг дэмжсэнээр барахгүй Готлибийг мэдрэлийн согогтой гэж нотлоод гянданд суулгахын оронд асрамжийн газар илгээж, тэндээс тавигдмагц нь овоо хэдэн цаас атгуулж, ингэснээр сам шүүр, оо сойз худалдаж зогсохоос түр ч гэсэн чөлөөлөв. Гэвч үүгээр Готлибийн ирээдүйн асуудал бүрэн шийдвэрлэгдээгүй нь мэдээж. Бас нэгэн зүйлийг нэмж хэлэхэд: Готлибийг галзуугийн газар янгинатал цагдуулаад суух болсноос хойш өнөөх саарал дугтуйтай аймшигт захидлын тухай үг яриа дуулдахаа больсон нь нууц захидал ирэхээ больсноос ч биш харин тийм захидал авсан хүн нууцыг тун сайн хадгалдаг болсноос л болжээ. Дидерих ахиад л «Миний гэр бүл миний бат цайз» гэж бодон, сэтгэл өег суухтай болов. Гаднын аюул заналхийллээс ангижирсан гэр бүл нь санасанчлан үржиж дэгжсээр байв. 1894 онд Гретхен охин, 1895 онд Хорст хөвгүүн, 1896 онд Крафт хөвгүүн зулай зулайгаа даран төржээ. Алагчгүй эцгийн ёсоор хүүхэд болгондоо төрөхөөс нь өмнө инжийг нь таслан хадгаламжид хийлгэснээс гадна төрөхөд нь гарсан зардлыг тэмдэглэж үлдээхээ эс мартав. Хорст хөвгүүн нь эхээ зовоож төржээ. Дидерих хожим Густад:

	— Би гэдэг хүн чинь хүү та хоёрын хэн нэгийг үхүүлж нөгөөгийн амийг аврах дээрээ хүрчхээд байлаа шүү дээ. Тэгэхдээ, хэдий хүнд ч гэсэн чамайг гаргуунд чинь хаяж, хөвгүүний амийг аврах байсан минь мэдээж, учир нь би чинь эзэн хаантандаа цэрэг эрс төрүүлж өгөх хариуцлагатай хүн шүү дээ гэж ярьсан ажээ. Бүсгүй хүнийг хүүхэд төрүүлэхийн л төлөө хорвоод амьдардаг гэж үздэг Дидерих тэднийг төрөлхийн бузар булай, тэнэг мунхаг гэж үзэвч хатуу гараар баривал бас ч гавьяа байгуулж чадах улс гэж бодохдоо авгайдаа хандан:

	— Бүсгүй хүний эрхэмлэвэл зохих гурван зүйл бол бурханд сүжиглэх, кофе уух, хүүхэд төрүүлэх гэдгийг бүү мартаарай! гэж дүрэмдүү өгүүлнэ.

	Дөрвөлж нүд бүхэндээ эзэнт гүрний бүргэдэн сүлдний зураг бүхий хулдаасан бүтээлэгтэй Хеслингийнхний хоолны ширээн дээр харуулд гарсан мэт ёрдойн зогсох кофены гүцний дэргэд «Библи» судар байнгад хэвтэнэ. Өглөө бүр тэр судраас уншиж, адьяа гараг бүр сүмд очиж мөргөл үйлдэх нь Густад тусгасан хууль ажээ. Густаг хааяа Библи, сүм хоёроос залхсан байртай байхад Дидерих:

	— Ингэхийг чамаас эзэн дээдэс шаардаж байгаа юм шүү, тэнэг минь! гэж хашхичин өөрөө хэрхэн эзэд дээдсийн өмнө дагжин чичирдэг шигээ авгайгаа өөрийнхөө өмнө дагжаан чичрээх гэнэ. Густа ч нөхрөөсөө аргагүй л айн, хаалгаар гэрийн эзний түрүүлэн орох учиртайг баттай ойлгожээ. Тэрээр харин хүүхдүүддээ хүндлэгдэх эрхтэйгээ эс мартана. Нохой, хүүхэд хоёр хоолны үед чимээгүй байх учиртай бөгөөд өөрөө ярих уу, дуугүй суух уу гэдгээ эр нөхрийнхөө духны үрчлээнээс харж мэдэж авдаг болжээ. Хамгийн сайн хоолыг гэрийн эзэн ганцаараа идэх бөгөөд хааяа сайхан ааш нь хөдөлсөн өдөр түүнээсээ нэг хэрчиж ширээн дээгүүр шидэхэд Гретхен, Густа, Мэнна хав гурав ухасхийн булаацалдахад тэрээр хамаг биеэ сэгсрэн байж инээнэ.

	Нөхөр нь үдийн хоолоо зооглоод хэвтэж амрахад заншсан бөгөөд заримдаа хоол хүндэдсэнээс нойрсож эс чадахад Густа хэвлий дээр нь бүлээн жин тавин, дэргэд нь сахин сууна. Тэгэхэд мань хүн ёолон яраглаж:

	— Ай даа гэрээслэлээ бичиж, хүүхдүүдийнхээ хүмүүжүүлэгчийг нэрлэж үлдээх цаг болжээ. Харин чи өөрөө мэдэж сохор мөнгө зарна гэж бүү горьдоорой! Би хэдэн хүүхдээ л бодсоноос хорвоог ийн хүч хөлсөө хайрлалгүй хөдөлмөрлөсөөр өнгөрөөсөн юм шүү гэхэд нь Густа: «Би гэдэг чинь хүний гар харахааргүй өөрийн хөрөнгөтэй хүн шүү» гэж бодовч юм эс хэлнэ.

	Гэтэл Густад хамрын шуухитнаа хүрвэл, Дидерих түүнийг арчилж сувилах байтугай халдвар авчхуузай гэж айснаас биедээ эс ойртуулна. Дидерих фабрикт орохдоо нян устгагч үрэл хүлхэж явдаг болов. Нэг өдөр тогооч нь гэнэт өвдөж дөчин градус хүртэл халуурсанд ухаан алдталаа айсан Дидерих бөөн шуугиан дэгдээн:

	— Энэ бузрыг эндээс даруй зайлуулагтун! гэж тушаагаад өвчтөнийг гаргасан хойно бүхэл сууцаар нэг ариутгах шингэн цацсаар байгаад шөнө дүл хүргэжээ.

	«Локаль Анцайгер» сониныг уншиж суусан Дидерих нэгэн үдэш эхнэртээ:

	— Далай тэнгис дээр ноёрхлоо тогтоогоогүй цагт герман хүний амьдралд нэгэн онгорхой орон зай хэзээд байсаар байх болно гэсэнд Фрийдрихкроны ордонд болж байсан бүтэлгүй зүйлсийг санахаас хатан хаан Фрийдрихт хэзээнээс дургүй байдаг Густа, улс төрийн бодлогод мэргэжсэн хүний төрхөөр:

	— Ёстой доо! Англиас хариугаа авах юм сан! гэв. Дидерих ч баярлан:

	— Ай даа! Хүчирхэг флоттой болж Английг л нэг дараад авбал мөн ч их хэрэг бүтэх санж! гэв. 

	Нетцихийнхэн англид яагаад ийм муу болов оо гэвэл: Эзэн хаантан урьд нэгэн удаа сэтгэл ихэд хөдөлснөөс Уэльсийн хан хөвгүүний тун ч эмзэг газар луу байлгаад авсан юм гэнэ лээ, түүнээс ч болж байж магадгүй. Гэвч Англиас сайхан цаас ирж байгаа, хэрэв дайн гарвал тэр цаас ирэхээ больж дотоодын цаасны үйлдвэр илүү их захиалга хүлээх нь гарцаагүй байлаа. Мөрөөдөлдөө умбаж сониноо гөлөрсөн Дидерих

	— «Их Фрийдрих3 хаантан хулгайч дээрэмчдийг үзэн ядаж байснаас дутуугүй би энэ английг үзэн ядна» гэж залуу хаантан маань хэлсэн билээ. Үүнийг дэмжихээр гарын үсэг зуруулах болбол би баруун солгойгүй зурах минь! гэв. Хааны юу гэж хэлснийг мэдэх нь Дидерихийн нэгэн онцгой чанар билээ. Тэгэхдээ зүгээр нэг мэдээд зогсох бус, яг үгчлэн цээжлэх, бас үгийг нь цээжлээд зогсох бус, тэр үгэнд бүхэл санаа сэтгэл, амьдралаа захируулж чадах нь энэхүү доктор Дидерих Хеслингийн хэнээс ч ялгарах онцгой чанар билээ. Заримдаа ч бүр хаантны ирээдүйд хэлэх үгийг нь урьдчилаад хэлчихсэн байхыг нь яана. Гэхдээ ихэвчлэн алийг нь Дидерих, алийг нь хаантан хэлснийг ялгаж салгахад бэрх ажээ.

	«Юм юмнаас» гэдэг буланг уншиж суусан Густа:

	— Энэ чинь л харин сонин юм байна даа гэхэд Дидерих түүний хэлснийг сонссон шинжгүй, зүүдэлж байна уу гэлтэй:

	— Сэрээн цахт жад бидний гарт орох ёстой! гэж шивнэн өгүүлэв. Гэвч Густа нөхрийнхөө хэлснийг ойшоохын оронд:

	— Хуберштокт хааны хатантан эгэл бүсгүйн хувцастай явж байтал шуудан зөөгч тааралджээ. Тэрээр хатантанд захиа занааг нь өгөөгүйгээр барахгүй:

	— Чам шиг юм хааны хатантан байвал уу? гэж элгээ хөштөл инээжээ. Гэтэл тэрээр хожим хатантай ахин учрахдаа түрүүчийн эгэл бүсгүй мөн болохыг таниад хөсөр сөхрөн, өршөөл гуйсанд уужим сэтгэлт их хатантан муу шууданчид өршөөл үзүүлснээр барахгүй түүнд бас нэг марк өгчээ гэж уншвал Дидерих:

	— Уужим сэтгэлт их хүн гэдэг чинь тийм л байдаг юм гэж хөхиүнээр өгүүлснээ, — Эзэн хаантан өөрөө ч нэгэн удаа христосын төрсний баярын урьд орой Берлиний ядуучуулыг сайхан битүүлж аваг гэж шинэхэн цутгасан тавин долоон маркийг тарааж өгөхөөр гудамжинд гарсан гэдээг гээд зүрхээ дарлан сониноо цааш унштал эзэн хаантан Маньтийн одонгийн хүндэт гишүүн болсон мэдээ тааралдлаа! «Локаль-Анцайгер» гэдэг энэхүү сонин нь нэг талаар Дидерихийн зиндааны хүмүүсийн тэр болгон ойлгож эс чадах ихэс дээдсийн ертөнцийн амьдралыг тоочин бичих мөртөө нөгөө талаар эрхэмсэг хаантан болон түүний гэр бүлийнхийг хэний ч хүсэл зоригийг ойлгож чадах эгэл хүмүүс болгон бичжээ. Тийм ээ, «Локаль-Анцайгерийг» уншиж уншиж «Зекиний бүрээчийг» харахад бүрээний уянгалаг дуу чихэнд дуулдан, эздийн хүнлиг халуун амьсгал нүүрт мэдрэгдэх шиг болно. Густа:

	— Хааных зуу зуун зарцтай болохоор хатантан хир угаах гэж зовдоггүй байх даа! гэж мөрөөсөнгүй өгүүлэхэд харин Дидерих ордны хатагтай нарыг өчүүхэн ч тоосон шинжгүй дураараа тонгочих хавуудын зургийг гөлрөн: «Үүнээс хойш хоолны үед Мэнне хаваа дураар нь байлгах юм байна шүү» гэж бодов.

	Гэтэл сонины дараагийн үед байгаа мэдээг уншаад хав нохойн тухай амгалан тайван бодол нь сэтгэлийп түгшүүрээр солигдов. Тэр мэдээнд германы эзэн хаан оросын эзэн хаантай уулзах эсэх нь бас л тодорхойгүй байна гэжээ. Дидерих:

	— Энэ уулзалтыг ойрын үед болдоггүй юм бол бид юу ч хийж магадгүй. Учир нь дэлхийн түүх гэдэг бол тоглоом биш гэж өөртөө хэлэхдээ энэ үгийн цаана нуугдах аймшгийг мэдрэн амтлах шиг удтал дуугүй сууснаа, — герман хүний сэтгэл бол хатуу, бараг л эмгэнэлтэй юм даа гэв.

	Харин Густа нөхрийнхөө яриаг огт сонирхсон шинжгүй үе үе эвшээлгэн суув. Дидерих түүнийг эвшээх тоолон нь чамайг даа! гэсэн янзтай ширвэн харах боловч, тэгэхэд цаадах нь нүдээ улам ч жартайлган өөдөөс нь өдөнгүй харж сууснаар барахгүй эцэст нь өвдгөөрөө гуя руу нь ёвроод авлаа. Дидерих уурласангүй, үндсэрхэх үзлээр нэвт шингэсэн яриагаа үргэлжлүүлэх гэтэл нь Густа гэнэт сүрхий зоримог дуугаран:

	— Битгий дэмийр! гээд «Энэ чинь яачхав?» гэсэн байртай, дуугүй болчихсон нөхрийнхөө өөдөөс нүдээ гялалзуулан босож ирэв. Дидерих арга ядахдаа гуяыг нь тэврэх гэтэл Густа хацар луу нь тас буулгачихлаа. Дидерих дуугүй босож, шуухитнасаар хөшигний ард ороод алга болж болж, ахин гэрэлд гарч ирэв. Нүд нь цахилах байтугай, айдсаар дүүрсэн байх бөгөөд айдсын хажуугаар бас өөрийг нь хүсэмжлэн тачаадаж байгааг харсан Густа бүр ч шийдэмгий болон, бөгсөө хаялсаар урд нь тулж очоод, нүдээ цахилуулан, бэлцгэр богинохон хуруугаараа доошоо занган байж:

	— Сөгд, муу боол чи! гэж зандарсанд Дидерих тэр ёсоор нь шалан дээр сөгдөн уналаа! Гайхаж баярлахдаа хамаг ёс горимыг нэгмөсөн урвуулж хаяхын хүслэнд автсан Густа:

	— Миний ариун сайхан цогцсыг минь харж бишир! гэтэл цаадах нь дээшээ хараад хэвтчихсэнд хөлөөрөө гэдэс, цавь руу нь хэд сайн ёвроод бах нь ханасан байртай:

	— За болов уу? гэв. Дидерих хөдөлсөнгүй, Густа ахин захирангуйгаар:

	— Би болбол чиний эзэн чинь! Чи болбол миний номхон боол шүү, мэдэв үү? За, босоод! Алхаад марш! гэхэд санд мэнд босон харайгаад орох байх газраа олж ядан байгаа түүнийг зориг шулуудсан бүсгүй өмнөө оруулан, бяцхан бүлцгэр нударгаараа нуруу руу нь чичилсээр унтлагын өрөө рүү тууж оруулаад:

	— Чи азтай боол юм! гэвэл Дидерих гэрэл унтраан бултаж амжив. Тэрээр харанхуйд амьсгаа даран зогсож Густагийн хөнжил дотроос эвшээхийг дуулахдаа сэтгэл бяцхан тайвширсан боловч «Ер нь яаж ч мэдэх шүү!» гэж хаширлан бодоод дөрвөн хөллөсөөр явж эзэн хаантныхаа хүрэл хөшөөний ард гарч нуугдав...

	Үүнээс хойш ийм юм байн байн гарах боллоо. Гагцхүү өглөө нь Дидерих зарлагын бүртгэлийг авчруулан, өчүүхэн л тооцоо алдсан бол, Густаг хамгийн хатуугаар залхаахаар аягач шивэгчнийг бүгдийг байлцуулан шалгаж гарах бөгөөд ийм үед Густа шөнийн явдлыг нөхрийнхөө санаанд оруулчихвал өнгөрөх нь тэр гэдгийг сайн мэднэ. Ингээд үүр цайхад ахиад л Дидерих эзэн, Густа боол болно. Яваандаа Дидерих авгайдаа дөрлүүлчхээгүйгээ үзүүлэх гэж долоо хоногийн гурав, заримдаа түүнээс ч олон үдшийг гадуур өнгөрөөдөг болов. Тэрээр гэрээс гарахдаа:

	— Уушны газар очно гэх боловч үнэндээ дандаа л уушны газар очдоггүй байв. Уушны газрын готик хийцтэй баганууд эртний мэргэдээс бүсгүй хүний тухайд хэлсэн сургаалын үгээр дүүрэн ажээ. «Дарс хэдий чинээ аагтай болбол, авгай төдий чинээ ааштай байнам. Авгай хэдий чинээ ааштай болбол, дарс төдий чинээ аагтай байнам» «Дарс, дуу хоёрт эс дурлагсад, нэгэн насаа авгайнхаа хормойтой чиргүүлдсээр барна», «Бурхан минь, биднийгээ эмгэг өвчин, догшин авгай, зуудаг нохой гурваас авар!» гэсэн ёстой герман амьсгалтай, найруулгатай үгсийг харж, хааяа нэг пиво балгаж суухад харанхуй шөнөөр заримдаа галзуу солиотой юм шиг болчихдог аймшигт авгайгаас өшөөгөө авсан мэт санагдана. Ядассон, Хойтойфель хоёрын суух адраас: «Төрсөн голомт, өрх гэрээ амгалан байлгая гэвэл хананаасаа ирт мэс зүүж бай!» «Германчууд эртний юмаа ярьж, аагт дарсаа уухдаа зовлонгоо мартдаг» гэсэн сургаал үгс харагдана. Ер нь тийм үгсийн доор үзэл суртлын ялгаа арилдаг бололтой. Хойтойфель, Коон болон тэдний талыг баримтлагч агсан бусад нөхөд өдөр хоног өнгөрөх тусам үндсэрхэх үзэлтнүүд рүү улам дөхөж байсан нь ялагдлаа хүлээж, бууж өгөхөд бэлхэн байгаагаа илэрхийлсэн хэрэг буй заа. Гагцхүү Хойтойфель Целлих хоёр урьдын адил зөрөлдсөөр л байх бөгөөд үүнийг хэн хэн нь «Герман хүн шашиндаа үнэнчийн тэмдэг» гэж үзнэ.

	Харин улс төрийн бодлогын хувьд бол өөр ажээ. Франкфуртын төрийн чуулга яагаад дампуурсан бэ? гэвэл тэнд оролцсон эрчүүл өөр өөрсдийнхөөрөө зүтгэснээс л болсон юм гэж Дидерих нотолно.

	— Тийм ээ, манай германыг яруу найрагч, гүн ухаантны орон гэж нэг үе нэрлэж байсан юм. Тэр бол өчигдрийн хэрэг, шинжлэх ухаан техникт хүрэхийн өмнөх шат. Өнөөдөр герман шинжлэх ухаан, техникийн орон болов, оргилд гарав гэхэд Хойтойфель түүнийг нь зөвшөөрөв. Ер нь Хойтойфель сүүлийн үед эзэн хаантан, түүний засгийн эсрэг дайрах нь намдаж, уурлаж уцаарласан ч «Би хаандаа уурлаагүй, харин өөртөө уурлаж байгаа юм шүү. Учир нь би эртхэн шиг л та нартай нэгдэх байж» гэсэн янзтай үзэгдэх болжээ. «Санасандаа хүрэхээр баттай шийдсэн Либералист надад үндсэрхэх үзэл бодол бол хамгаас хэрэгтэй юм шиг байна. Учир нь би ч тэр, үндсэрхэх үзэлтнүүд ч тэр бүхнээс баян цатгалан амьдрахыг хүсэж байна. Гэтэл францчууд англичууд биднээс илүү гарчих гээд байгаа тул тэд бидний дайсан болох нь ер нь үнэн юм байна шүү» гэж тэрээр бодох болжээ. Германы эзэн хааны сав л хийвэл ярьдаг болсон хүчирхэг флот бол уушны газар яригдах гол зүйлийн нэг байлаа. Усан онгоц гэдэг бол дэлхийн эзэнт гүрнийг байгуулагч агуу хүчирхэг зэвсэг гэдэгт цөмөөрөө санаа нийлнэ. Энэ талаар бүр ч нарийн төсөөлөлтэй Дидерих: «Гаузенфельд дэх миний машинуудаас дэлхийн эзэнт гүрний тухай үзэл санаа төрж байгаа бол усан онгоцноос дэлхийн эзэнт гүрэн өөрөө төрнө» гэж бодно. Тэрээр Хойтойфель Коон нарыг урвуулахад усан онгоцны тухай яриа хамгийн тохиромжтой зэвсэг болохыг бас ойлгожээ. Аварга торхноос олон жижиг салаа улаан хоолой руу урсан орох гермаи дарс герман эрсийн сэтгэлийн галыг улам дэврээнэ.

	Хэзээ нэгэн цагт герман цэргүүд английн эрэг дээр бууж байх юм гэсэн бодол германы энэхүү бөглүү бяцхан хотын бохир бүгчим уушны газар цугларсан хөлчүү эрчүүлийн амьсгааг давхцуулж, нүдийг бүрэлзүүлнэ. Тэдний нүдэнд их бууны суманд сэглүүлж, шатаж байгаа Лондон харагдана, Лондоныг л аваад орхивол, Парисыг авахад бурхан тэдэнд туслах ажээ.

	— Христосын их буу ертөнцийг хар бузраас цэвэрлэнэ! гэж Целлих бувтнана. Хошууч Кунц ганцаараа ялалтад эс итгэсэн байртай дүнсгэр сууна. Наполеон Фишерт ялагдсанаас хойш тэр дайчин хошуучийн зориг сүрхий шантарчээ.

	Кюнхенийг галзуурчихжээ гэхэд болохоор байлаа.

	— Агуу их дайнд амь биеэ хайрлалгүй тулалдаж явсны минь хэрэг ийнхүү хорин таван жилийн хойно гарч, дайтах сан хэмээх хүсэл хамаг олныг эзэмдэн байна! Цусаа урсган явж суулгасан үрийнхээ соёолохыг үзэх азтай байжээ! гэж бяцхан хорчгор өвгөн ойж цойлж ирээд л жонгиноно. Гэвч тэрээр гурав дахь шил хоосрох үеэр суугаагаараа дугжирчээ.

	Дидерих Ядассон хоёрын харьцаа ерөнхийдөө эв зүйдээ орж байв. Урьд бие биесээ үзэж чаддаггүй байсан тэр хоёр эдүгээ дээдсийн зиндаанд орж, төлөвшиж томоожоод уушны ширээний ард ч өөр бусад газар ч зөрөлдөхөө больжээ. Өөр бусад газар гэдгийн учир нь: Дидерих долоо хоногийн нэгэн үдшийг, нэг үдэш нь Ядассоны очдог, нэгэн нууц харшид өнгөрөөдөг болжээ. Урьд сурвалжтан Брицений сууж байсан үзэсгэлэнт тэр харшид эдүгээ арван алхам газар ч сүйх тэргээр заларч явдаг болсон ганц бие хатагтай орогнон суудаг болжээ. Тэр хатагтайн гаданш гарах нь ховор бөгөөд түүнийг харшийн «Валхалла» гэдэг уужим танхимын тагтан дээр нүдээ бүлтэртэл гоёчихсон гарч ирэхэд бүгд л дурандах нь халаг болдог ч түүнтэй мэндлэх хүн ер байсангүй. Тэр хатагтай хэдийгээр үлгэрийн гүнж мэт нууцгай аашилсаар байсан боловч олны нүдэнд танигдахгүй өнгөрөх юм гэгч үгүй хойно Целлихийн охин Кээтхэн болохыг нь түдэлгүй бүгдээрээ мэджээ. Тэрээр Берлинд очиж онцын атаархамгүй ч Нетцихийн хувьд тун ховор мэргэжилд суралцаад цаашид тэр мэргэжлийнхээ дагуу амь зуухаар эргэж ирсэн нь тэр ажээ. Гагцхүү охины нь хийж яваа зүйл Целлихийн нэр хүндэд таатай нөлөөлөхгүй гэдгийг хэн хүнгүй андахаа болиод сайн санасан нэг нь сүмийн хаалганы цаанаас тоглоом тохуу хийгсдийн хорон үгийг дуулахдаа яс хавтайдаг болов. Энэ чигээр яваад байвал асар удалгүй амь зуулгаас хагацах учиртай болсноо мэдсэн Целлих охиноо шийтгэж ингэсээр нөмрөн ирэх гай түйтгэрийг зайлуулж өгөхийг цагдаагийн газраас шаардвал цаадуул нь: Муж ба хотын ихэс Брициний харшид болж буй хэргийн хооронд холбоо буй учир яахын ч аргагүй гэжээ. Тэнгэр бурхны үнэнээс газар дэлхийн үнэнд илүү итгэх болсон лам тэгэхэд нэр нүүрийг нь хөөдөж гүйцээд одоо бас амь зуулгаас нь салгах гэж буй охиноо өөрийн гараар шийтгэхээр шийдээд нэгэн орой гэрээсээ сэмхэн гараад Брицений харшийн зүг явжээ. Энэ үед Кээтхэн ид ажил дундаа хэвтсэн тул нөхрийнхөө санааг гадарласан эх нь араас нь дагаж ирээд дайран орж салгаж аваагүй бол тэрээр эцгийнхээ гарт алагдах байсан нь эргэлзээгүй. Целлих өвгөн арга мухардахдаа бурхан номынхоо ариун санваарын өмнөөс Кээтхэнийг үхэж үжирсэнд тооцон, тэрхүү задарсан эм бол миний охин биш гэж зарлажээ. Тэрхүү зоригтой алхам нь ламбугайн нэр төрийг аварч, хэсэг хугацаа өнгөрсний дараа тэрээр ахиад хүний нүүр өөд харж зүрхэлдэг болжээ.

	Дидерих, Кээтхэний замыг алдуулахад биечлэн оролцсон ноёдоос нэрлэж чадах нь ганцхан Ядассон байжээ. Гэтэл зүс царай муутай хөөрхий тэр амьтан нь хүүхний зүгээс хамгийн бага хувь хүртсэн болох нь илэрхий билээ. Тэр ч байтугай Дидерих заримдаа Ядассоныг Кээтхэнээс юу ч олж долоогоогүй нь магад гэж бодно. Тиймээс ч түүнд Ядассонтой атаа жөтөө бодолцоод байх юм байсангүй. Тэрээр нэгэн орой «Амттай хоол идэхийг хүсвэл авгай аваарай!» гэсэн сургаал үгтэй хүнхэрт үнэнч христосчуудын тухай яриандаа согтчихоод суугаа Целлихээс бяцхан хөндийрч аваад Ядассонд:

	— Энэ Кээтхэний сувдгийг ер яая даа? Энэ чигээр бол түрийвчийг минь удалгүй хоослох нь! гэвэл Ядассон ажиг ч үгүй,

	— Цаадхын чинь сурсан мэргэжил нь тэр болохоор аргагүй шүү дээ! гэлээ. Дидерих: «Тийм байх ёстой л юм бол байхаас л биш. Ер нь энэ хүүхэнтэй чинь тачаалаа хангаад зогсохгүй, бас ёстой юмтай хүн шиг хөдөлж чаддагаа бусад ноёдын сонорт хүргэхэд түүнийг ашиглая байз» гэж бодоод:

	— Кээтхэнтэй яваад байгаа чинь нийгмийн дотор эзлэх миний байр сууринаас шалтгаалаад байна л даа. Түүнээс биш, чин үнэнийг хэлэхэд, цаадах чинь чадвар мөхөсхөн амьтан шүү дээ гэсэнд Ядассон учрыг ухсан байртай инээмсэглэсэн боловч юу ч хэлсэнгүй. Тэгэхээр нь Дидерих хэлье гэснээ нэгмөсөн хэлж авахаар шийдэн:

	— Цаадах чинь яг л манай авгайн төрхийн хүн л дээ. Харин ч манай авгай бол гэж тангараглах мэт хоёр хуруугаа гозойлгосноо, — Арай ч дээр болов уу? Тиймээс ч Брицений харшаас буцаж ирэх болгондоо өөрийгөө авгайнхаа өмнө буруутан этгээд мэт санаад байдаг юм. Та намайг шоолж инээвэл ч инээгээрэй! Би аргаа барахдаа авгайдаа бэлэг сэлт өгч сэтгэлээ тайтгаруулдаг юм шүү. Тэгэхдээ шалтгаангүй бэлэг гэдэг чинь бас хүнд хар авхуулах аюултай л даа гэсэнд Ядассон мушилзан инээмсэглэв. Тэрээр Дидерих бэлгийн тухай бус, харин: «Чиний ингэж явдгийг авгайд чинь дуулгахаа би өөрийн үүрэг гэж үзнэ» гэж бодсондоо инээмсэглэжээ.

	Улс төрийн бодлогын хувьд ч Дидерих Ядассон хоёр Кээтхэний өвөрт хэвтдэг шигээ ерөнхийдөө эвтэй байлаа. Юуны өмнө эзэн хаантныг доромжлогсдын эсрэг тэмцэнэ. Танил, тагнуул олонтой Дидерих тийм этгээдийг илрүүлж өгөхөд Ядассон тэд нарыг хамгийн хатуугаар шүүн цээрлүүлэхээ нэг мэднэ. Жишээ дурдахад: Густад төгөлдөр хуурын хичээл зааж байсан багш эмэгтэй «Эгурийн дуулал»4-ын тухай эс ойшоосон ганцхан үг хэлээд л гяндангийн хаалга татжээ...

	Саянаас Нетцихтээ эргэж ирсэн Вольфганг Бук хөгжмийн багшийг шийтгэсэн тухай дуулаад:

	— Тэр бүсгүйг шийтгэсэн нь зөв болжээ. Учир нь суллаад тавьчихвал ард түмэн чинь хилэгнэнэ шүү дээ. Ер нь хаант засгийн эрхшээлд орсон ард түмэн гэдэг чинь хайр энхрийлэлд биш, хатуу догшин аашинд тачаал нь ханадаг болчихсон эмстэй адил байдаг юм даа гэхэд Дидерихийн царай улайв. Вольфгангийн ийм далд егөөдөл согтоод эхлэхтэй нь зэрэг алга болж, амнаас нь хөрөнгөтний нийгэмд ариун нандин гэгддэг бүхнийг дайрч доромжилсон өнөөх л урьдын үгс нь цухалзаад ирдэг байв. Гэхдээ Дидерих найзыгаа гянданд хийлгэчихийн оронд өмгөөлөн:

	— Ноёд оо! Хөөрхий Вольфгангд ямар буруу байх вэ дээ. Гарал угсаа нь ээдрээтэй, айл аймгаараа уруудаж доройтох тавиланд өртчихсөн ийм хүмүүсийг боловсрол соёлтой бид бас ч харгалзаж үзвэл зохино. Вольфгангийн театрыг орхин өмгөөлөгчийн мэргэжилдээ эргэж ирсэн нь эрүүлжиж яваагийн шинж биш үү? гэнэ. Гэтэл: «Гурван жил шахам театраар хөөцөлдөхдөө юу хийж явснаа энэ маань яагаад дурсахгүй байна?» гэж сэжиглэн бодохдоо тэрээр залуу Букийн засарч яваа гэдэгт эргэлзэж эхэлнэ. Тийм үед Дидерих нэгэнт дампуурч гүйцээд нийгмийн амьдралаас зайлуулагдсан дайсныхаа хүүтэй маргаж суудаг өөрийгөө буруушаавч түүнийг нэг л нууцгай хүч Вольфганг руу татсаар байлаа. Эсрэг тэсрэг цэнэг таталцдаг гэдэг билээ. Дидерих Вольфгангийг гэр орноороо ч очуулдаг байв. Эхлээд Вольфганг коньякт дурлан ирдэг байсан бол сүүлдээ Эммитэй уулзахаар ирдэг боллоо. Ийм юм болно гэж Дидерих даан ч санаагүй ажээ. Тэр хоёр дорхноо үг хэлээ ойлголцон, нэг л дотно болоод явчихсанд тэрээр «За байз, шууд дундуур нь орж яриаг нь таслах уу? эсвэл зөнд нь орхиод гараад явчих уу?» гэж эргэлзэн боджээ.

	Аль алиных нь дотор нь ороод гарсан юм шиг сайн мэдэх тэр хоёр Дидерихт хоорондоо төстэй, өвөрмөц улс шиг санагдана.

	Дидерих тэр хоёрыг зөнд нь орхиод гараад явчихсан бөгөөд эхэндээ: «Би чинь яагаад тэгэв ээ?» гэж гайхжээ. Гэвч хожим «Энэ хоёр ч хувь тавилангийн хатуу хүтүүг хэн хэнгүй л амссан улс даа. Болохгүй юу байх бил ээ? Бисмарк Австрийг яалаа даа? Эхлээд эзэлж аваад хожим холбоо тогтоосон шүү дээ!» гэж бодохдоо Вольфганг Букийг хүртэл биедээ татаж чадахаар тийм сонин, гайхалтай, гайхамшигтай ааштай дүүгээрээ бахархжээ.

	Эммигийн хувь заяа гэнэт ийм өөрөөр эргэж эхэлсэнд Дидерих нийгмийн амьдралын тайвнаас шүүрдэж хаясан хөгшин Букаа ахиад сонирхож үзэх болжээ. Зүрхний өвчинд нэрвэгдсэн хөгшин хотоор явахаа бараг больсон бөгөөд хааяа нэг гараад ирвэл дэлгүүрийн цонхны өмнө удаанаар зогсох нь хөндлөнгийн хүний нүдэнд үзмэр сонирхож байгаа мэт харагдах боловч үнэндээ хөөрхий амьтан амьсгаа нь давхцаад уначих гээд байгаагаа хүнээс нууж байгаа нь тэр ажээ. Гэтэл «Өвгөн юу бодож байгаа бол? Үзэл санаанаасаа буц аа болов уу? Нетцихт үндсэрхэх үзэл санааны газар авч байгаа тухай, хотын нүүр царай хувирч байгаа тухай юу бодож байгаа бол? Асуугаад үзвэл юу хариулах бол?» гэж дотроо тачаадан бодсоор тус хотын хөрөнгөтнүүдийн тэргүүн баян, Гаузенфельдийн цаасны комбинатын ерөнхий захирал доктор Дидерих Хеслинг ширээ ч үгүй, ширдэг ч үгүй болоод одоо хэний ч санаанд орж, нүдэнд өртөхөө больсон, өнөө маргаашгүй болсон тэр өвгөнийг өсгий даран мөрдөх болов.

	Хөгшин зээлдсэн мөнгөнийхөө хүүг төлөх хугацаанаас нь хожимдуулсан тул Дидерих Вольфгангд:

	— Байшинг чинь бүр худалдаж авъя. Эцэг чинь яах вэ насныхаа эцэс хүртэл тэндээ сууж л байг. Түүнийг өнгөрсөн хойно би байшингийн чинь төдийгүй бас дотор нь юу л байна, тэр бүхний бүгдийн үнийг төлөөд авъя гэлээ. Вольфганг эл учрыг эцэгтээ хэлж, байшингаа худалдахыг зөвшөөрүүлжээ.

	Тэгтэл гуравдугаар сарын хорин хоёрон боллоо. Их Вильхелм хаантны төрсний зуун жилийн ойгоор сүндэрлэн боссон байх учиртай хөшөө бэлэн болоогүй л байв. Хотын тамгын газарт дараа дараалан эрэлт шаардлага тавьж, ширүүн тэмцэл хийсний дүнд хөшөөний төсвийг хэд хэд дахин нэмсэн боловч ажил яагаа ч үгүй байтал л мөнгө нь дуусчхаад байлаа. Тэгтэл залуу эзэн хаантан: «Миний агуу их өвөг эцэг явган тэнэмэл биш тул хөшөөг нь морьтойгоор хийсүгэй!» гэж зарлиг буулгасан нь хотын олонд нэмэр дээр нэрмээс гэгч болов. Дидерих байж ядахдаа ажлын явцыг өөрийн биеэр шалгахаар орой бүр Майзештрассе гудамж руу явна. Таван сарын ид халуун эхэлснээс наран жаргах үед хот дотор агаар бүгчим оргисон нэгэн орой тэрээр эл хуль болгон зайчилсан талбай дээр очвол тэртээ цаадах моддын зүгээс үл мэдэг салхи сэвэлзэн, тун ч аятайхан байлаа. Цэлгэр талбайг тойруулан нэгэнтээ харсан Дидерих: «Газрын эзэн Квицин ч эндээс мундахгүй их ашиг олсон доо. Үеэл нь муж улсын ерөнхийлөгч юм хойно аргагүй дээ. Энэ байтугай панз үсэргэж бололгүй яах вэ. Хаан Вильхелмийн хөшөөг бариулах нэрийдлээр хот хамаг эзэмшүүн газрыг нь өөрийнх нь хэлсэн үнээр л авч таарна биз дээ...» гэж атаархан бодтол хоёр хүн өөр лүү нь ирж явах харагдав. Дидерих тэдний хэн хэн болохыг таних лугаа бутны цаана орж нуугдав.

	Бук өвгөн:

	— Энд л нэг чөлөөтэй амьсгаа авч болох юм аа гэвэл хүү нь:

	— Хэрэв энэ үхээрийн хог новшийг л энд авчирч овоолоогүй бол газар нь уг нь сайхан газар шүү. Тэд энэ хогийн овоог босгох гэж энд амьтны сая хагас маркийг булшилсан даа гээд өндөр товцгон суурин дээр эцсийн дүрс хэлбэрээ хараахан олж гүйцээгүй байгаа бүргэд, арслан, суварга, боолчууд тэргүүтнийг заав. Даль жигүүрээ дэлгэсэн бүргэдүүдийн зарим нь суурийн чулуунд хүчирхэг сарвууныхаа хумсыг далд ортол шигтгэсэн байхад үлдсэн зарим нь суваргын орой дээр тэгшхэмтэйгээр байрласан агаад туг хиур дэрвэлзүүлэн гар хөлөө гозолзуулсан хүмүүсийн дүрс бүхий өмнөх талбай руу хүчит арслан дүүлэхээр завдан буй харагдана. Товцгийн ар дээр ялагчийн сүйхний хойноос уруу царайлан дагаж яваагаар урласан гуравдугаар Наполеон хажуугаас нь үсрэхээр зэхчхээд байгаа арслангаас айн гэлмэж байхад товцгийн нүүрэн дээр морилуулсан Бисмарк болон бусад бараа бологсод зэрлэг араатны дунд ажиггүй зогсоцгоон тэртээ толгой дээр нь сүндэрлэх эзэн рүүгээ гараа сунгацгаана. Үдшийн бүрий улам өтгөрч байв. Вольфганг

	— Энэ товцог дээр салбайн зогсох амьтан ч уг нь маруухан л эр байсан юм гэнэ лээ л дээ. Харин түүнийг сүр оруулан өөлж зүлгээд, тэртээ дор тойрон зогсох манаас гинж хайсаар тусгаарлаад орхиход хөөрхий амьтан бүр агуу их хүн шиг харагдаад явчих болно доо. Ингэх л гэж энэ дэндүү үнэтэй мөртөө мулгуувтар жүжгийг бэлтгээд байгаа шүү дээ гэхэд өвгөн:

	— Хүү минь! Чи ч гэсэн жүжиглэх нь амьдралын эцсийн зорилго мэт ойлгож явсан биш бил үү? гэв. Үүнд хүү нь:

	— Тийм ээ, энэ бол миний үеийнхний бүгдийн л бодсон, бодсоор ч байгаа бодол юм. Бид үүнээс илүү юм хийж чадашгүй, хойчийн өдрийн сайныг үзье гэвэл далласан газар нь өндийж, далайсан газар нь бөхийж явах хэрэгтэй байна. Би яагаад театраа орхиход хүрсэн бэ? гэвэл миний хөөрүү зангаас л болсон юм даа. Аав аа, ийм нэгэн инээдэмтэй юм болсон юм аа. Нэг орой миний тоглолтыг харж суусан цагдаагийн газрын ерөнхийлөгч уйлчихлаа. Ийм юмыг би тэвчиж болох уу? Бодоод үз л дээ, аав аа. Сэтгэлийн хамгийн эмзэг уян бүхнийг шударга ёс, ёс суртахууныг ухуулан нөхдөө гэж итгэсэн хүмүүсийн өмнө би жүжиглээд байдаг гэтэл үзэгчид маань, миний хэлснийг зөвшөөрч, тэр ч байтугай уйлж суусан тэдгээр хүмүүс маань, яг л тэндээсээ гармагц хувьсгалчдыг муур нохой шиг мөрдөн, ажил хаягсдыг цус урсган харгисалдаг биш үү? Учир нь цагдаагийн газрын тэр ерөнхийлөгч бол түмний л нэг гэсэн үг гээд Дидерихийн нуугдан буй бут руу харж зогсоод:

	— Урлаг зөвхөн урлаг байгаад л хамаг гай байна. Тэрээр хүний амьдралд юуг ч өөрчилж чадахгүй байна. Урлаг бүтээгчид ажлынхаа зорилгыг адаглаад миний дайтай ойлгох юм бол тэд та нарыг цаад зэрлэг араатнуудтай чинь цуг орхиод та нараас хулжин одох биз ээ гээд бүргэд, арслангуудыг заахад өвгөн ч бас тэр зүг харж:

	— Эд ч чамлахааргүй л хүчтэй болжээ. Гэхдээ эднийг хүчжиж тэнхээжлээ гээд ертөнцийн хүмүүс илүү ухаантай ч болсонгүй илүү аз жаргалтай ч болсонгүй. Тэгэхээр эдний хүчирхэг болсон нь огт ашиггүй зүйл байна. Бас бидний энэ хорвоод амьдарсан маань ч ашгаа өгсөнгүй, гээд хүүгээ удтал харснаа. — Тэглээ ч гэсэн та нар тэдэнд битгий л бууж өгөөрэй! гэв. Вольфганг хүндээр санаа алдан:

	— Аав аа, бид юундаа итгэнэм бил ээ? Тэд одоо хувьсгал гаргуулахгүйн тулд гайхалтай болгоомжтой байх болжээ. Харамсалтай нь тэд түүхээс сурч амжсан байна. Хууль ёс нь харц олныг эрх чөлөөнийхөө төлөө байтугай зүсэм талхныхаа төлөө тэмцүүлэхгүйгээр тийм булай зальтай хийгдсэн гээч. Одоо тэдний эсрэг тэмцэхээр хэн ч босохгүй гэсэнд цочсон юм шиг гэдийсхийн биеэ цэхэлсэн өвгөн урьдын уянгалаг дуугаараа:

	— Хүн төрөлхтний оюун санаа, гээд тэргүүнээ гудайлган зогсох хүүгээ лавлан харснаа, — Хүү минь чи түүнд бүрнээ итгэх хэрэгтэй. Тэд хувьсгалаас хэдий сэргийлээд ч нэгэнт ёс жамаараа ирж байгаа юмыг зайлуулж чадахгүй. Хувьсгал заавал гарна. Тэр цагт та нар: Бид бурангуй ёсны өмнө элэг эвхэн хараад суулгүй, түүнийг зайлуулахын төлөө босож тэмцсэн юм гэж хэлж чадах эрхтэй байвал зохино гээд алсаас өгүүлнэ үү гэлтэй дуугаа намсган, — Амьд л явахын төлөө амьдарсан амьдрал гэдэг бол амьдрал биш шүү, хүү минь гэлээ.

	Өвгөнийг гэнэт гуйвах шиг болоход нь хүү нь ухасхийн сугадаж авлаа. Тэгээд эцэг хүү хоёр сугадалцан алгуурхан хөдөлсөөр харанхуйд алга боллоо. Дидерих аймшигт зүүднээс сэрсэн мэт болж давхийн цочсоноо гэрээ тэмүүлэн гүйлээ. Хөгшин Букийн хүүдээ хэлсэн үг нь хэдий биелэгдэшгүй зүйл байсан боловч Дидерихт тэр үг амьдралыг нь ул сууриар нь ганхуулах мэт санагдав.

	Тэрээр «Нэг нь хоногоо хүлээсэн, нөгөө нь хэрхэхээ мэдэхгүй яваа энэ хоёр, хүн амьтангүй энэ эзгүй газар ирж ирээдүй, оюун санааны тухай ярьж байхын оронд бүх орон даяар дуулдахаар шуугиан дэгдээхгүй яав даа?» гэж зэвүүцэн бодлоо. Дидерих энэ үдэш юм л бол сүржигнүүлэн ярьдаг үймээн самуун гэдгээсээ хавьгүй аймшигтай юмыг үзжээ.

	Цаг үе шуугиант үйл явдлаар дүүрэн байв. Хөшөөг баяр ёслолын байдалтай нээх төлөвлөгөөг Дидерих уг хөшөөг бүтээгчтэй хамтран бодож боловсруулбал цаадах нь санаснаас эелдэг ханджээ. Тэгсний учир гэвэл тэр хүн нь ажлынхаа тухай ярихдаа өөрийнхөө бүхий л сайн талаа: суут авьяас, тууштай үзэл хоёроо бүхний түрүүнд цохон дурдсан, яггүй сүрхий панзчин байлаа. Хотын дарга Шеффельвайсын зээ болох тэр залуухан эр хүндлэх ёстой юмыг хүндлэн үзэж, ёс горимоор явж чадвал урлагийн хүн заавал дээд сургуульд суралцах гэж биеэ зовоохын шаардлагагүй өөрийн үеийнхэндээ үзүүлж чадах амьд соргог жишээ мөн ажээ. Берлинээс Нетцихт ирсэн анхныхаа ирэлтээр хуучин муу хилэн хүрмээсээ болж тааруухан сэтгэгдэл төрүүлж байсан тэр залуу харин хоёр дахь ирэлтээрээ бортого бүрх өмсөхтэй болсон нь хэмжээгүй эрхт эзэн хаантныхаа өмөг түшигт багтан Людвиг хааны хүүхэд ахуйн шашин номын багш агуу их Хатто болон түүний нэг үеийн, өдөрт зуун литр пиво ууж чаддаг байсан ламтан Тассило, мөн Берлинийхнийг зодоонд гаргуун сургаад харамсалтай нь хожим нь өөрөө боомлуулсан Клиценциц хоёрын баримал шуумлыг бүтээж түүгээрээ ялалтын гудамжийг чимэглэснээс болжээ. Ялангуяа торгон цэрэг агсан Клиценцицийн онцгой гавьяаны тухай хаантан өөрөө хотын даргад нэг бус удаа дурсан ярьж байсан болохоор уран барималчийн өгсөх замд тэр зодоонч сүрхий найдвартай гишгүүр болжээ.

	— Эзэн хааны хайрыг тэгтэл авсан хүнтэй нөхөрсөг харилцахын чухлыг ойлгосон Дидерих уран барималчийг орон гэртээ суулгаж, салхинд гарахад унах морийг нь хүртэл бэлтгэж өгч байлаа. Мөн олдсон бололцоог ашиглахаар шийдэн алдартай зочноороо хөвгүүн Хорстынхоо гарыг баримал бүтээх урлагт зүгшрүүлэхээр шийдсэнд зочин түүнд хичээл заахыг зөвшөөрснөөр барахгүй түүнийг авьяастай гэж үнэлэв. Үүнд Дидерихийн баярласныг тоочин бичихийн аргагүй учир нь баримал бүртгэж сурна гэдэг бол шороо чулууг алт болгож хувиргахтай адил ашиг хонжоо ихтэй мэргэжил болохыг мөнөөхөн эрийн жишээ гэрчлэх ажээ. Урлагийн анхны мэдэгдэхүүнгүй муж улсын ерөнхийлөгч Вулков хөшөөний чанар үзэмжийн талаар юү хэлэхээ мэдсэнгүй. Гэвч хөшөө бариулах хорооноос түүнийг тус хорооны хүндэт ерөнхийлөгчийн нь хувьд хоёр мянган маркаар шагнажээ. Хөшөөг нээх ёслолын үгийг хэлэх хүндэт үүрэг уул хөшөөг санаачлагч, үндсэрхэх үзлийг үүдэн дэвэргэuч, хөшөө бариулах хорооны жинхэнэ ерөнхийлөгч Гаузенфельдийн цаасны комбинатын ерөнхий захирал эрхэмсэг ноён доктор Дидерих Хеслингт оногдов!

	Дидерихийн баярласныг хэлээд яана. Тушаал дэвшиж нэр алдраа зузаалахад шинэ бололцоо олджээ! Хамгийн гол нь муж улсуудын даа ерөнхийлөгч өөрийн биеэр ирэх гэнэ! Түүний өмнө үг хэлнэ гэдэг улс төрийн тайзан дээр нэрээ гаргана гэсэн үг! Дидерихт олдсон энэхүү хэмжээлшгүй завшаанд атаархаж хорссон Вулков арга мухардахдаа Густаг индэр дээр зогсох албан ёсны хүмүүсийн тоонд оруулсангүй. Дидерих ихэд хилэгнэн, ерөнхийлөгчтэй зөрөлцөөд, ямар ч үр дүнд эс хүрэн, тэр уураараа бух тэрэг шиг уухичсаар гэртээ харьж ирээд:

	— Яаж ч чадсангүй. Чи тэгээд л албан ёсны бус хүмүүсийн дунд зогсохоос яах вэ. Гайгүй, яваандаа Вулков та хоёрын хэн нь илүү албан ёсны болохыг үзнэ дээ. Тэр муу удахгүй миний өмнө бөхөлзөх болно оо! Бурхны авралаар тэр хог надад одоо хэрэг болохгүй. Харин би түүнд хэрэг болсоор л байх болно доо! гэв. Нээрээ л «Долоо хоног» сэтгүүлийн шинэ дугаарт эзэн хаантны хөргөөс гадна алхныхаа эцсийн тогшилтыг хийж байгаа нөгөө уран барималч, уул хөшөөг бариулах хорооны дарга ноён доктор Хеслингийн гэргийтэйгээ авхуулсан хөргийг нийтэлсэн болохоос биш Вулковын тухай юу ч дурдаагүй байсан нь нийтэд дорхноо анзаарагдан, «Муж улсын ерөнхийлөгчийн байр суурь ганхаа юу даа!» гэж бодоход хүргэв.

	Вулков өөрөө ч үүнийг мэдэхэд, «Долоо хоногт» нэрээ гаргах арга саам эрэхээр Хеслингийнд очив. Гэтэл Дидерих өөрийгөө гэрт алга гэж хэлүүлээд уран барималчаа салхинд гаргажээ. Арга мухардсан Вулков гудамжинд Густатай мэндэлж:

	— Индэр дээр зогсох албан ёоны хүмүүсийн тухайд ноён доктор бид хоёр хэн хэнийгээ буруугаар ойлгов бололтой гэж ирээд л буулт хийжээ. Вулковыг яг ингэнэ ч гэж Дидерих тооцоолсон ажээ. Сэтгэл хангалуун буцаж ирсэн Густа:

	— Цаадах чинь яг л манай Менне хав шиг урд минь сүүлээ шарван далдганаж байна билээ гэхэд Дидерих ч ганц бах нь ханасан байртай

	— Бүр хождоогүй дээр нь ирсэн нь л яамай гэлээ. Тэрээр Вольфганг Буктэй ярилцаж суухдаа:

	— Хүнийг нэг л хазгай гишгэхэд хэн хүнгүй л мэдчих юм даа. Сурвалжтаны Хафке хурандаа Вулковыг тоохоо байжээ. Хурандаа ухаантай хүн болохоор шинэ ёс ялж, шинэ эзэд гарч байгааг ойлгожээ. Эрхэмсэг ерөнхийлөгч үүнийг ойлгосонгүй, хохь нь доо зайлуул. Цаг үе гэдэг чинь замд нь саад болсон хэнийг ч гэсэн аваад шидчих аймшигт хүч байхгүй юу! Ай даа, өнөөдөр гэдэг чинь өчигдөр биш шүү гэсэнд Вольфганг:

	— Тийм ээ, хэмжээгүй эрхт засаг хөрөнгөтнүүдтэй сүлбэлдэж гүйцээд байна гэлээ.

	Вулковын байр суурийн ганхсанаас хойш Дидерих өөрийг нь хохироосон өнөөх газрын панзыг нь улам ч жигшин үзэх болжээ. Яг энэ үед Райхстагийн депутат Наполеон Фишер Нетцихт айлчлан ирсэн нь хорсож явсан Дидерихт нэн ч таатай хэрэг боллоо. Тэрээр урьдын механиктайгаа зовлонгүй тохиролцон, Вулковын бузар панзыг Райхстагт уудлан илрүүлэх үүргийг Наполеон өөртөө авав. Наполеон амласнаа биелүүллээ. Нетцих хотод Вильхелм хаантны хөшөөг бариулах газар худалдаж авахад муж улсын ерөнхийлөгч Вулков их хэмжээний мөнгө хувьдаа завшаад зогсоогүй, бас хотын тамгын газарт дарамт үзүүлсээр байж таван мянган маркийн хахууль авчээ гэдэг үгийг Райхстагийн индэр дээрээс хэлэхдээ нөхөр депутат хэнээс ч айсангүй бололтой. Сонинд бичсэнээс үзэхэд сайх үг асар их дургүйцэл төрүүлжээ. Дургүйцэл Вулковын эсрэг бус, харин депутатын эсрэг чиглэж түүнээс баримт нотолгоо шаарджээ. Үүнийг уншсан Дидерих «За одоо л дараагийн мөрөнд нэр минь дурайгаад ирэх вий!» гэж бодоод зүрх алдав. Тэгтэл ашгүй нэр нь байсангүй. Наполеон хэлсэндээ ёстой л эр хүн шиг хүрчээ. Сонины мэдээлж байгаагаар нэгэн сайд босож:

	— Энэ этгээд депутатын халдашгүй дархан эрхийг буруугаар ашиглан, өөрөө энд байхгүй учраас биеэ хамгаалах аргагүй байгаа төрийн шударга зүтгэлтнийг гүтгэв, гэсэнд Райхстагийн төлөөлөгчид алга нижигнүүлэн ташиж, сайдын үгийг дэмжив гэжээ. Ингээд төрийн дээд хуралдаан уг асуудлыг хэрэгсэн авч үзэхгүй болсонд зарим сонинууд дургүйцсэн тайлбар өгүүлэл нийтлэхээ мартсангүй. Тийм үед болгоомж гэдгийг мартчихдаг социал-демократуудын сонинуудын эрхлэгч нар шүүхэд дуудагдсаны дотор Нетцихийн «Ардын дуу хоолой» сониных ч оржээ.

	Муж улсын ерөнхийлөгч Вулков хөл дээрээ ахиад бат зогссоныг ойлгомогц Дидерих эхнэртэйгээ Вулковынд айлчлан очив. Тэгээд гэртээ эргэж ирмэгцээ:

	— Энэ ноён Вулков уу? Ирээдүйтэй хүн шүү! Саяхан хаантантай анд явж байхдаа мэргэн алиа үг хэлж их эзнийг сүрхий инээлгэж чаджээ гэв. Түдэлгүй «Долоо хоног» сэтгүүлийн шинэ дугаарт нэг нүүрийг сахал самбай болсон өл халзан толгой нь нөгөө нүүрийг цүдгэр том гүзээ нь эзэлсэн түүний зургийг гаргаад дор нь: Саяхан төрийн хуралдаан дээр гүжир гүтгэлэгт өртөж байсан, Нетцихт Вильхелм хаантны хөшөө барихыг санаачлагч муж улсын ерөнхийлөгч ноён Вулков ойрын үед муж улсуудын даа ерөнхийлөгчийн өндөр албанаа дэвшин томилогдох төлөвтэй байна» гэсэн тайлбар бичжээ. Тэгэхэд ноён доктор Хеслингийн хөрөг нэгэн нүүрийн хугасын хугасыг эзэлж байсан билээ. Гэвч Дидерих гутарсангүй. Харин ч цөвүүн цагт ч гэсэн эзэнт засаг дийлдэшгүй хэвээрээ юм байна гэдгийг ухааран түүндээ сэтгэл нэн ч хангалуун болов. Бас ч шөргөлцөж байж няслуулчхаагүйдээ болон Вулковыг ахиад хөл дээрээ тэнцмэгц самбаачлан гэрт нь очиж тал засаж амжсандаа баярлан хөшөөний нээлтийн үгийг бичих ажилдаа зориг шулуудан оров.

	Уран зохиолд авьяастай Вольфгангтай хөл хөөрцөг болон саналаа солилцон, нэн ялангуяа болох гэж байгаа их үйлийн асар их ач холбогдолтойг ер бусын сонор соргогоор мэдэрсэн Кээтхэн нартай ахин дахин зөвлөлдсөний эцэст хэдэн шөнө нойргүй сууж үгээ бичлээ. Хүлээсэн өдөр ирлээ. Өглөөний арван цаг хагаст бэлтгэсэн үгээ зүрхэн талдаа өвөртөлчхөөд авгайгаа дагуулсаар баяр ёслолын талбайд хүрэлцэн очвол тэнд хөл хөдөлгөөн бага ч гэсэн дэг журамтай, хамгийн чухал зүйл болох хүндэт харуул байраа эзэлчихсэн байлаа! Нэвтрэх бичгээ үзүүлэн хүрэх ёстой газар луугаа тэмүүлбэл нэг талаас нь харуулын цэргүүд, нөгөө талаас нь өндөр хар хэрмийн урд хашигдсан хотын гар урчуул, ажилчид өөрийг нь харахын хүслэн болж, хөлсөө гоожуулсаар хүзүү сунган зогсоцгооход Дидерихийн сэтгэл бүр ч хөөрөн, цээж нь аз жаргалаар бялхав. Хад чулуугаар дахин амилаад боолчуудтайгаа золгохоор зогсож байгаа их Вельхелм эзнийг далдалсан цагаан даавууны зүүн баруун талд эгнүүлэн индэр засаж туг хиураар өвч чимэглэжээ. Зүүн жигүүрийн индэр доор дүрэм горимыг мах цусандаа шингээсэн ноён офицерууд хатагтай нартайгаа анир чимээгүй ярвайн байрлачихсан байхад баруун жигүүрийн индрийн түүгээр энгийн хувцастнууд суудал булаацалдан, шуугилдан арзганалдах бөгөөд цагдаагийн хүч тийшээ хуралдана. Индрийн чанх өөдөөс харсан саравчит суудалд суухын хүслэн болсон Густа оногдсон суудлаа чамлан: «Миний албан ёсны хүмүүсийн тоонд багтах учиртайг Вулков хүртэл хүлээн зөвшөөрсөн биш бил үү?» гэж бодно. Авгайнхаа өмнө зоригтой эр болон харагдах гэсэн Дидерих цагдаагийн газрын дэслэгчтэй маргалдах гээд арай л баривчлагдчихсангүй. Аргаа барахад тэрээр дөрөвдүгээр зэргийн загалмайн одон, мөрөө даран орхимжлон тохсон хар-цагаан-улаан тууз, хэлэх үгээ үзүүлж байж дэслэгчийн гараас мултарсан боловч тэр бүхэн нийлээд ч цэргийн дүрэмт хувцсыг яагаад ч орлож чадахгүй юм байна гэж ойлгохдоо өөрийгөө ихэд чамлан өрөвдөв.

	Хяруул шувууны гоёмсог өд сөд болон алмас эрдэнийн хатгуур бүхий малгайтай авгай нь царайгаа минчийлгэн, гурван өнгийн туузаар мөрөө чамбайтал даруулсан нөхөр нь харвингаа долгилуулан уухичсаар Хеслингтэн явган тулалдаанаас ухрахыг олон зуун нүд ажиглаж байлаа. Тэгж ухраад нэг этгээддээ Кюнхенээр манлайлуулсан, бортого бүрхнийхээ оройг царсны навчин хэлхээгээр чимсэн дайнчдын нийгэмлэгийнхний болон, нөгөө этгээддээ Целлихээр тэргүүлүүлсэн, хар-цагаан-улаан тууз бүсэлж цасан цагаан хувцас өмссөн охид ярайн зогссон охидын дундуур зүтгүүлсээр суух ёстой газраа арай гэж нэг хүрч ирвэл Густагийн суудал дээр Кээтхэн Циллех эзэн хааны хатан шиг ажиггүй сууж байв! Дидерих Кээтхэнд биш, журам сахиулагчид хандан:

	— Энэ хатагтай суудал андуураад суучихсан шиг байна гэв. Учир нь энэ агшинд Дидерих өөрийгөө ёс журам, төр засгийн төлөөлөгч гэж ухамсарлан, энд суух гавьяагүй Кээтхэнийг зайлуулах нь зүйтэй юм гэж бодлоо. Гэтэл журам сахиулагч түшмэл Кээтхэний егөөтэйхөн инээмсэглэлд өртөн мөрөө хавчисхийгээд явчихлаа. Бас Дидерихийн дуудсанаар хүрч ирсэн цагдаа аман дотроо нэг юм бувтнахаас өөрийг эс хийсэн нь Дидерихт тэд ёс суртахуунаа алдаж гүйцсэн завхай эмтэй эвсэн төр ёсыг доромжилж байгаа мэт санагдлаа. Хоёр нүдээрээ үзэж, хоёр чихээрээ сонссон юмандаа, хэдий ёс зарчимд харш ч гэсэн итгэхээс өөр аргагүй болсон Дидерих авгайгаа хамгийн арын суудалд суулгахаар тэндээс зайлж явах хооронд Густа, Кээтхэн хоёр хэдэн тун хурц үг сольж амжсан байлаа. Хоёр бүсгүйн хэрүүлд гурав дахь хүн оролцож: «Бурхан минь, энэ чинь юу болж дуусдаг бол?» гэж зориг шантран бодтол ашгүй хөгжим нирхийн, нэгэн маршийн нижигнээн дор гусар цэргийн ув улаан дүрэмт хувцас өмссөн Вулков фракийн энгэр дүүрэн одон зүүсэн нэгэн ноён, бас нэгэн лухгар генерал хоёрын хооронд голын саравчит асрын зүг ирж явлаа. Тэдний хойноос бас хоёр генерал, одон медалиа гялалзуулсан олон өнгийн дүрэмт хувцас бүхий гоолиг сайхан биетэй хиа нартайгаа гараад ирлээ!

	— Алтан шар хувцастай нь хэн бэ? Яасан сайхан эр вэ! гэж Густа тэсэж ядан дуу алдлаа. Хажуугийн хүн нь босон харайсанд Дидерих:

	— Битгий өшигчөөд байгаач! гэж уцаарлан хэлэх мөртөө, — Үгүй ер! Тэднийг хараач, Густа! Бидэнтэй цуг явахгүй Эмми мөн тэнэг шүү! Урлаг урлаг л гэнэ, гэхдээ үүнийг гүйцэх урлаг хаа байна! Ямар ч театрын тоглолтоос сайхан! гэж ухаангүй хашхирлаа.

	— Тэр, тэр алтан хошмогтыг! Ёстой л шаасан гадас шиг шулуун, чийрэг эр байна. Сурвалжит эр болох нь харваас л ил! гэж Густа тачаадан хэлсэнд Дидерих тас тас хөхрөн:

	— Сурвалжит биш хүн энд нэг ч байхгүй, мөрийцсөн ч болно! Тэр ч байтугай эзэн хааны адъютант ч энд ирсэн! За тэр, хар даа!

	— Тэр алтан шар хошмогтыг даа!

	— Мөн байна! Зүсээрээ!

	Харилцан нүүр хагаралцаж, бие биедээ дасах лугаа үзэгчид:

	— Үгүй та минь! Ахлах адъютант! Бас хоёр ч генерал! Чөтгөр ав гэж. Хувцас хунарынх нь зохисныг гэтэл шугам ангийн бэлтгэл дэслэгчийн дүрэмт хувцсаа өмссөн хотын дарга доктор Шеффельвайс арын эгнээнээс урагшаа гарч ихэс дээдсийнхээ өмнө номхон зогсож харагдлаа. Сурвалжтаны Квицин ноён хөнгөн морин цэргийн дүрэмт хувцас өмсөөд хөл доорх газраа өрөөсөн нүднийхээ шил нэвт ширтэн зогсох нь: «Энэ чинь миний эзэмшил газар байсан биш бил үү?» гэх адил: улаан гусар Вулков шолхгор харвингаа шуун оломлосон суран бүсэн дороос тантайх асар том ууцаа наашаа харуулан зогсоод доод тушаалтнуудтайгаа ёслолцон мэндлэлцэх нь ерөнхийлөгчийн буурь сууриа сая л бүрнээ гаргаж байх мэт сүртэй харагдаж байлаа. Сэтгэл хөөрсөн Дидерих маршийн галзуу айзмын дор:

	— Эд бол манай эрхт төрийн багана! Ийм эзэд захирагсадтай биднээс дэлхий дахин айлгүй хаачхав?! гэж хашхираад «Үг хэлэх цаг минь болов» гэж бодон, догдолсон сэтгэлээ барьж ядан, бушуухан илтгэгчийн индэрт ойртохоор буух гэтэл харгалзагч тахар замыг нь хаан:      

	— Болоогүй, болоогүй! Цаг болоогүй! гэв. Дидерих тийн саадтай учраад, буцахаар эргэтэл түрүүн суудлаас болж муудалцах шахсан түшмэл араас нь нэхэн ирчихсэн:

	— Шар үст тэрх хатагтайн сууж байгаа суудал бол үнэхээр танай авгайн суудал мөн ч бид тэр хатагтайг тэнд эрхэмсэг ноёны тушаалаар суулгасан юм шүү. Учир мэдэх хүн та уучилна биз гэж уучлалт гуйж байлаа.

	— Ямар ноёны тушаалаар гэсэнд түшмэл

	— Эзэн хаантны адъютант! гэж дөнгөж дуулдахаар шивнэн хэллээ. Дидерих:

	— Тэгвэл ч аргагүй гэж яаран хэлээд: «Олныг харж байгаа дээр Кээтхэн ахайтнаас очиж уучлалт гуйдаг ч юм уу?» гэж эргэлзэн бодлоо.

	Гэтэл Дидерихт Кээтхэн рүү очих завдал өгөлгүй хурандаа Хафке отрядаа «Сул зогс!» гэвэл Кюнхен ч мөн өөрийн хэддээ «Сул зогс!» гэсэн команд өгч, тэрхэн агшинд саравчит индрийн цаанаас хөгжимд «Залбирлын ая» эгшиглэв. Хөгжмийн аяар Целлихийн сүмийн сургуулийн цагаан хувцаст охидын араас дайнчдын нийгэмлэгийнхэн хөлөө өндөрт шидэн нир нирхийтэл газар дэвсэлсээр алхалж гарав. Төмөр загалмай францын сумны нүх хоёроор чимэглэсэн явган цэргийн дүрэмт хувцсаа өмссөн Кюнхений эрчүүл талбайн хойморт зогсоо Целлих рүү очиход цаанаас Хафкегийн отряд яваад ирлээ. Целлих нүдээ аньчхаад тойрон зогсоо эрчүүл рүү гараараа байн байн зангах нь тэднийг адисалж байгаа бололтой. Энгийн хувцастнуудын жигүүрийнхэн журам сахиулагчдын дохиогоор уван цуван суудлаасаа босоход ноён офицеруудын суусан жигүүрийнхэн Целлихийн анхны зангалтаар ярсхийн босон харайв. Хөгжимд «Бат бэх цайз»-ын ая хангинав. Целлихийн байрыг ажвал ёслолоо хийж гүйцээгүй байсан боловч муж улсуудын даа ерөнхийлөгч тэвчээр алдаж гүйцсэн янзтай шар нүүрээ хэдэнтээ үрчгэнүүлснээ суучихвал зүүн, баруун гарт нь зогсоо хааны адъютант дивизийн генералууд дагалдан суулаа. Голын индрийнхэн нарийн дэс дарааллын дагуу суудалдаа сууж, саравч дор нам гүм болсон хойно муж улсын ерөнхийлөгч Вулковыг дохио өгөхөд цагдаагийн офицеруудын нэг нь урагшаа год үсрэн гарч индрийг манаж байсан сахиулд нэг юм хэлсэнд, цаадах нь Дидерихт хандан:

	— Эрхэмсэг ноён минь, та одоо илтгэж болно оо! гэв. Гэнэт хамаг үе мөч нь сулран, нүд нь харанхуйлаад явчихсан тул Дидерих индэр өөд өгсөхдөө шургаж уначихгүйг хичээж явлаа. Хэсэг зуур уухичин амьсгаадтал нүдэнд нь мод бололтой нэг юм бүрэлзэн үзэгдлээ. Хоёр нүдээ тас аниад дахин харвал тэр нь нээрээ л ширхэг ч навчгүй, хар-улаан-цагаан цаасаар яндарласан мод байлаа. Үүнийг харж, ухаан санаагаа цуглуулж амжсан тэрээр:

	— Өршөөл буянт хүндэт эзэн дээдэс ээ! Өршөөлт эрхэмсэг ноёд оо! Маньд болон манай эх оронд тэнгэр бурхнаас бэлэглэсэн агуу их хүн орчлонд мэндэлснээс хойш нэгэн зуун өнгөрчээ. Тэр их хүндээ зориулан төрөлх хотдоо сүндэрлүүлсэн дурсгалын хөшөөг нээх бэлгэ дэмбэрэлт энэ өдөр бид түүний аугаа их ач хүү хаан ширээнд морилоод даруй арав шахам жил улирч байгааг бэлгэшээн тэмдэглэхийг хүсэж байна! Амьдрахуй их хувь тохиосон энх аугаа их эрин үеэ бид яахин магтан алдаршуулахгүй өнгөрөх бил ээ! гэж үгээ эхлэв. Тэрээр нээрээ л магтан алдаршуулах гэгчийг үзүүлээд өглөө. Үйлдвэр, аж ахуй үндсэрхэх үзэл хоёрын зүйрлэшгүй хурдан хөгжлийг сонсогчдодоо герман хэлний хамгийн шилмэл үгээр нэхэн сануулаад далай тэнгисийн тухай ийн ярилаа,

	— Далай тэнгисгүйгээр герман улс сүр жавхлангаа харуулж хэзээ ч чадахгүй. Далай дээр болон далайн чанад бидний оролцоогүйгээр юу ч шийдэж болохгүй учраас бид далай тэнгисийг эзэгнэх ёстой! Өнөөдрийн ертөнцөд хамгийн чухал зүйл бол дэлхийн зах дээл юм шүү!.. Тэрээр зөвхөн дэлхийн худалдаа наймааны эзэн болохын чухлыг заагаад зогссонгүй бас германы ёс суртахуун, оюун санааг дэлхийд ноёрхуулах нь тун чухал болохыг хэдэнтээ цохон хэлэв.

	— Урьд бид ямар байв аа? Энэрч хайрлаж байгаа нь энэ гээд харийн этгээдийг өөрийн хүнтэй адил үзэж, ингэснээр үндэс угсаа, ёс суртахуунаа умартан будилж мунгинаж явсан үеийг түүх мартахгүй! Өнөө харин юм өөр болжээ. Бүгдийг тэгш үзэх тэрхүү эх оронч бус үзлийн хамаг хор үндэс тасарч, үймээн самуун дэгдээгчдийн хүч гаднаас цохигдож, дотроосоо ялзарч, бид европын болон дэлхийн хамгийн ажилсаг, хамгийн хүчирхэг ард түмэн гэгдэж, бүх германчууд ганц намд нэгдэх өдөр холгүй боллоо. Энэ хэний ач гавьяа вэ гэвэл гагцхүү тэр их хүнийх: Тэр хүн эгэл биднийг нойрноос сэрээсний ачаар бид номой бүрэг амьтад байхаа больж, хорвоо ертөнцөд эзэн суух тавилантай шигшмэл хүмүүс гэж өөрсдийгөө таньж авлаа! гээд цээж рүүгээ хэдэнтээ дэлссэнээ:

	— Түүний цог жавхлант, хосгүй, аугаа их дүрийг тойрон нэгдсэн бид дотоод гадаадын ямар ч дайсны өөдөөс ган өргөст хэрэм цайз мэт бат зогсном! гэж бэлдсэн үгэндээ огтоос байхгүй зүйл хашхирлаа. Гэнэт салхи босоход харуулынхны хумин шахсаар байгаа ядуучуулын зүгээс ирэх хөлсний үнэр хамар цоргиход санаа аван:

	— Эзэн хаантан минь германы ард түмэн та биднийг ийн гийгүүлэн соёрхож байхад бид түүндээ дээр дор, баян хоосон гэлгүй цөмөөрөө туслах учиртай, нийтийн эгнээнээс нэг ч хүн сугаран хоцорч үл болно! гэж цээжээр хашхираад сая л нооргоо харан ажилч хичээнгүй өндөр ёс суртахуунтай чанараараа ертөнцийг бишрүүлж, бидэнтэй өрсөлдөхийг зориглосон болгоныг хүү татаж, бут ниргэх хүчирхэг зэр зэвсгээ агссан цагтаа л бид аль ч тив, ямар ч үндэстнийхтэй харьцуулж үл болом чансаатай, германы эзэн дээдсийн соёлыг цэцэглүүлэн хөгжүүлж чадах юм аа! гэв.

	Муж улсуудын даа ерөнхийлөгч толгой дохиход дэргэдэх адъютант нь гараа хөдөлгөтөл ард нь алга нижигнэв. Дүрэмт хувцастнууд, малгайгаараа, энгийн хувцастнууд алчуураараа даллан, уриа уухай хашхиралдав. Густагийн булцгар цагаан нударган дээгүүр цасан цагаан алчуур дэрвэхэд түрүүхэн ам мурийснаа мартчихсан бололтой Кээтхэн ч дур булаам инээмсэглэсээр турьхан гараараа даллана.

	Сэтгэл нь цэрвэж буй алчуураас дутуугүй хөнгөрсөн Дидерих, ахин хүч аван:

	— Тиймэрхүү хосгүй, хэзээ ч үзэгдээгүй хөгжил цэцэглэлтийг ялзарсан, үлбэгэр энх тайван бидэнд өгч чадахгүй! Зорьсондоо хүрье гэвэл бидэнд дайн хэрэгтэй! Амьд сэрүүн байсан бол эдүгээ зуун настайгаа золгох байсан агуу их хүн: «Германы алтны чанарыг галд хийж л шалгах хэрэгтэй» гэж айлтгасан билээ.

	Бид Йена, Тильзитийн хайлуулах зуухаар5 дамжиж үзсэн учраас бид хожмын өдөр газар сайгүй ялан дийлж, германы эзэн хаантны титмийг цутгасан юм аа! гэв.

	Илтгэгч бас тэнгэр бурхны амилсан хувилгаан аугаа их Вильхелмийн амьдралын гайхамшигт замналыг дурдахаа эс мартав. Хорвоод мэндэлснээс хойш эргэлзэж сандрахыг нэгээхэн бээр үзээгүй их эзэнтэн нэгэн гартаа очир таяг, нөгөө гартаа ган илд барин дээдсийн нэрийг өндөрт мандуулсны учир бурхан тэнгэрээс эзэн хааны титмийг гардан авсан ажээ. Харц олныхоо нэр төрийг өндөрт өргөхийн төлөө амь биеэ үл хайрлан тулалдах үүргийг тэнгэрийн өмнө хүлээсэн тэрээр гагцхүү тэнгэрийн өмнө бурууг хүлээх ёстойгоо ухамсарласнаас сайд амбан депутат төрийн чуулган мэтийн завсрын этгээдийн өчүүхэн ч буруушаалыг тэвчиж байсангүйг дурдаад улмаар хоолойгоо чичрэглүүлэн уйлах аядсанаа:

	— Тэр учрыг харц олон сайн мэддэг байсан учир аугаа их түүнийг таалал төгссөн хойно ч бишрэн шүтсээр байгаа билээ. Хутгийг олсон эзэн хаантны санасан бүхэн сэтгэлчлэн бүтдэг байжээ. Учир нь бурхан тэнгэрийн хөвгүүн билээ. Дундад зууны үед сэн бол түүнийг хутагт болгон өргөмжлөх сөн, цаг үе өөр болсон тул түүнд сайхан хөшөө босгож үлдээе! гэв.

	Муж улсуудын даа ерөнхийлөгчийг ахиад толгой дохиход бас л алга нижигнэв. Үүл нарыг халхлан, сэрүүн салхи үлээж эхэллээ. Тэнгэрийн царай барайхад Дидерихийнх ч хамт барайх шиг болон:

	— Аугаа их эзнийг зорилгоо биелүүлэх гэхэд нь хэн саад тотгор болж байлаа? Аугаа их эзэн хааны аугаа их ард түмний дайсан хэн байлаа? Наполеон! Тэрээр хааны титмийг бурхан тэнгэрийн бус, харин дорд, буурай ард түмний гараас авсандаа тэнгэрийн хөвгүүнд бут ниргүүлсэн юм! Ардчилал гэгчийн хар балчигт унаж гүйцсэн тэр гуравдугаар Наполеон гэгч чинь шашин номыг үгүйсгэн, дураар дургигч материализм гэгчийг хөхиүлэн, түүний гайгаар хүн зоноо бодит ахуй, цаг үеэ гэсэн төөрөгдөлд оруулан, тэдний шунал тачаалыг дэвэргэж байлаа. Бас гадаадад хоосон нэр алдраар хөөцөлдөн, дотоодод бүхнийг цагдаад даатган, хамаг бүгдэд ший жүжгээр нөлөөлөхийг эрмэлзэхдээ өнгөрсөн баатарлаг үе гэгчээ магтан дэвэргэж байсан гуравдугаар Наполеоны францчуулд үндэсний дээрэнгүй үзэл гаргахаас өөр чадах юм гэж огтхон ч байсангүй. Бид тийм бузар юмыг хэзээ ч тэвчихгүй! гэж хашхираад бурхан тэнгэрийг гэрч татна уу гэлтэй гараараа хэдэнтээ дээшээ чичилснээ, — Тийм ч учраас бидний цусны өшөөтнүүдийн мөхөж сүйрсэн тэр хувь тавилан бидэнд хэзээ ч оногдохгүй! гэв. Яг энэ агшинд цахилгаан гялсхийн, хэрэм цагдаа хоёрын хооронд шахагдан зогсоо ядуучуулын толгой дээрх бараан үүл хага ярагдан тэнгэр тасхийн дуугарахад муж улсуудын даа ерөнхийлөгч давхийн цочиж, саравчит индэрт суугсдын царай барайв. Дүрэмт хувцастнуудын индрийн жигүүрийнхэн мэдээж тайван сууж хоцроход харин энгийн хувцастнуудын жигүүрт үймэлдэж гарав. Гэвч Дидерих тэнгэрээс дутуугүй чанга дуугарсан тул үймээн дороо намдав. Түүний бархирсан нь:

	— Биднийг ивээн тэтгэгч эзэн тэнгэр үүнийг баталнам бус уу! Бид гэдэг чинь угаас өөр төрлийн улс аа! Бид гэдэг чинь эрэмгий үнэнч, шударга ард түмэн! Германчаар байна гэдэг бол юу хийх гэснээ зориг төгс, гардан хийх гэсэн үг ээ! Бидний дотроос үзэл бодлоо арилжиж наймаалдаг этгээд хэзээ гарч байлаа? Тийм этгээд гарсан бол манай догшин, шударга ард түмэн түүнийг яах байсан бэ? Бид гэдэг чинь эрчүүлийн шулуун гүдэсхэн занг бүсгүйчүүлийн үнэнч тунгалаг сэтгэлтэй хослуулсан шилмэл ард үндэстэн мөөн! Тийм ээ, бидэнд бүсгүйчүүл бол садар самууны зэвсэг биш! Цэвэр германч зан суртахууны гэрэлт төрх гагцхүү үнэнч христосчуудаас төрнө! Христос шашны хөрсөн дээр үржээгүй соёл гаднаа хэчнээн сайхан харагдавч анхны аюулд сөнөдөг! Германч сэтгэлгээний онцлог нь бурхан тэнгэрээс бидэнд заяасан эзэн засгаа хүндэтгэхэд оршино. Тиймээс ч бид эх орноо хамгаалахаа хамгийн том үүргээ, эзэн хаандаа зүтгэхээ хамгийн их гавьяа, зэр зэвсэг үйлдвэрлэхээ хамгийн хүндтэй ажил гэж үзсээр ирсэн, хойшид ч үзэх болно!

	Дидерихийн тачигнасан дуунд номхорно уу гэлтэй тэнгэрийн дуун алсад бүдэг нүргэлэн, харин түүний ор гэсэн шиг том том хүйтэн, тунгалаг дусал унаж эхэллээ. Дидерихийн дуу улам ч чангаран:

	— Манай цусны өштөн орноос ардчиллын булингарт үер ойртон айсуй! Тэр үерийг зогсоогч цорын ганц хүч бол германы нугаршгүй хатан зориг, германч өв тэгш туйлын үзэл юм! Тэнгэр бурхны залхаан цээрлүүлснээр удам судраа мэдэхээ байсан эх оронгүй тэнүүлчид манай эзэнт төрийн бат суурийг доогуур нь сэндийлж, дотроос нь түйвээх гэж байна. Тэднийг хүйс тэмтрэх нь бидэнд тэнгэр бурхнаас хүлээлгэсэн ариун үүрэг болой! Хэрэв бид энэ үүргээ шударгаар биелүүлж чадвал, хожим тэнгэр бурхны оронд очиж бурхан, Вильхелм хоёрын өмнө зогсох цагтаа «Үүргээ биелүүлэв үү?» гэсэн тэдний асуултад: «Тийм ээ, биелүүлсэн!» гэж хэнхдэгээ дэлсэн байж, омог төгөлдөр хариулж чадах юм аа! гэж хашхираад нударгаараа хэнхдэг рүүгээ дэндүү чанга дэлсчхээд амьсгал нь бөглөрөн хэсэг ангалзан зогслоо.

	Энэхэн чөлөөг самбаачлан энгийн хувцастнуудын жигүүрт дахин шуугиан гарав. Учир нь аадрын үүл одоо яг баярын хурал дээгүүр ирж хуралдчихаад гэв гэнэт асгахаа урьдчилан мэдэгдэх мэт бүр өндгөн чинээн том том цусал унагаж байсан тул тэд Дидерихийн сунжирсан илтгэлийг дуусгахын түүс болжээ. Ахин амьсгаа авахтай болсон Дидерих:

	— Одоо бүтээлгийг хуу татахад туг хиур бөхийн, сэлэм, жад гялалзан хүндэтгэлийн ёслол... гэтэл яг толгой дээр нь тасхийн, аянга буух шиг болов. Дидерих нугдасхийн доош сууж, индрийн доогуур орчихсоноо өөрөө ч мэдсэнгүй азаар өөртэй нь адил цочин доошоо навтасхийн унахдаа аль дайралдсан хонхор, зааг руу толгойгоо чихсэн үзэгчдээс тэр түрүүлэн босож ирэв. Тэгээд «Хуулах зөвшөөрөл өгч ажаамуу?» гэж үхлүүт дуугараад муж улсуудын даа ерөнхийлөгч рүү харвал цаадах нь саравч дороос гарч ирэх нь нэг л жавхаагүй: Царай нь шав шар болоод одон медаль нь гялалзахаа больжээ. Тэрээр:

	— Их эзэн хаантны нэрийн өмнөөс тушаах нь: Тэнгэрлэг овгийн дүрийг тодруулагтун! гэж сулхан командалбал тэр дуунаар нөмрөг бөс, хөшөөнөөс шувтран унав. Хөгжимд «Райны манаанд» гэдэг марш хангинав. Нүүр биеийнх нь байдлыг харахад жирийн нэгэн өрхийн тэргүүлэгчээс ялгаагүй ч гэсэн тойруулан шавсан олон араатан тэргүүтний дүр сүр оруулсан хөгшин Вильхелмийн чулуун цогц эзэн хааны эрх хүч гэж юу байдгийг үзэгчдийн санаанд ахин нэг оруулав бололтой: «Эзэн хаантны алдар бадартугай!» гэж даа ерөнхийлөгчийн хашхирсныг зүг зүгээс нижигнэтэл дэмжин уухайлалдав. «Ялалтыг лянхуа цэцгээр алдаршуулнам» гэдэг магтуу хөгжимд эгшиглэхэд даа ерөнхийлөгч хөшөөг үзэх юм болж магтаал сонсохоор хүлээн зогсож буй барималчийг чиглэн явахдаа эргэлзсэн байртай тэнгэр өөд хяламхийн харахыг бүгдээр ажиж амжив. Гэвч тэр олон цэргийнхний дунд ганцаараа фрактай байсан эрхэмсэг даа ерөнхийлөгчид урагш алхалж үүргээ биелүүлэхээс өөр зам байсангүй. Тэрээр биеэ цэхлэн урагш алхахад араас нь хөнгөн морин ба торгон цэргийнхэн гусарууд, зам ангийн офицерууд даган хөдлөв. Даа ерөнхийлөгч «Их Вильхелм» гэсэн бичгийг уншихчаан болсноо барималчид хандан амандаа сайшаалын хэдэн үг бувтнаад түүнд одон гардуулан өгөв. Тэгээд уг хөшөөг санаачлагч Дидерихт одон гардуулах гэтэл тэнгэр нэг хаяанаасаа нөгөө хаяагаа хүртэл цуу үсэрчхэв үү гэж бодогдтол гэв гэнэт ус дээрээс шархийтэл асгарах нь тэр. Эргэж харахын хооронд шагайгаар татсан ус газраар нэлийн, эрхэмсэг даа ерөнхийлөгчийн ханцуй, шурхиаг гоожуурын цорго болчихсон юм шиг харагдав. Хамаг юм усанд автан, дээдсийн индрийн саравч хэд хотолзох шиг болсноо эздээ даран навтайн унав. Нойтон даавуун дороос ус хагалсаар мөлхөн гарч ирэх хүмүүс урдаас гүйн ирэгсэдтэй мөргөлдөн, бачимдсан офицерууд сэлмээ сугалан өөдөөсөө мөргөгсдийг жанчин толгой биедээ орооцолдох даавууг хүй татан хаях нь нэн сүртэй харагдана. Ихэс ядуусгүй амиа авч гарахын чухлыг ойлгов бололтой: улаан хоормог татан эргэлдэх үерийн усан дундуур туулан талбайг орхин цувран зугтах нь хөх саарал зүсмийн аварга могой буцалж буй далай дотор хөрвөөн тийчлэхийг санагдуулна. Даа ерөнхийлөгч тиймэрхүү нөхцөл байдалд төлөвлөгөөгөө өөрчлөхийн зайлшгүйг ухаарахдаа хааны адъютант, дивизийн хоёр генерал, явган ба хөнгөн морин цэргийнхэн, гусаруудаа араасаа дагуулсаар унан тусан бүдэрсээр сүйх рүүгээ гүйв. Замдаа даа ерөнхийлөгч гар дахь одонгоо харахдаа түүнийг хөшөөг санаачлагчид өөрийн гараар гардуулах үүргээ санавч хурам ч үл саатахыг бодон, дамжуулчхаарай! гээд өнөөхийгөө Вулковт атгуулчхав. Вулков бас л аль ч учраа ололгүй маанагтан зогсоо нэгэн журам сахиулагчид эзэнд нь хүргэх тушаалтай цуг одонг шилжүүлж амжив. Журам сахиулагч үүгээр түүгээр тэнэн нүх сүв болгоныг нэгжсээр явж, илтгэгчийн индэр доогуур орж дөрвөн хөллөөд хэвтчихсэн Дидерихийг арай гэж олмогцоо:

	— Хүүш, Вильхелмийн одонгоо аваач! гээд өгөх гэтэл цахилгаан гялсхийхэд цочсондоо шидчихвэл Дидерих шүүрс алдав.

	Хэсэг хугацаа өнгөрсний дараа Дидерих зоригоо хөвчлөн байж хоргомжноосоо толгойгоо дөнгөж цухуйлган нүднийхээ булангаар гадагшаа шагайвал усан галав өнгөрөх байтугай улам ч хүч нэмж байх шиг харагдлаа. Лав л тэртээх эсрэг этгээдэд байсан дүнсгэр бараан хана хашаа байшинтайгаа нураад айсуй. Баяр ёслолын гоёмсог сүйхнүүдэд хөллөсөн морьд хөхөлбөртөн, шаргалтаж гялалзах гэрэл дунд цоройн цовхчсоор бөөн амьтны дундуур дайран орж байв. Тэрхэн үед хамгаалалтгүй гадаа байсан харц ядуусаас саравчин доор хоргодож суусан ихэс дээдэс илүү аюултай учирсан нь илт байлаа. Гэвч одоо ёсорхож ихэрхэх хүн энгийн хувцастнуудын дотор л лав байсангүй, чадалтай нь чадалгүйнхээ дээр гишгээд нүцгэн амиа авч гарахаар усан галав дундаас зугтааж байв.

	Гагцхүү эр чадалдаа найдсан залуу офицерууд журам горимоо алдаж араатан шиг болсон тэднийг энд тэндээс тастан авсан хар-цагаан-улаан өнгийн нойтон бөс, туг хиураар толгой түрийгүй шавхуурдан бахаа хангана. Бас цэргийн хорооны хөгжим «Ялалтыг лянхуа цэцгээр алдаршуулнам» гэдгээ нижигнүүлсээр байх нь живэхийн өмнө нэг цухалзан, нэг далд орон буй хөлөг онгоцон дээрх зэвүүн орилоон майлааныг санагдуулна. Тэгтэл ахиад нэгэн усан угалз хуй босож хөгжмийнхнийг дайрахад Дидерих «Ингээд л өнгөрдөг байжээ» гэж бодон, нүдээ тас аниад газар дэлхий дээрх эцсийнхээ ганц хаалт хамгаалалт болох индрийнхээ нойтон ёроол руу унаад өглөө. Эцсийн энэ агшинд түүний нүдэнд хар-цагаан-улаан даавуугаар эрээлэн чимсэн цэцэрлэгт хүрээлэнгийн хашаа нурж уначхаад хэвтээ нь, гүйсэн, унасан, дарагдсан, овоорсон, нэгийнхээ улаан нүүр лүү гутлаараа өшиглөж байгаа, нэгийнхээ хүзүү мөрнөөс зүүгдэн байгаа, үс гэзэгнээс нь татан байгаа хүмүүс, ёс журмаа бүрэн алдаад, адгийн согтуу галзуу шиг болсон хүмүүс, овоорч, оволзож, алалдаж, мөхөж байгаа галзуу сүрэг харагдлаа. Бас морьтнууд харагдлаа. Тэд цааш давхилдан одлоо. Тэгэхлээр Дидерих: «Энэ бол жинхэнэ гэсгээлт биш, түүний урьтал нь л юм байна» гэж бодлоо.

	Тэгээд хоргомжноосоо гарч ирвэл ердөө л бороо орж байв. Вильхелмийн хөшөө бүрэн бүтнээрээ байлаа. Дидерих түүнийг аянгад бут ниргэгдэн үерийн усанд урсаад явчихаа биз гэж бодсон ажээ. Харин талбай тун аймшигтай харагдана. Эл хуль, ганц ч амин голтой юм алга шиг. Үгүй, даан тийм ч бас биш, талбайн тэртээ захад нэгэн амьтан шоволзох шиг болоход лавлан харвал тэр нь хөнгөн морин цэргийн дүрэмт хувцас өмссөн сурвалжтаны Квицин нурсан байшинг харан зогсож байв. Дүнсгэр бараан хэрмийн цаанаас бөөн хар утаа баагина. Байшинг аянга ниргэжээ. Дидерих учрыг ойлголоо. Байшин Квицинийх бөгөөд тэр түүнийгээ борлуулж амжаагүй явсан ажээ. Одоо Квицин улсын даатгалын газраас байшингийнхаа үнийг авна. Квицин баяртай байлаа. Гал командынхан ирсэн боловч сурвалжтаны Квицин ноёны аз болоход юу ч аварч чадсангүй.

	Түүнийг хараад Дидерих зориг орон, харихаар алхав. Малгай нь гээгджээ. Гуталд нь ус дүүрснээс хөлөө өргөж тавих болгонд нь шал шал хийн дуугарна. Өмдний нь салтаа, халааснаас ус шүүрнэ. Хөл дүүжлэхээр нэг ч сүйх тэрэг харагдсангүйд шууд хотын төвийг чиглэн алхав. Хуучин, нарийхан гудамжнууд салхигүй бүгчим байдгийг санажээ. «Салхи л лав цохичихгүй байх. Харьж аваад Густагаар гэдсэндээ жин тавиулна даа. Харин тэрээр ханиад томуу л чирч хариагүй байгаасай!» гэж зовнин бодтол одонгоо саналаа.

	Вильхелм хааны одон гэдгийг чинь ард түмний чанар чансааг сайжруулахад онцгой гавьяа байгуулсан хүнд өгдөг бил үү? гэж өөртөө хэлэхдээ түрүүхэн болсон байгалийн аймшигт гамшгийг санаад уур нь хүрч усаар байтугай сумаар мөндөрлөсөн ч тэр, би л авдаг одонгоо авч авсан, май! гээд Вильхелм хааны одонгоо тэнгэрт нэг харуулчхаад дөрөвдүгээр зэргийн загалмай одонтойгоо зэрэгцүүлээд зүүж авлаа.

	Флайшхауэр грубе гудамжнаа орших Букийн байшингийн өмнө хэд хэдэн сүйх тэрэг зогссоны дотор нэг нь хөдөөгөөс ирсэн бололтой харагдав. «Өвгөн чинь арай?» гэж сэтгэл догдлон бодсон Дидерих тэсэлгүй байшингийн хаалгаар дотогшоо шагайчихлаа. Ховор зочныг хүлээсэн янзтай, дотуур хаалга цэлийтэл дэлгээстэй байв. Ороод явчихвал нэг л анир чимээгүй, ёслолын байдалтай байх нь сүрдмээр. Гал тогооны хажуугаар өнгөрөх гэтэл хөгшин шивэгчин алгаараа нүүрээ дарчихсан уйлж суув. «Яах аргагүй зөв таажээ!» гэж бодоод айх ч шиг болж бушуухан зайлахаар ухарснаа: «Үгүй, яалаа гэж! Тийм болох тусам нь миний энд байх минь зөв. Энэ байшинд л байгаа сэтэрхий зүү, сэмэрхий бариул бүхэн цөм минийх! Одоо ингээд л захаас нь хулгайлж эхэлцгээвэл би л хохирно шүү дээ!» гэж бодоод урагшаа гишгэх гэтэл амьсгаа нь нэг л давчдан хавирга сүвээгээр нь хатгуулаад байх шиг болов. Гашуудал ч юм шиг, баяр хөөр ч юм шиг, айдас ч юм шиг. Өлмий дээрээ зөөлхөн гишгэлсээр шатаар өгсөхдөө: «Бууж өгөхгүйгээр үхэх нь эрэмгий хүний шинж биш үү? Тийм дайсныг хүндэтгэх хэрэгтэй. Бурхны шийтгэлээс гарах хүн гэж байх биш. Би ч гэсэн нэг л өдөр... За боль доо. Хэрэг явдал минь зөв үү? буруу юу? гэдгийг л мэдэж байх нь хэрэгтэй юм даа. Сайн үйл бүтээхийн төлөө явж байхдаа юунаас ч шантарч үл болно. Агуу их Вильхелм ч бут цохигдон Наполеонтой уулзахаар Вильхелмийн өндөрлөг өөд гарч явахад сэтгэл нь хямарч л байсан биз» гэж бодлоо.

	Тэрээр хоёрдугаар давхарт гарч, урт гудмаар цаашилбал энд ч гэсэн хамаг хаалга үүд дэлгээстэй байлаа. Хананд наалдан зогсоод дотогшоо шагайвал асар өндөр дэр тавьсан орон дээр Бук өвгөн хэвтэх бөгөөд царайных нь байдлыг ажвал ухаангүй байх бололтой ажээ. Хаалганы нөгөө талд гарч харвал хөшгийг нь татсан цонхны урд гэрийнхэн дугуйран зогсоно. Оронд хамгийн ойрхон зогсоо Юдит гайхаш тасарснаас нүүр ам нь хөшчихсөн шиг харагдана. Вольфганг тийм царайтай болно гэж хүн санахааргүй хачин царайлчихсан байх бөгөөд түүний дэргэд ойрноос гял цал явж чадахаа байсан таван охид нь мөнгөний дампууралд орсон эцэгтэйгээ зогсоцгооно. Эдний ард царай муутай эхнэртэйгээ ирсэн тариачин хүү нь харагдах бөгөөд хамгийн хойно мөнөөх хоригдож байсан Лауэр байна.

	«Эдний ийн ус балгачихсан юм шиг дуугүй зогсоцгоох нь ч буруу биш дээ. Түшиг тулгуур болсон ганц өвгөн нь үхээд өгнө гэдэг бол энэ айл сөнөлөө гэсэн үг. Өвгөнийг нэр хүндтэй явахад одоо арчаагаа алдчихаад зогсож байгаа эд нар хотын хамгийн нөлөөтэй хүмүүс байж билээ. Засаг төртэй шөргөөлцсөн хүн хэзээ ч сайнаа үздэггүй гэдэг энэ ажээ. Өвгөн огт дэмий юмны төлөө зүтгэж байж, өөрөө ч нэр нүүрээ барж, айл аймгаа ч дампуурууллаа даа. Дэлдэх нударга дэвжээх хөрөнгөгүй л бол нэр төр, авьяас чадвар гэдэг цөм хуурамч зүйл юм шүү дээ» гэж Дидерих бодлоо.

	Вольфгангийн царай юунаас ийм болдог бил ээ? Нүдэнд нь нулимс байвч, харцанд нь гашуудсан шинж алга. Үгүй, энэ бол атаархал, хэмжээлшгүй атаархал илчлэх харц байлаа. Юдитийн хөмсөг үе үе атиран, нөхөр нь байн байн шүүрс алдана. Тариачин бэр нь хүнд ажилд бяцарч эвдэрсэн гараараа нүүрээ дарна. Дидерих хаалга голлон зогслоо. Гудамд бүрэнхий учир хэн ч түүнийг эс харна. «Харсан ч яадаг юм?» гэж тэрээр эгдүүцэн бодно. Өвгөний харц яг наашаа чиглэсэн байлаа. Ухаангүй хэвтээ өвгөний нүдэнд юм харагдах шиг боллоо. Хэн нэгнийг хүлээн авахад бэлтгэх янзтай хүчлэн өндийж гараа алдлан дэлгэлээ. Нүүрэнд нь инээмсэглэл тодров. Тэрээр олон зуун, мянган хүн, хамаг ард түмнээ өөдөөсөө ирж явахыг харав бололтой.

	Тэгснээ өвчтөн гэнэт давхийн цочиж, амьсгаа нь багтарлаа. Хар-цагаан-улаан орхимжоосоо салаагүй л явсан Дидерих биеэ цэхлэн, одонгоо гялалзуулан бас нүдээ цахилуулав. Гэнэт өвгөний толгой хүзүүгээрээ хугарсан юм шиг сул унжихад төрөл төрөгсөд нь дуу алдан уйлалдацгаалаа. Гэнэтийн цочролыг давсан тариачин бэр нь: «Хөөрхий минь ямар нэгэн юм харчихлаа шүү! Лав л чөтгөр байхаас зайлахгүй!» гэж гасалж байлаа. Юдит Лауэр алгуурхан явсаар хаалгаа хаалаа. Дидерих холдож амжсан байлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Квиринал — Ром хотын долоон толгойн нэг. Энэ толгой дээр италийн эзэн хааны ордон оршино.

	 Зекиний бүрээч — 1826—1886 онд амьдарч агсан Иосиф Шеффель гэгчийн нэгэн найраглалын баатар.

	 Хатан хаан Фрийдрих (1840—1901) — Английн Викторын вангийн их охин. Гуравдугаар Фрийдрих хааны бэлэвсэн хатан германы хаан ширээг гурван сар эзэгнэн суужээ.

	 Эгурийн дуулал — Куно, Эйленбург нартай элбэн хоёрдугаар Вильхелм хааны зохиосон магтуу.




	[←5]
	 “Йена, Тильзитийн хайлуулах зуух...”  
Йена — Германы нэгэн хотын нэр. Энэ хотын дэргэд Наполеон 1806 оны 10-р сарын 14-нд пруссийн армийг цохижээ. 
Тильзит — Тэр үеийн пруссийн зүүн хэсэг. Энд Наполеон I Александртай хэлэлцээр хийж Пруссийн нутгийн тэн хагасаас илүүтэйг нь эзэмших эрх олж авчээ.

